
	ЗУУН ЖИЛИЙН ГАНЦААРДАЛ - 1

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1989 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

	 

	[image: Image]

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Энэ зууны хоёрдугаар хагасаас Латин Америкийн зохиолчдын уран бүтээл, ялангуяа роман нь олон орны уншигчдын сонирхдог, таашаан уншдаг зүйл болон гарч ирсэн нь санамсаргүй биш юм. Түүнийг зохиогчид нь эртний үлгэр домгийн сэтгэлгээнд ханддагт амжилт олохын нэг нууц нь байгааг олон орны судлаачид зөвшөөрсөн байдаг.

	Эдгээр романы дотроос, Колумбийн гарамгай бичгийн хүн Габриэль Гарсиа Маркесийн «Зуун жилийн ганцаардал» роман тив бүрийн уншигчдын сэтгэлийг татаж чадсан зохиол болжээ.

	Буэндиагийн зургаан үеийнхний амьдралыг харуулсан энэ бүтээлдээ зохиогч үлгэр домгийн зүйлээс гадна, өөрөө биеэрээ үзсэн бодит зүйлийг оруулан нэг ёсны Колумбийн хөдөө нутгийн түүхийг сонирхолтойгоор гаргаж чадсан юм. Тиймээс ч энэ зохиол 1982 онд Нобелийн шагнал хүртжээ.



	



	ЗУУН ЖИЛИЙН ГАНЦААРДАЛ

	 

	Олон жилийн хойно хурандаа Аурелиано Буэндиа гэгчийн бие Макондогийн оршуулгын газрын хайсны дэргэд буудуулах гэж зогсохдоо, тэр жилийн нэгэн үдэш мөс үзүүлэхээр цыганууд дээр эцгийнхээ дагуулж очсоныг санаж авай. Тэгэхэд Макондо хулс, шавраар барьсан хориод навтгар овоохой бүхий жижигхэн суурин байж, хаяагаар нь галавын үеийн амьтны өндөг шиг асар том мөлгөр цагаан чулуун дундуур тунгалаг уст гол мяралзанхан урсдаг байлаа. Ертөнц шинэхэн учир олон юмс нэр усгүй, тэдгээрийг дурдах болбол хуруугаараа заан ярилцдаг байвай. Жил бүрийн гуравдугаар сард суурины захад ноорхой цыганы нэгэн овог асар майхнаа шаан бууж, шүглийн шийхнах, бөмбөрийн пижигнэх дуунаа эрдэмт хүмүүсийн сүүлийн үеийн бүтээлийг Макондогийнхонд үзүүлдэг байлаа. Эхлээд цыган нар соронзон гүр авчрав. Мелькиадес гэдэг бавгар сахалтай, шувууны савар шиг мойног хуруутай лүглэгэр цыган Македоны рилү бүтээгчдийн1 бүтээсэн, ертөнцийн найм дахь гайхамшиг2 гэж өөрийн нэрлэсэн зүйлийн идийг олонд чадал заан үзүүлэв.

	Тэр бээр хоёр төмөр саваа барьж, айл айлаар ороход төмпөн, хувин, хайч, хоовон байрнаасаа ховх ховх үсэрч, хадаас шураг хүчтэй татахын аяыг даахгүй цуурч байгаа банзнаас суга суга үсрэх гэж тэмүүлэн байхыг улс хирдхийн үзжээ. Олдохоосоо огт өнгөрсөн гэж байсан юмс яг эрээд ядчихсан тэр газраас нь гарч Мелькиадесийн шидэт савааны араас хуйлран дагана. Тэр цыган испани хэлээр их л хазгай муруй дуудаж; «Эд бараа гэдэг бас амьтай байдаг юм. Гагцхүү тэр юмсын сэтгэлийг хөдөлгөж чадах хэрэгтэй» хэмээн сүртэй гэгч өгүүлнэ. Суут байгаль эхийн бүтээн чадахыг сэтгэлдээ төсөөлөхөөр үл барам түүнээс ч хол давж, ид шид, илбэ жилбэний гайхамшгаас хэтийдсэн юмыг ч төсөөлөн сэтгэж улмаар ургуулан бодох үлэмжийн чадвартай Хосе Аркадио Буэндиа, хараахан ашиг тусаа өгөөгүй байгаа шинжлэх ухааны тэр нээлтийг газрын хэвлээс алт гаргаж авахад зохицуулж болно хэмээн боджээ.

	Мелькиадес шударга хүн байсан болохоор «Соронзон тийм юманд хэрэг болохгүй» гэж сануулан хэлсэн боловч тэр үед Хосе Аркадио Буэндиа цыганы голч чигчид итгэдэггүй байсан учир соронзон савааг луус, хэдэн ишгээрээ арилжин авлаа. Буэндиагийн авааль гэргий Урсула Игуаран энэ хэдэн малаараа ар гэрийнхээ уначихсан ажлыг өөд татах гэсэндээ тэр арилжааг бүү хийтүгэй хэмээн хориглож ядсан боловч эр нөхөр нь «Удахгүй чамайг алтаар дараад өгнө. Хийх саваа л мэдээрэй» гэж хариулжээ. Хэдэн сар хэлсэн амандаа хүрэх гэж зүтгэн, хоёр төмөр саваагаа араасаа чирэн, Мелькиадесийн зааж өгсөн тарнийг чанга дуугаар урин урьж, хавийн газар, тэр ч байтугай голын ёроолыг хүртэл нэгд нэгэнгүй самнаж үзвэй. Гэвч түүний газар дээр гаргаж ирсэн юм гэвэл арван тавдугаар зууны зэвд идэгдсэн битүү хуяг байлаа. Тэр хуягийг цохиход чулуу дүүргэсэн гуа адил дүнгэнэх ажээ.

	Хосе Аркадио Буэндиа өөрийг нь хайгуулд дагаж явсан сууриныхаа дөрвөн хүнтэй хамт тэр хуягийг задалбал дотроос нь мах нь үгүй болсон хүний араг яс гарсныг үзсэнд хүзүүнд нь эмэгтэй хүний туг үс бүхий зэс гуу байлаа.

	Гуравдугаар сард цыганууд дахин хүрч ирэв. Одоо тэд яндан дуран, сайн бөмбөрийн дайтай галт шил хоёр авчирч, үүнээ амстердамын жүүд нарын цоо шинэ бүтээл гэж зарлав. Яндан дуранг асрын дэргэд зоогоод гудамжны цаад өнцөгт цыган эмэгтэйг суулган таван реалын3 хөлстэйгөөр дурангаар харуулахад цыган хүүхэн гараар илээд авахаар ойрхон харагджээ. «Шинжлэх ухаан орон зайг товчиллоо. Удахгүй хүн гэртээ сууж байгаад ертөнцийн аль ч хэсэгт болж байгаа зүйлийг харж болно» гэж Мелькиадес тунхаглан айлджээ. Халуу дүүгсэн нэгэн үдээр цыганууд асар том галт шилээр гайхалтай илбэ үзүүлж, гудамжны голд хуурай өвс овоолоод галт шилээрээ нарны туяа тусгасанд өвс дүрсхийн шатав. Соронзонгоор алт олох гэсэн нь бүтээгүйд тайтгарч амжаагүй байсан Хосе Аркадио Буэндиа галт зэвсгийг байлдааны зэвсэг болгоё гэж дорхноо боджээ. Мелькиадес түүнийг урьдынх шигээ хориглож хориглож, галт шилээ хоёр соронзон саваа, гурван алтан зоосоор соливол соль гэжээ. Урсула авдраа уудлан алтан зоосноосоо өгөхөөс аргагүй болсондоо ёстой буруу харж уйлж, зөв харж инээжээ. Уг нь эцгийнхээ хуруу хумсаа тайрч байж насан туршаа хураасан тэр мөнгийг ашигтайхан юманд зарах санаатай нөөгөөд орон доороо хадгалж байсан юм санжээ. Хосе Аркадио Буэндиа эхнэрийнхээ сэтгэлийг ч засаж барьсан юмгүй шинэ туршилтыг шамдан эхэлж жинхэнэ эрдэмтэн хүний байдлаар биеэ гаргуунд нь хаяж, тэр ч байтугай аминдаа ч аюул учруулахаас буцахгүй болж билээ. Тэр бээр галт шилийг дайсны цэргийн өөдөөс хэрэглэж болно гэдгийг нотлох гэхдээ биеэ төөнөсөнд, түлэнхий нь яршин удтал анихгүй зовоожээ. Буэндиа гэрээ ч шатааж үзэх осолтой санаа сэдсэн боловч эхнэр нь тас хорив. Хосе Аркадио Буэндиа цоо шинэ зэвсгийнхээ стратегийн чадлыг эргэцүүлэн олон цаг тасалгаандаа сууж, тэр ч байтугай хэрэглэх удирдамж зохиож, чухам яаж хэрэглэхийг их л тодорхой, хөдөлшгүй баримттай тайлбарлажээ. Хийсэн туршлагаа тодорхойлон бичсэн олон зүйл, хэд хэдэн хуудас тайлбар зураг сэлтийг уул удирдамждаа хавсаргаж нэгэн элчээр эрх баригчдад явуулж, тэр элч нь өндөр уулыг давж, өргөн мөрнийг гаталж, өрх намаг туулж, дайд бөглүүдэд уйдан зовж, догшин араатанд бариулан алдаж, тахал өвчнөөр үхэх дөхөн явсаар түмэн алжаал, буман бэрхдэлийг давж их замд оржээ. Тэр үед хот орно гэдэг санахын гарз шахам байсан боловч, Буэндиа эрх баригчдын дуудсан даруйд л очиж, бүтээсэн зүйлийнхээ чадлыг цэргийн дарга нарт үзүүлж, тэр ч байтугай гэрлийн дайны нарийн эрдмийг тэдэнд биечлэн зааж сургахаар зэхэж байлаа. Тэгээд хэдэн жил хариу хүлээж бүр ядчихаад Мелькиадест, дахиад л урагшгүйтсэнээ гомдоллон хэлбэл цыган уужим сэтгэлээ ёстой нэг гаргаж, галт шилийг нь эргүүлж аваад, алтан зоосыг нь буцааж өгөөд, португалын далайн хэдэн зураг, хөлгийн жолоодлогын олон багаж бэлэглэжээ. Мелькиадес Герман гэлэнгийн бүтээлийг товчлон гараараа сийрүүлж, од эрхсийн байрлал, өнцгийг олох багажийг ашиглах аргыг бичиж Хосе Аркадио Буэндиад өгчээ. Борооны улирлын урьд сард, туршилт хийхэд нь хүн саад хийх болуужин гэж байшингийнхаа мухрын умгархан өрөөг түгжин суужээ. Гэрийн ажилд оролцохыг огт больж, од гарагийн гүйдлийг шинжин, гадаа хононо. Нарны хөөрөх туйлыг хэмжих гэж байж наранд золтой л цохиулсангүй. Багаж нь гарт нь ороод ирэхэд тэр бээр орон зайн тухай нарийн ойлголттой болж, одоогоос эхлээд гэрээсээ гаралгүйгээр үзэж хараагүй далай тэнгисээр аялж, хүн амьтангүй газар орныг шинжилж, ид шидийн амьтадтай харилцаж чадах болжээ. Чухамхүү тэр л үед Хосе Аркадио Буэндиа гэр дотуураа хөлхөн, хэнийг ч анхааралгүй ганцаараа ярьчих зантай болсон бөгөөд түүнийг тэгж байхад Урсула хэдэн хүүхэдтэйгээ гадил, маланга, төмс, наанги цагаан, ауйям, пагсаа жимс арчлан тариан талбайд нуруугаа бөгтийтөл ажиллаж байлаа. Гэтэл Хосе Аркадио Буэндиа толгой өөд татахгүй ажиллаж байснаа гэнэт болиод нэг л хачин болчхов. Хэдэн өдөр юманд хорлогдсон юм шиг болж, элдэв таамаг дэвшүүлэн, өөртөө ч итгэхгүй гайхан амандаа дүнгэнэтэл ярьжээ. Арван хоёрдугаар сарын нэгэн мягмар гарагт хоол идэж сууснаа эргэлзэж тээнэгэлзэж байсан зүйлийнхээ учрыг гэнэт бүрэн олжээ. Нойр алдан, олон хоног тархиа гашилтал юм бодсоноос зүдэрсэн эцгийнхээ халуурч байгаа мэт дагжин чичирсээр ширээний эхэнд магнай тэнүүн, тэр ч байтугай маш жавхлантай суугаад,

	— Дэлхий чинь жүрж шиг бөөрөнхий юм гэж нээн олсноо хэлснийг хүүхдүүд нь насан туршаа мартахгүй нь лав.

	Урсула багтартлаа уурлаж, «Чи солиорох мөрөөрөө солиор. Цыганы солио өвчнийг хүүхдэд бүү халдаачих» гэж аашлаад одны байршил олох багажийг нь хэмх чулуудсан боловч Буэндиа тоосон ч үгүй, айж эмээсэн ч үгүй, өөр нэг багаж хээвнэг хийж аваад, умгархан өрөөндөө сууриныхаа харчуулыг цуглуулж, хэний ч үл ойлгох онол дурдаж, дандаа дорно зүг хөвөөд байвал яг эргээд гарсан газраа хүрээд ирнэ гэдгийг тэдэнд нотолжээ. Макондогийнхон Буэндиаг толгойдоо юмтай болж гэж бодоцгоож байтал азаар тэр үед Мелькиадес ирж тааран, учрыг олж хужрыг тунгаан өгчээ. Аль эрт практикаар батлагдсан байсан боловч макондынхны огт мэдэхгүй байсан тэр нээлтийг зөвхөн од мичид ажигласаар хийсэн Буэндиагийн гоц ухаантайг цыган өндөр дуугаар магтаж, өөрийн бахархан бахдаж байгаагийн нотолгоо болгон рилү бүтээхүй ухааны лабораторийн төхөөрөмж түүнд бэлэглэсэн нь сууриныхны хувь заяанд тус болох учиртай байжээ.

	Яг тэр үеэр Мелькиадес хачин амархан өтлөв. Цыган эр анх тосгонд ирж байхдаа Хосе Аркадио Буэндиагийн насны хүн харагдаж байлаа. Гэтэл Буэндиа нь тэнхээ гэж тоймгүй, морь ч чихдээд унагахдаа тоохгүй хэвээрээ байхад цыган ужиг өвчинд ээрэгдсэн шиг эцэж турж байлаа. Угтаа бол тэр нь ганц өвчний гай бус, хорвоо дэлхийгээр хэрэн тэнэсээр туссан олон ховорхон өвчний урхаг байжээ. Мелькиадес, Буэндиад лаборатори тоноглоход нь тусалж байхдаа, эрлэгийн элч өөрийг нь газар сайгүй дагаж яваа боловч эрлэгийнд бүрмөсөн аваачих зүрх нь арай л хүрэхгүй байгаа бололтой гэж ярьжээ. Тэр бээр хүн төрөлхтнийг дайрч байсан бүх гамшиг сүйрэлтэй тулгарч явсан боловч эсэн мэнд гарч байсан толгой билээ. Перст хулгана яр, Малайн хойгт бам, Александрийд уяман, Японд хөх гуя, Мадагаскарт булчирхайн тахал туссан боловч үхээгүй, Сицилийн арал дээр газар хөдөлж, Магелланы хоолойд хөлөг онгоц сүйрэн олон хүний амь сүйдэхэд бас л амьд гарсан байжээ. Нострадамусын4 нууцыг мэддэг гэж ам шүд алдах энэ жигтэй эр булшнаас гарч ирсэн байдалтай, бүлцгэр нүд нь юмс үзэгдлийн цаад талыг нэвт харж чаддаг байртай санагдана. Хэрээний дэлгэсэн далавч аятай далбагар хүрээтэй том хар бүрх, он удаад буриваанд идэгдэн ногоорсон хантааз өмсөж явна. Цаглашгүй ухаалаг, туйлгүй битүүлэг боловч мах цусанд төрсөн хүн байсан бөгөөд биеийн хүндээрээ газартаа татагдаж, өдөр тутмын амьдралын зовлон зүдүүр, аж төрөлд дийлэгдэх ажээ. «Өвгөрөөд тэнхээ тамир алдрах боллоо» гэж үглэх болж, аар саар юманд зарах мөнгөгүй гачигдаж, бам өвчнөөр хамаг шүд нь юүрээд уначихсан тул инээхийг аль эрт больсон ажээ. Тэр нэгэн бүгчим халуун өдөр Мелькиадесийн нууцаа тайлснаас хойш өөрсдийнх нь их үерхэл эхэлсэн гэж Хосе Аркадио Буэндиа үзэж байлаа. Хүүхдүүд цыганы хүн үнэмшмээргүй яриаг гайхан чагнана.

	Тэгэхэд таван ойноос хэтрээгүй байсан Аурелиано Мелькиадесийн гэрэлтэй цонхны наана хүглийн сууж бадралт баг бишгүүрийнх шиг дуу нь элдэв аймаар юм бодогдуулж, халуунд хөлс нь шанаагаар нь хайлсан тос шиг урсан байсныг насан туршаа санаж явна. Аурелианогийн ах Хосе Аркадио түүний гайхамшигт дүрийг үр саддаа үе залган ярих дуртгал болгон үлдээнэ. Харин Урсула л цыганы ирэхэд тун таагүй байдаг байв. Энэ нь ямар учиртай вэ гэвэл тэр бээр, Мелькиадесийн шилтэй хлорын мөнгөн ус санамсаргүй алдаад хагалж байх үеэр яг тасалгаанд орж ирсэн юм санж.

	— Энэ чөтгөрийн үнэр байна гэж Урсулагийн хэлэхэд Мелькиадес татгалзаж,

	— Огт үгүй. Чөтгөр борын хүчлийн үнэртэй байдаг нь тогтоогдсон юм, энэ бол ердөө ялихгүй жаахан түргэн цагааны үнэр гэжээ.

	Тэгээд Мелькиадес, шунхны тун хачирхам шингэнийг сургамжлангуй дуугаар дэлгэрэнгүй гэгч нь тайлбарласан боловч Урсула түүнийг нь огт сонирхсонгүй, хүүхдээ мөргүүлэхээр авч явжээ. Үүнээс хойш хурц үнэр гарахад, Мелькиадес санаанд нь ороод байдаг болжээ.

	Бүдүүлэг лабораторид нь олон хувин, юүлүүр, шүүр, шүүлтүүрээс гадна өнгийн хяс, рилүг5 хийх галуун хүзүүт шил, Иудийн Маригийн6 хэрэглэж байсан гурван цорготой нэрэх тогооны шинэчилсэн төслөөр цыгануудын өөрсдийн нь хийсэн бүрхээр төдийхөн байдаг байлаа. Түүнээс гадна Мелькиадес долоон гарагтай тэнцэх долоон төмөрлөгийн дээж, алтны тоог хоёр дахин ихэсгэх Моисей, Зосимын томьёолол, их магистерийн7 салбарт хамаарах тэмдэглэл, зургийг Хосе Аркадио Буэндиад өгчээ. Эдгээрийн учрыг олсон хүн рилү гаргаж чадах ажээ. Алтыг хоёр дахин их болгох томьёолол энгийн байсанд хорхой нь хүрсэн Хосе Аркадио Буэндиа хэдэн долоо хоног эхнэртээ тал засан тойрон дуулж байгаад нандигнадаг хайрцгаас нь хуучны зоосыг гаргуулж, мөнгөн усны хуваагдахын тоогоор түүнийг нь олшруулахаар амлажээ. Урсула нөхрийнхөө шалаад салахгүйд аанай л цааргалж чадсангүй. Буэндиа гучин дулоныг хувинд хийж, хүхэрт хүнцэл, зэсийн үртэс, мөнгөн ус, хар тугалганы хамт хайлуулав. Дараа нь энэ бүхнээ тосон туулга бүхий тогоонд хийгээд өмхий үнэртэй өтгөн бантан болтол нь ширүүн гал дээр буцалгасан нь алт болж арвижихаасаа илүү ердийн цардуулын бурамтай төстэй юм болчихжээ. Ахин нэрж долоон гарагийн нэр бүхий төмөрлөгтэй холин дахин хайлуулж, гермесийн мөнгөн ус8, байвангаар боловсруулж, цагаан луувангийн тос байгаагүйн учир гахайн өөхөнд дахин буцалгах зэргээр их зоригтойгоор аз үзэн ноцолдсоны эцэст, Урсулагийн үнэт өв тогооны ёроолд барьцалдан наалдсан шимэлдэгрхүү юм болчхов.

	Тэр үеэр цыганыг дахин ирэхэд Урсула тосгоныхныгоо түүний өөдөөс турхирсан боловч тосгоныхныг нь айхаасаа сониучирхах нь дийлжээ. Цыганууд зүйл бүрийн хөгжим чих дөжрөм хангинуулсаар гудамжаар өнгөрч, зарч нь низианзынхны9 хамгийн аугаа их нээлтийг үзүүлнэ гэж зарлав. Цөмөөрөө цыганы асар тийш очиж, нэг сентаво10 төлөөд дотогш орвол Мелькиадес эв эрүүл, зав залуу, үрчлээ атираагүй, гялалзсан шинэ шүлттэй болчихсон байж байлаа. Бамтсанаас болж нүцгэн буйл үлдэж, хацар нь хонхойж, уруул нь үрчлээтсэнийг сайн мэдэх хүмүүс, жам ёсноос гадуур ид чадалтайнх нь энэхүү сүүлийн нотолгоог үзэхдээ хирдхийн цочжээ. Мелькиадес бүв бүрэн эрүүл шүд амнаасаа гарган үзүүлж, агшин зуур урьдынх шигээ өтөлсөн өвгөн болсноо дахин шүдээ хийгээд инээмсэглэвэл ид гялалзаж яваа эр дунд насны хүн болчихсонд бултаараа бүр ч сүнсгүй айжээ. Хосе Аркадио Буэндиа хүртэл Мелькиадесийн мэдлэгийг хүний хэрээс хэтрээгүй байгаа даа гэж эргэлзэхэд хүрчээ. Гэвч цыган хоёулхнаа үлдээд хиймэл шүднийхээ учрыг тайлж өгсөнд сая дотор нь онгойж тачигнатал хөхөрчээ. Энэ бүхэн нь нэг бодоход тун энгийн, нөгөө бодоход туйлын хачин санагдсан учир, маргаашаас нь рилү бүтээхийг сонирхохоо огт больж, аль санасан цагтаа хоолоо идчихээд өрөөн дотуураа гутран холхих болов. «Ертөнцөд хачин юм их болдог юм байна даа. Хаяанд маань, голын цаад эрэгт элдэв янзын шидэт багаж байж байхад бид энд мал шиг аж төрж байдаг» гэж Урсуладаа гомдол мэдүүлжээ. Макондог анх байгуулж байх үеэс Хосе Аркадио Буэндиаг мэдэх хүмүүс Мелькиадесаас болж хэчнээн хувирсныг нь гайхаж байлаа. Урьд нь Хосе Аркадио Буэндиа тэдэндээ өмнөө барьдаг хүн нь болж, тариа яаж тарих, хүүхэд хэрхэн асрах, мал яаж өсгөхийг зөвлөж, тосгоныхныгоо өнгөтэй өөдтэй байлгах гэж хар бор ажил голж шилэлгүй хийдэг байжээ. Буэндиагийн байшин тосгондоо хамгийн сайн нь байж, бусад нь орон гэрээ түүнийг нь дуурайлган янзлах гэж хичээдэг байжээ. Тэднийх саруул том танхим, ваартай гоё цэцгээр чимэглэсэн сүүдрэвчтэй, хооллох өрөө, унтлагын тасалгаа бүхий байшинтай, байшингийнхаа ард нямбай боловсруулсан ногооны талбай, тэр ч байтугай ямаа, гахай, тахиа налайн байх малын хашаатай, хашаандаа лужир том туулайн бөөр модтой байжээ. Гагцхүү зодооч азарган тахиа л эднийд байдаггүй, эднийхээр барахгүй тосгон даяарт байдаггүй байлаа.

	Урсула нөхрөөсөө дутахгүй ажилтай анхиатай авгай байлаа. Насандаа дуу дуулж лав үзээгүй, сэтгэлийн хатан тэвчээртэй, зүтгэлтэй, хэрсүү, тогдгоносон энэ эмэгтэй үүрийн гэгээнээс аваад үдшийн бүрий болтол хамгийг амжуулж чаддаг ховорхон авьяастай агаад голланд даавуун цардмал банзлын нь сэрчигнэх чимээ хаа л бол дуулдаж байдаг байлаа. Урсулагийн ачаар шавар шал, шохойдоогүй хана, гар хийцийн бүдүүн хадуун тавилга нь цэвэрхэн гялалзаж, хувцас хадгалдаг хуучин авдраас нь альбаака цэцгийн үл мэдэгхэн үнэр анхилж байдаг байв.

	Тосгоны хамгийн ухаалаг хүн болох Хосе Аркадио Буэндиа тосгоныхондоо байшингаа барихдаа хэн нь ч гол руу усанд явах гэж илүү ажил болохооргүйгээр барихыг тушаажээ. Мөн гудамжийг гаргахдаа халуун цагаар айл бүрд нарны гэрэл ижилхэн тусаж байхаар ухаалаг гаргажээ. Байгуулагдсанаасаа хойш хэдэн жилийн дараа Макондо, гурван зуун суугчдынх нь очиж үзсэн бүх сууринаас хамгийн цэвэр бөгөөд тохилог нь болжээ. Үнэхээрийн элэг бүтэн, энэ сууриныхнаас гуч гарсан хүн ч байхгүй, үхэж үрэгдсэн хүн ч байхгүй байжээ.

	Макондог байгуулж эхлэнгээ Хосе Аркадио Буэндиа урхи тор урлаж гарчээ. Удалгүй тэр бээр гэрээрээ дүүрэн шарагч бялзуухай, ширэг бялзуухай, балч бялзуухай, заараг шувуутай болсон төдийгүй суурины бусад айлыг ч тийм болгожээ. Зүсэн зүйлийн шувуудын байнгын жиргээ чих дөжрөөх учир Урсула ухаан муудах вий гэж чихээ лаваар бөглөжээ. Мелькиадесийн овог Макондод анх ирж, толгойны өвчин намдаадаг шилэн үрэл худалдаж эхлэхэд, макондогийнхон уудам хөндийд нууцхан орших бяцхан сууриныг нь цыганууд яаж ол оо юм бол гэж ихэд хачирхсанд цаадуул нь шувууны дуугаар олж ирлээ гэж хэлжээ.

	Гэвч Хосе Аркадио Буэндиа соронзон гүрийн дон тусаж, одон орны хайгуул хийж, алт олох гэж мөрөөдөж, ертөнцийн гайхамшгийг таньж мэдэх гэж санаашрах болсноор нийтийн тулд ажиллах сонирхолгүй болж билээ. Зүгээр суудаггүй, цэвэр цэмцгэр Буэндиа яваандаа хэрдээ баригдаж, сахал үсэндээ дийлдэн тамтаггүй залхуу болж, Урсула сахлыг нь балиусаар зүдэрч баймааж нь хааяа нэг тайрч өгдөг болжээ. Хосе Аркадио Буэндиаг юманд хорлогдож гэж тосгоныхон нь бодож байлаа. Гэвч Хосе Аркадио Буэндиаг солиотой гэж итгэж байсан хүмүүс хүртэл шуудайд хүрз, зээтүү хийж үүрээд, Макондог их нээлттэй холбох зам тавихад туслаач гэж гуйхад нь ажил, төрөл гэр орноо орхичхоод араас нь дагажээ.

	Хосе Аркадио Буэндиа тэр хавийн газрыг огт мэдэхгүй байлаа. Дорно зүгт давахын эцэсгүй том нуруу хөндөлсөж, түүний цаана эртний Риоача хот орших бөгөөд дээр үед тэнд Фрэнсис Дрейк их буугаар яст матар буудан зугаацаж, алсан тэр амьтдынхаа цоорхойг нь бөглөж, дотор нь сүрэл чихээд, хатан хаан Елизаветад явуулж байсан гэж өвөг Аурелиано Буэндиагаасаа дуулснаас цаашгүй. Залуудаа Хосе Аркадио Буэндиаг болон бусад эрчүүл эхнэр хүүхэд, мал адгуус, эд агуурсаа аваад далайн эрэгт хүрэх гэж энэ нурууг даван хоёр жил хоёр сар төөрөн мунгинаад бодлоо арга буюу орхин, хуучин нутагтаа буцалтай биш хэмээн энд Макондо сууриныг байгуулан суурьшсан билээ. Иймээс дорно зүг замнавал гагцхүү гэдрэгээ буцна гэсэн үг байсан учир тийш явах бодолгүй байлаа. Өмнө талд нь өвс ургамалд мөнх хучаастай намаг балчиг, зах хязгаар байхгүй гэж цыгануудын хэлдэг их хөндий байлаа. Өрнө талд нь тэр хөндийг энгүй их ус залган авч тэнд бүсгүй хүний бие, толгойтой, булбарай зөөлөн арьстай халим маягийн амьтад оршиж, сэргэр том мээмнийхээ чадлаар далайн аянчин жуулчдыг хөнөөдөг байлаа. Цыган нар шуудангийн зам гардаг хуурай газрын зах хүртлээ жил хагас шахам хөвжээ. Ингэхлээр гагцхүү умар зүгт л явбал соёлт ертөнцийн зах зухыг үзнэ гэж Хосе Аркадио Буэндиа итгэж байв. Тийнхүү тэр бээр зээтүү хүрз, ангийн буугаар зэвсэглээд, зүг чиг олох багаж, газрын зургийг үүргэвчдээ хийгээд осолтой аянд морджээ.

	Эхний хэдэн өдөр гойдын саад дайралдсангүй. Голын чулуут эргээр уруудаж, хэдэн жилийн урьд хуучны хуяг олсон газраа хүрээд зэрлэг жүржийн модны дундуур одсон нарийн улбаагаар ойд орлоо. Долоо хоног яваад буга намнах аз таарч, махыг нь шараад, хагасыг нь идэх, бусдыг нь давслан нөөцлөхөөр тогтжээ. Яагаа ч үгүй л шивтэр амтагдсан хөх махтай тоть алж идэх хэрэг гарах вий гэж болгоомжилсон нь тэр байлаа. Дараагийн арван өдөр нарны бараа огт харсангүй. Хөл доорх хөрс улам нойтон, галт уулын үнс шиг улам зөөлөн, ширэнгэ ахих тусам улам сүртэй болж, шувууны дуугарах, сармагчны хэрэлдэх нь дуулдахтай үгүйтэй, энэ ертөнц үүрд хөөр баяргүй, харанхуй баргар бол оо юу гэлтэй болж иржээ. Хүн анхныхаа нүглийг үйлдэхээс11 өмнөх диваажин гэж ийм л байсан байх гэмээр чийг даасан, чимээгүй дүнсийсэн их ойд гишгэнгүүт л хөл нь цөмрөн шигдэж, гишгэсэн мөрөөр тосорхог, бужигнасан юм дүүрнэ. Мачетегаар12 алтан сайван, ал улаан цахилдгийг тас тас цавчин явахад диван галбад мартагдсан юм сэтгэлд урган зовооно. Бүтэн долоо хоног тэд гэрэлт цохны анивалзах галаас өөр гэрэлгүй гаслангийн баргар ертөнцөөр амьсгал боогдуулсан цусны үнэрт туйлдсаар, зүүдэн өвчтэй хүмүүс шиг гэлдрэн урагшилсаар байлаа. Буцах арга байсангүй, тэд өвс цавчин зам гаргахад дорхноо шинэ өвс урган битүүрч байлаа. «Дажгүй ээ, зүгээ л алдахгүй байвал алзахгүй» гэж Буэндиа нөхдөө зоригжуулна. Тэр бээр луужингийнхаа зүүг алдалгүй ажиглан үл үзэгдэх умар зүгт хүмүүсээ удирдан зүтгэсээр илбэдүүлсэн муу ёрын тэр газраас арайхийж гарлаа. Шөнө нь пад харанхуй байсан боловч агаар нь цэнгэг байжээ. Аяншиж ядарсан улс дүүжин ороо засаж, анх удаа тайван бөгөөд бөх нойрсов. Тэднийг сэрэхэд нар дээр хөөрсөн байлаа. Тэгтэл өглөөний намуухан гэрэлд ойм, дал модны дунд испанийн өгөрч хуучирсан асар том цагаан хөлөг чанх өмнө нь сүндэрлэн харагдсанд мэл гайхжээ. Тэр хөлөг баруун бөөр лүүгээ ялимгүй хэлтийж цахирмаа цэцэг ороосон татлагын хоорондох бүв бүтэн шургаас нь далбаа дарвуул нь салбайн унжиж, зөөлөн хөвд хучсан, бас чулуужсан дун гилгэр хуяг аятай бүрхсэн их бие нь хатуу хөрсөнд бат шаан зогсжээ. Энэхүү хөлөг битүү хашигдсан нэгэн зайд буюу сүйтгэх их хүчит цаг хугацаанд ч үл автах, шуугиант бужигнаант жигүүртэн шувууд ч үл ойртох орхигдон мартагдсан дархан газарт байгаа юм шиг санагдаж байлаа. Аянчид тэсэж чадалгүй хөлгийн доторхыг нэгжиж үзсэн боловч багшран ургасан цэцгээс өөр юу ч байсангүй.

	Хөлөг олсноор далай ойрхон байгаа нь мэдэгдсэнд Буэндиа урам хугарав. Энэ далай тоо томшгүй зовлон зүдүүртэй тулгаран хайх үед нь олдоогүй мөртөө одоо огт хайгаагүй байхад нь олдоод өмнө нь давагдашгүй саад болон хөндөлссөнд ороо бусгаа хувь заяа өөрөөр нь даажигнан тоглож байна гэж боджээ. Олоон жилийн хойно хурандаа Аурелиано Буэндиа шуудангийн их зам хэдийнээ тавигдсан энэ нутагт ирээд, намуу цэцэгт талын дунд хөлгийн шатсан сэг байхыг үзэхдээ тэр бүх түүхийг эцэг нь санаанаасаа зохиогоогүй юм байна гэдэгт сая итгэж, тэр хөлөг яаж хуурай газар ийм хол ирсэн юм бол? гэж гайхжээ. Харин Хосе Аркадио Буэндиа дөрвөн өдөр яваад эндээс хорь орчим километрийн зайтай далай байхыг үзээд тийм юм бодож биеэ чилээсэнгүй. Нөхдийнхөө хамт туулсан зовлон зүдүүртэй, тулгарсан аюул осолтой нь зүйрлүүлбэл юу ч биш энэ хөөст, бохир, үнсэн саарал далайн захад мөрөөдөл нь унтарч билээ.

	— Хараал идмэр! Макондо тал бүрээсээ усаар хашигдсан юм байна гэж Хосе Аркадио Буэндиа дуу алдав.

	Хосе Аркадио Буэндиагийн аянаас буцаж ирээд зохиосон тун сэжигтэй газрын зургаар хүмүүс Макондог хойг дээр байдаг гэсэн бодолтой болоод их л удаж билээ. Тэр бээр уг зургийг зурахдаа их л бухимдаж суурин байгуулах газраа тэгж бодлогогүй сонгож авсны төлөө өөрийгөө шийтгэх мэт гадаад ертөнцтэй харилцахын хэцүүг зориуд өсгөн гаргажээ. «Бид эндээс хэзээ ч гарч чадахгүй нь. Шинжлэх ухааны шимийг хүртэлгүй эндээ амьдаар илжрэх нь» гэж Урсуладаа гутрангуй өгүүлжээ. Туршлагын жижиг өрөөндөө хэдэн сар үүнийг элтэл бодсоор Макондог аятай газар нүүлгэх нь зүйтэй юм гэж шийджээ. Гэтэл эхнэр нь түүнд явахгүй гэдгээ хэлж, солиот бодлыг нь тасалжээ. Урсула шоргоолж шиг анзаарагдалгүй, уйгагүйгээр хөдлөн, нүүхээр зэхэж эхлээд байсан эрчүүлийн өөдөөс тосгоны эмэгтэйчүүдийг тавив. Ямар дайсагнасан хүчнээс болоод төлөвлөгөө нь давшгүй саадтай тулгарч, эцсийн бүлэгт биелшгүй мөрөөдөл болсон бэ гэдгийг Хосе Аркадио Буэндиа хэлж мэдэхгүй байлаа. Урсула эр нөхрөө юу ч болоогүй юм шиг ажиглаж, нүүнэ гэж амандаа үглэсээр лабораторийнхоо юмыг хайрцаглаж байхыг нэг өглөө үзээд тэр ч байтугай жаахан өрөвджээ. Урсула энэ ажлаа дуусгахад нь саад хийсэнгүй. Суурины эрчүүл сэдсэн санааг дэмжихгүй гэдгийг Буэндиа мэдэж (амандаа үглэхээс нь үзвэл) байгаа юм байна гэдгийг Урсула мэдсэн боловч түүнийг хайрцгаа хадаж, бийрээ бэхэнд дүрэн, овог нэрийнхээ эхний үсгийг дээр нь бичиж байх зуур ганц ч зэмлэсэн үг хэлсэнгүй. Гагцхүү Хосе Аркадио Буэндиаг тасалгааныхаа хаалгыг нугаснаас нь салгаж эхлэхэд яах гэж ингэж байгааг нь зүрхлэн асуувал нөхөр нь «Нэгэнт явах хүн байхгүй бол бид дангаараа явцгаана аа» гэж нэлээд харамсангуй дуугарав.

	Урсула туйлын тайвнаар,

	— Үгүй ээ, бид явахгүй. Хүүгийнхээ унасан газраас бид холдохгүй гэж хэлсэнд Хосе Аркадио Буэндиа,

	— Энд одоохондоо хэн ч үхээгүй байгаа. Үхсэнээ оршуулаагүй л бол хүн газартай холбоо байхгүй гэлээ.

	Урсула зөөлөн боловч эрсхэн татгалзаж,

	— Эндээ байхын тулд би үхэх хэрэг гардаг юм бол үхнэ ээ гэж хэллээ.

	Эхнэрээ ийм нугаршгүй байх юм гэж Хосе Аркадио Буэндиа зүүдэлсэнгүй. Буэндиа сэтгэл татахаар сайхан юм зөгнөн ярьж, шидэт рашаан цацангуут л мод хүний хүссэнээр жимсэлдэг, өвчин анагаах зүйл бүрийн багажийг сул авч болдог гайхамшигт газар аваачна гэж амласан боловч Урсула бэлэн аманд нь сэтгэл хөдөлсөнгүй болно.

	— Ийм солиотой дэмий юм өдөржин бодож байхын оронд хүүхдээ харж хандаж байсан нь дээргүй юү. Чи цаадуулаа хар! Золбин гөлөг шиг гаргуунд хаягдсан байна шүү дээ гэж Урсула хэлжээ.

	Хосе Аркадио Буэндиа эхнэрийнхээ үгийн цаад утгыг ухаарсангүй. Нар туссан талбайд хөл нүцгэн хүүхэд тоглож байгаа нь цонхоор харагдахад, тэд яг энэ үед Урсулагийн шившлэгээр газрын ангалаас гараад ирсэн юм шиг санагджээ. Тэгтэл дотор нь нэг л хачин жигтэй болж, оршиж байсан цагаасаа суга үсрэн гараад, урьд сэтгэлд ордоггүй байсан дуртгалд хөвөн одвой. Урсулаг байшингийнхаа шалыг шүүрдэж эндээс насан эцэс болтлоо явахаа болилоо гэж бодож байх хооронд Хосе Аркадио Буэндиа хүүхдүүдээ гайхан хар харсаар нүдэнд нь нулимс цийлгэнэсэнд гарынхаа араар нулимсаа арчсанаа хэнгэнэтэл шүүрс алдаад,

	— За яах вэ. Хайрцгаас юмаа гаргахад элбэлц гэж цаадуулдаа хэл гэжээ.

	Ууган Хосе Аркадио нь арван дөрөв хүрсэн, дөрвөлжин толгойтой, өрвөгөр үстэй, эцгийнхээ зоргоор занг дуурайсан хүү байлаа. Эцэг шигээ бяр ихтэй, бие томтой болж өсөх төлөвтэй боловч элдвийг ургуулан сэтгэдгийг нь дуурайгаагүй нь илт. Уул давж явах хэцүү аяны үеэр гэдсэнд олдож, Макондог байгуулахын өмнө гарсан Хосе Аркадио хөвгүүнд адгуусны ямар ч шинж тэмдэг байсангүйд эцэг эх хоёр нь тэнгэрт залбирч билээ. Макондод төрсөн анхны хүн болох Аурелиано гуравдугаар сард зургаан ой хүрнэ. Жаал хүү дуу цөөтэй, хажиг зантай байжээ. Хүү эхийнхээ умайд байхдаа уйлж, нүдээ хараастай төржээ. Хүйг нь тасалж байх зуур тэр бээр тасалгаа дотор юу байна гэж шинжих мэт толгойгоо ийш тийш эргүүлэн, тойрон байсан улсыг огт бишүүрхэж айсан янзгүй, сониучирхан харж байжээ. Тэгснээ өөрийг нь харах гэж ирэгсдийг огт тоохыг больж, шаагин буух аадарт цохиулан юу юугүй уначих гэж айлгах далдуу модны навчин адрыг ширтжээ. Аурелиано гуравтай байхдаа гал зууханд орж ирээд, өөрийнх нь бутантай буцалгам халуун шөл гал дээрээс аваад ширээн дээр тавьж байхыг дүрлийтэл ширтэж, босгон дээр хулгасхийн зогссоноо «Одоохон унана даа!» гэж хэлснийг Урсула санаж байлаа. Ширээний яг голд тавьсан байсан бутан жаал хүүг ингэж хэлмэгц дотроосоо далдын хүчинд түлхүүлэх мэт хажуу тийшээ гулсан газарт унаад будаа боджээ. Урсула үүнд сэтгэл түгшин, нөхөртөө хэлсэн боловч цаадах нь ер хайхарч өгсөнгүй. Энэ бол гэм биш, зан байлаа. Хосе Аркадио Буэндиа хүүхдүүдийнхээ яаж байгааг огт анзаардаггүй нь, нэг талаар тэднийг оюуны цээнд хүрээгүй гэж үздэгийнх, нөгөө талаар хэрэггүй юм оролдоод толгой өөд татах завгүй байсных билээ.

	Гэвч Хосе Аркадио Буэндиа хүүхдүүдээ дуудаж, лабораторийнхоо боолттой багажийг задлалцуулснаасаа хойш хамгийн сайхан цагаа тэдэнд зориулах боллоо. Хачин жигтэй газрын зураг, хүн үнэмшмээргүй зураг төслөөр удах тусмаа дүүрсээр байсан умгархан өрөөндөө тэр бээр унших, бичих, тоо бодохыг хүүхдүүддээ зааж, өөрийн мэдлэгт төдийгүй ургуулан бодох хязгааргүй чадалдаа дулдуйдан орчлон ертөнцийн гайхамшгийн тухай ярьж өгдөг байлаа. Африкийн өмнөд үзүүрт юм эргэцүүлэн бодож суухаас өөр юм хийдэггүй, ухаалаг, номхон хүмүүс байдаг, Эгейн тэнгисийг арал арал дамжин харайсаар явган гаталж Салоник боомт хүрч болдог гэж хүүхдүүд нь тийнхүү тогтоож авчээ. Орой үдшийн цагаар далан худал зүйлийг ярьдаг байсан нь хүүхдүүдийнх нь сэтгэлд бат хоногшоод, олон жилийн хойно хурандаа Аурелиано Буэндиа хайсны дэргэд буудуулах гэж зогсохдоо засгийн газрын цэргийн даргын цэргүүддээ «Бууд!» гэж тушаахаас хэдхэн хормын өмнө гуравдугаар сарын тэр дулаахан үдшийг дахин санаж, Мемфисийн мэргэдийн сүүлийн гайхам нээлтийн тухай бүгдэд зарласаар тосгонд дахин ирж байгаа цыганы омгийнхны лимбэ, бөмбөр, хэнгэргийн дууг алсаас сонссон эцэг нь бодисын зүйн хичээл зааж байснаа болин гараа өргөөд нүдээ гөлрөөд таг болсныг бодож билээ.

	Тэд урьд нь ирж байгаагүй цыганууд байлаа. Ганцхан өөрийнхөө л хэлээр ярьдаг, арьсандаа тос түрхэн, аливаад тун овсгоотой цыганы овгийн гайхамшигт эрэгтэй, эмэгтэй залуус хөгжилдөн, шуугилдан, хөгжим бүжиг болсоор гудамжнаа дүүрч, итали романс дуулдаг алаг тоть, хэнгэргийн аялгуунд алтан өндөг гаргадаг, тэгэхдээ нэг гаргахдаа зуугаас доошгүйг гаргадаг тахиа, хүний бодлыг таадаг эрдэмтэй мич, товч ч хаддаг, өвчтөний халууныг ч буулгадаг нарийн машин, эвгүй дуртгалыг мартуулдаг багаж, цагийг нөхцөөхөд тусалдаг гоюу хийгээд өчнөөн төчнөөн ер бусын чамин сонин зүйлийг авчирсан нь Хосе Аркадио Буэндиа тэр бүхнийг санаж байхын тулд ой ухааны машиныг дуртайяа зохиосон билээ. Агшин зуурын дотор тосгоны байдал огт өөр боллоо. Яармагийн шуугиан үймээнд чих нь дөжирсөн макондогийнхон гадаанаа л төөрчих гээд их зүдэрчээ. Хосе Аркадио Буэндиа хүүхдээ шахалдаан дунд алдчихгүй гэж гараас нь хөтлөн, хувь тутамд нэг бол алтаар бүрсэн шүдтэй домч, үгүй бол зургаан гартай илбэчинтэй мөргөлдөж, тэр бөөн хүмүүсээс гарах өтөг, зандны холилдсон үнэрт амьсгал багтарсаар энэ үлгэрийн зүүдний нууцыг Мелькиадесаар тайлуулах гэж түүнийг газар сайгүй эрэн галзуу юм шиг харайлгав. Мелькиадесийг цыгануудаас сураглавч цаадуул нь хэл мэдэхгүй байлаа. Тэгж тэгж Мелькиадесийн ихэвчлэн асраа шаан буудаг тэр газарт хүрч очвол уйтгартай байрын армяны цыган, хүнийг харагдахгүй болгодог тарни испаниар урьж байлаа. Цыганыг нэг аяга шар өнгөтэй ундаа хөнтөрч байхад нь Хосе Аркадио Буэндиа илбийг хачирхан харж зогсоо улсын дундуур чихэлдсээр очиж, Мелькиадесийг сураглав. Цыган түүнийг гайхсан янзтай харснаа «Мелькиадес үхсэн» гэж хариулаад утаа баагьсан өмхий нойтон давирхай болон хувилсанд нөгөө үг нь цуурайтсаар үлджээ. Хосе Аркадио Буэндиа энэ үгийг дуулахдаа мэлрэн таг болж, уй гашуугаа барих гэж оролдон, хүмүүсийг өөр илбэд татагдан тартал гунигт цыганаас үлдсэн нойтон давирхайг ууршиж дуустал зогсжээ. Сүүлд нь Мелькиадесийг Сингапурын намагт хумхаа өвчнөөр үхэж, хүүрийг нь Явагийн ойролцоох далайд хамгийн гүн газар хаясан гэж цыганы нэг нь хэлжээ. Хүүхдүүд Мелькиадесийн үхсэнийг сонирхсонгүй, дээр нь бичсэн үнэн бол урьд Соломон хааных байсан нэг цацрын зарлалд Мемфисийн мэргэдийн шинэ ололтыг үзүүлнэ гэснийг үзээд эцгээ тийш чангааж байлаа. Хоёр хүү нь шалгаагаад салахгүй болохоор Хосе Аркадио Буэндиа гучин реал төлж, цацарт орвол тойлсон толгойтой, туж үс болсон биетэй, хамартаа зэс цагариг, хөлдөө хүнд төмөр гинж зүүсэн лужир том эр далайн дээрэмчдийн эрдэнэсээ хадгалдагархуу авдрыг манаж байлаа. Аварга эр авдрын тагийг онгойлговол хүйт оргиод явчхав. Авдар дотор тоо томшгүй цагаан зүү бүхий асар том тунгалаг зүйлээс өөр юм алга бөгөөд үдшийн гэрэл түүн дээр тусаад түг түмэн өнгөөр очнууд ойлгон байлаа.

	Хосе Аркадио Буэндиа үүнийг үзээд гайхсан боловч хүүхдүүдийнхээ тайлбарлуулах гэж тэсэж ядаж байгааг мэдэн,

	— Энэ бол дэлхий дээрх хамгийн том бадмаараг гэж гүвтнэсэнд аварга эр, 

	— Үгүй ээ, энэ бол мөс гэж залруулжээ.

	Учрыг огт ойлгоогүй Буэндиа тэр юм руу гараа явуулсан боловч аварга биет түүнийг хойш болгоод «Нэмж таван реал төлөөд барьж үз» гэжээ. Буэндиа таван реал өгөөд, алгаараа мөсөн дээр даран хэдэн хувь байлгав. Тэр нууц юманд хүрэхдээ зүрх нь айх, баярлах хослон ёгхийжээ. Энэ ер бусын сэтгэгдлээ хүүхдүүддээ яаж тайлбарлахаа мэдэхгүй, дахин арван реал нэмж төлөөд, тэднээр өөрсдөөр нь бариулж үзүүлэв. Жижиг Хосе Аркадио «Барьж үзэхгүй» гэв. Харин Аурелиано зоригтой бөхийж, гараа мөсөн дээр тавьснаа угз татан авав. «Энэ чинь буцалж байна» гэж айн дуу алдахад эцэг нь түүнийг огт анхаарсангүй, үүний ид шидийн хүчээр бүтсэн нь илэрхий байгаад мансуурч, энэ агшинд солиот бодлуудаа бүтэлгүй болсныг ч, халимын идэш болсон Мелькиадесийг ч мартаж орхиод, дахин таван реал төлж, шүүхэд мэдүүлэг өгч байгаа гэрчийн этгээд гараа Библи судар дээр тавьдаг шиг мөсөн дээр гараа ёслол төгөлдөр тавиад,

	— Энэ бол манай үеийн аугаа их ололт гэж дуун алджээ.

	 

	* * *

	 

	XVI зуунд далайн дээрэмчин Фрэнсис Дрейк, Риоача хотыг бүслэн байлдахад Урсулагийн элэнц ээж Игуаран хонхны түгшүүртэй дүнгэнэх, их бууны сүртэй нижигнэхэд цочихдоо галтай зуухан дээрээ сууж орхижээ. Тэр бээр ихэд түлэгдээд, эр эмийн ажил хэзээ ч хийж чадахгүй болжээ. Тэгээд ганцхан талаараа, зөвхөн зөөлөн олбог дээр суух болж гаднын хүний дэргэд ер босож явахаа больсныг бодоход алхаа гишгээ нь ч бас барагтай болсон бололтой. Биеэс нь хярвас ханхлаад байгаа гэж итгэчхээд хүний бараа огт харахыг больжээ. Цонхоор англичууд зуумхай ноход дагуулан орж ирээд, улайссан төмрөөр ичмээр газар нь хайрч байна гэж зүүдлээд байх учир гэрт унтаж чадахгүй, гадаа цурам хийлгүй үүр цайлгадаг байлаа. Хоёр хүүхдийн нь эцэг, арагоны худалдаачин нөхөр нь эхнэрийнхээ зовлонг ялихгүй ч гэсэн хөнгөлөх гэсэндээ хөрөнгөнийхөө талыг эмчид өргөж эмд зарсан боловч нэмэр болоогүй учир мухлагаа худалдчихаад, далайгаас холдож, сарьдаг нурууны салбар ууланд байгаа номхон индианчуудын сууринд нүүж очоод, хар дарсан зүүдэнд үзэгдэх далайн дээрэмчдийг нь оруулахгүй гэж эхнэртээ цонхгүй унтлагын өрөө барьж өгчээ.

	Тэр алслагдсан сууринд Хосе Аркадио Буэндиа гэдэг нэгэн креол сууж, тамхи тарих ажил эрхэлдэг байжээ. Урсулагийн элэнц эцэг түүнтэй түншлэн ихээхэн ашигтай ажил хийж, түдэлгүй хоёулынх нь хөрөнгө чинээ ихээхэн зузаарчээ. Хэдэн зуун өнгөрөхөд креолын гуч арагоны гуч охинтой гэрлэжээ. Урсула нөхрийнхөө ойворгон аашлах бүрийд бухимдахдаа элдэв явдал болж ирсэн гурван зуун жилийг алгасаж, гагцхүү Риоачаг Фрэнсис Дрейкийн бүслэн байлдсан тэр цагийг харааж гардаг байлаа. Тэгэхдээ зүгээр л сэтгэлээ онгойлгох гэж тэгж аашилдаг байсан бөгөөд үнэндээ бол насан туршдаа гэргий нөхөр хоёул нэг л юманд гэмшдэг байсан нь хайр сэтгэлээс нь илүү тэр хоёрыг илүү бөх холбож өгчээ. Тэр хоёр үеэл ах дүү нар байлаа. Өвөг дээдсийнхээ ажил анхиатай, ааль сайтайн ачаар муждаа дээгүүр орох болсон хуучин сууринд тэр хоёр цуг өсжээ. Тэр хоёрыг төрмөгц хооронд нь гэрлүүлнэ гэж эцэг эх нь тогтсон атлаа хоёр залууг яг гэрлэдэг болохоор тас хорьжээ. Зуун жил цус холилдсон хоёр айлын эрүүл үр сад гахай сүүлтэй хүүхэд төрүүлэх гутамшигтай юм болж болзошгүй хэмээн айжээ. Тийм аймшигт явдал урьд нь нэг гарсан байлаа. Урсулагийн нагац эгч нь Хосе Аркадио Буэндиагийн авгатай суусанд хүүхэд нь годонхойдоо үстэй годгор сүүлтэй төрж, бариу өмд өмсөхийн оронд шалбуур өмд өмсөж бүсгүй хүнтэй огт хавьталгүй дөчин хоёр наслаад цус алдаж үхжээ. Нэг ч эмэгтэй хүнд харуулаагүй гахайн торойнх шиг тэр сүүл нь хожмоо түүний аминд хүрсэн билээ. Учир нь махны худалдагч найз нь түүний гуйснаар мах цавчдаг сүхээрээ тэр сүүлийг нь цавчиж орхижээ. Гудайж үзээгүй хорин таван насан дээрээ байсан Хосе Аркадио Буэндиа «Надад бол ярьж л чаддаг юм бол торой ч төрсөн хамаагүй» гэж ганцхан үг хэлээд тэр маргааныг тасалжээ. Дуу хуур болж, буу шуу тавьж гурав хоног хуримлажээ. Урсулагийн ээж нь хожмын үр садын талаар элдэв юм усан амлаж яриагүй сэн бол гэрлэсэн хоёр залуу аз жаргалтай аж төрөх байсан биз ээ. Гэтэл ээжийнхээ тэгж айлгаснаас хойш Урсула гэрлэсэн эр эм хоёрын хийх ёстой юмыг хийхгүй гэж тас зөржээ. Нөхрөө хүчтэй, гүжирмэг зантай хүн учир эз дийлж магадгүй хэмээн болгоомжилж, орондоо орохын өмнө зузаан зотон даавуугаар эхийнхээ хийж өгсөн өмдийг өмсдөг байжээ. Тэр өмд нь өмнөө зузаан төмөр горхитой, өдий төдий оосор бүчтэй байлаа. Эр эм хоёр тийм байдлаар олон сар болов. Шөнөдөө хоёр залуу амраглан жаргахын оронд өчнөөн цагаар эцэж ядартлаа ноцолдох болжээ. Гэвч гярхай хөрш нар нь тэр хоёрын нэг л биш гэдгийг гадарлаж, «Урсула хадамд гараад жил болсон боловч нөхрийнхөө чаддаггүйгээс юм үзээгүй хэвээрээ гэнэ» гэсэн цуу тосгоноор таржээ. Хосе Аркадио Буэндиа өөрөө үүнийг хамгийн сүүлд дуулжээ.

	— Урсула, улс амьтны ярьж байгааг дуулж байна уу? гэж түүний тайван хэлэхэд гэргий нь:

	— Ам нь чилэхгүй бол чалчиж л байг, худлаа гэдгийг чи бид хоёр мэднэ газар гэжээ.

	Түүнээс хойш хагас жил өнгөрч, нэгэн гайтай ням гарагт Хосе Аркадио Буэндиагийн азарган тахиа Пруденсио Агилярын азарган тахиаг дийлэх хүртэл тэр хоёр хуучин янзаараа аж төрсөөр байжээ. Шүүгдсэндээ шар нь гозойж, цус үзээд цөс нь цалгисан Пруденсио Агиляр саравчинд байгаа бүх хүнд үгээ дуулгах гэж Хосе Аркадио Буэндиагаас зориуд холдож байгаад,

	— Чамд сийн юм болжээ. Энэ тахиа л авгайг чинь нэг баярлуулж магадгүй. Харж л байя! гэж хашхирчээ.

	Хосе Аркадио Буэндиа газраас тахиагаа жишимгүй авснаа «Би одоохон ирнэ» гэж тэнд байгаа хүмүүст хэлээд, Пруденсио Агилярын зүг эргэж,

	— Чи харьж зэвсгээ авчир, би чамайг ална гэжээ. Тэр бээр арваад хувь болоод, бүр өвгийнхөө барьж байсан том жадыг авч ирлээ. Сууриныхны тэн хагас нь азарган тахиа зодолдуулдаг саравчны гадаа цугларч, Пруденсио Агиляр үүдэнд нь зогсож байлаа. Тэр биеэ хамгаалж амжсангүй. Анхны Аурелиано Буэндиагийн орчныхоо шар ирвэсийг тухайн үедээ хядсан шиг Хосе Аркадио Буэндиагийн аймаар хүчтэй, аюултай мэргэн шидсэн жад түүний хоолойг нэвт сүлбэжээ. Шөнө нь саравчинд талийгаачийн авсны дэргэд төрөл төрөгсөд нь сахин сууж байхад Хосе Аркадио Буэндиа унтлагынхаа өрөөнд ороод, эхнэрийнхээ хамгаалах өмдөө өмсөж байхыг үзээд жадаа хөдөлгөн «Наадахаа тайл» гэж тушаажээ. Урсула нөхрийнхөө хэр зэрэг шийдэмгийг шалгах гэж бодсонгүй. «Элдэв юм болбол чи даана шүү» гэж хэлсэнд Хосе Аркадио Буэндиа жадаа газарт шаагаад,

	— Гахай сүүлтэй хүүхэд төрөх заяатай бол төрөг, өсгөхдөө л өсгөнө. Харин чамаас болж энэ тосгонд хүний амь дахиад бүү сүйдэг гэжээ.

	Зургаадугаар сарын саруулхан, сэрүүхэн сайхан шөнө байлаа. Пруденсио Агилярынхны уйлан хайлах нь салхины дээрээс дуулдсаар байхыг ч хоёр залуу хайхралгүй үүр цайтал ороо пижигнүүлжээ.

	Улс амьтан энэ явдлыг нэр төрийнхөө төлөө тулалдсан хэрэг гэж үзсэн боловч эр эм хоёр сэтгэлийн зовлон эдлэх болжээ. Нэг шөнө Урсула нойр хүрэхгүйд ус уух гэж гарвал гадаа том шавар домбоны дэргэд цонхигор царайтай Пруденсио гунигтай нь аргагүй зогсоод, хоолойнхоо цус болсон шархыг хэсэг даавуугаар бөглөх гэж оролдож байгааг харжээ. Урсула өрөөндөө ороод эр нөхөртөө үзсэнээ яривал цаадах нь огт тоосонгүй, «Үхсэн хүн булшнаасаа гардаггүй юм. Бид хоёрт гэмшгэлэн төрөөд л тэгж байгаа юм» гэж хэлжээ. Хоёр хоноод Урсула угаалгын өрөөнд түүний хүзүүнийхээ хатсан цусыг маалингаар арчиж байхыг үзэж, дараа шөнө нь бороон дунд явж байхыг харжээ. Хосе Аркадио Буэндиа эхнэрийнхээ хий юм үзээд байхад залхаж гүйцээд, жадаа барин гадагш гарвал үхдэл аанай л гунигтай нь аргагүй зогсож байсанд,

	— Явж далд ор. Чамайг ирэх тоолонд чинь ална гэж мэд хэмээн зандарчээ.

	Пруденсио Агиляр явсангүй, Хосе Аркадио Буэндиа ч жадаа шидэж зүрхэлсэнгүй. Буэндиа түүнээс хойш тайван унтаж чадахаа болив. Бороон дундуур үхдэлийн туйлын цөхрөнгүй ширтэж байсан нь, нүдэнд нь амьд улсаа ихэд санан уйтгарласан байдал тодорч байсан нь, даавууныхаа өөдсийг норгох ус хайн ийш тийш сандрангуй харж байсан нь сэтгэлээс гарахгүй зовоох боллоо. «Хөөрхий, тун хэцүүдэж байх шиг байна. Ганцаараа мөн ч хэцүү байх шиг байна» гэж Буэндиа эхнэртээ хэлжээ. Урсула үхсэн хүнийг туйлгүй өрөвдөж, дараа дайралдахдаа зуухан дээрх тогоо өнгийж байгааг нь үзээд, юу эрж байгааг нь тааварлаж, тавагтай ус гэрээр нэг тавих боллоо. Нэг шөнө Хосе Аркадио Буэндиа унтлагынх нь өрөөнд үхдэлийн шархаа угааж байгааг үзэхдээ бүрмөсөн бууж өгчээ.

	— За яах вэ, Пруденсио. Бид энэ тосгоноос хол гэгч яваад, хэзээ ч эргэж ирэхээ больё. Одоо чи минь явж үз гэж хэлжээ.

	Тэдний уул давж, далай руу аялсны учир ийм буюу. Өөр шиг нь залуу бөгөөд адал явдлыг хайсан хэдэн найз нар нь орон байшингаа орхиж, эхнэр хүүхдээ аваад... арилсан орон эрэхээр түүнийг даган явжээ. Хосе Аркадио Буэндиа тосгоноос мордохынхоо өмнө жадаа хашаанд булж, бүх зодооч сайхан азарган тахианыхаа хүзүүг тас цавчин ийнхүү тахил өргөснөөрөө Пруденсио Агилярын сүнсийг тайтгаруулах гэж боджээ. Урсула авдартай хуримын гоёл, жаал зугаа эд агуурс, эцгийнхээ өв болгож өгсөн хайрцагтай алтан зоосыг л авчээ. Ямар замаар явбал дээр вэ гэж хэн нь ч эргэцүүлсэнгүй. Таньдаг хүн хартай дайралдалгүй таг сураггүй алга болохыг хичээн Риаочагийн эсрэг зүгт явахаар тогтжээ. Энэ шиг утгагүй нүүдэл ертөнцөд болж байсангүй. Нэг жил хоёр сар болоод Урсула сармагчны мах, могойн шөлөнд ходоодоо бүр муутгаад, хүнд л байдаг бие эрхтэнтэй нэгэн хүү төрүүлсэн ажээ. Урсулагийн хөл нь хавдаж, судас нь цэврүү шиг томорсон учир замын тэхий хагасыг хоёр хүнээр дамнуулж туулах хэрэг гарчээ. Хүүхдүүд хэдийгээр нүд нь ширгэн, гэдэс нь цүрдийн, харваас өрөвдмөөр болсон боловч ихэнх цагт бодож санах юмгүй үсэрч дэгдэж явах тул томчуулыг бодвол аян замын гар илүү даах ажээ. Хоёр жил шахам бядан явсны эцэст нэг өглөө аянчид сарьдаг нурууны баруун бэлийг анх харсан усан нүдэт, цусан зүрхтэн болох хувьтай байжээ. Үүл бүрхсэн өндөр оргилоос халиан үзвээс өмнө нь гол мөрөн сүлжсэн нүдний хараа гүйцэмгүй уужим хөндий газар тэнгэрийн савслага хүртэл цэлийж байлаа. Харин далайн бараа алга байвай. Амьд амьтантай дайралдахаа аль дивангарт больж намаг дундуур хэдэн сар мунгинан тэнэсээр хайлсан шил царцаад тогтчихсон юм шиг устай чулуут голын хөвөөн дээр нэг үдэш хуарагнан буужээ. Олон жилийн хойно иргэний хоёрдугаар дайны үеэр хурандаа Аурелиано Буэндиа тэдний явсан газраар гарч очоод Риоачагийн гарнизоныг гэнэдүүлэн эзэлсүгэй хэмээн шийдэж түүгээр зургаан хоног яваад ингэж зүтгэнэ гэдэг ёстой солиотой хэрэг байна гэж ойлгожээ. Гэтэл голын дэргэд буудалласан тэр шөнө эцэг нь нөхөд сэлтийнхээ хамт хөлөг нь сүйрэн явгарсан хүмүүсийн байдалтай байсан боловч бүгдээрээ насан өтөл болтлоо амьд явах эрмэлзэлтэй байжээ (Ингэж ч чаджээ). Хуарагнан буусан газар нь хөл шуугиан ихтэй хот болсон байна. Байшин савны нь ханыг гялтганасан тунгалаг эдээр барьсан байна гэж Хосе Аркадио Буэндиа шөнө нь зүүдэлж, «Энэ Ямар гээч хот вэ?» гэж асуувал хариуд нь Макондо гэсэн үл мэдэх, учир утгагүй нэр хэлэхийг дуулжээ. Нойрон дунд нь тэр нэр ер бусын уянгатай сайхан сонсогджээ. Маргааш нь тэр бээр далайд хүрч хэзээ ч чадахгүй нь гэж хүмүүстээ үнэмшүүлээд, мод унаган голын дэргэд хамгийн сэрүүн газрыг цагаалан түүн дээрээ сууринаа байгуулжээ.

	Хосе Аркадио Буэндиа мөс үзэн үзтэлээ нэвт гэрэлтсэн ханатай байшин зүүдэлснээ тайлж чадахгүй явжээ. Зөнч зүүднийхээ учрыг сая л ойлгож, ойрын үед ус гэдэг хамгийн элбэг хэрэглэгдэхүүнээр мөсөн тоосго цохиж, бүгдэд шинэ байшин барьж өгөх юм байна гэж шийджээ. Тэгвэл Макондо хаалганы цүү, цонхны түгжээ хүртэл улайсаад гажчихдаг халуун там байснаа мөнхийн сэрүүн хот болно. Хосе Аркадио Буэндиа мөсний үйлдвэр байгуулах гэж зүтгээгүй нь хүүхдээ, юуны өмнө рилү бүтээхүй ухаанд гаргууд авьяастай Аурелианогоо хүмүүжүүлэх гээд толгой өөд татахгүй байсных биз ээ. Туршлагын өрөөнд ажил дахин оволзлоо. Эцэг хүү хоёр Мелькиадесийн тэмдэглэлийг ахин дахин уншиж, шинэ юманд хөөрдөг зангаа дарсхийж, тогооны ёроолд наалдсан хайлшнаас Урсулагийн алтыг ялгаж авах гэж уйгагүй оролдсоор байлаа. Жаал Хосе Аркадио энэ ажилд нь бараг үл оролцоно. Эцгийгээ хясны дэргэд хамгийг умартан ажиллаж байх хооронд насандаа баймгүй өсгөлүүн биетэй, нэг л зүтгэвэл түүгээрээ болдог гөжүүд зантай ууган хүү нь нэгэнт томоо хархүү болсон байлаа. Түүний дуу нь бүдүүрч, эрүү, хацарт нь сөрвөгөр сахал ургажээ. Нэг удаа Урсула хүүгийнхээ өрөөнд ороод, хувцсаа тайлж байхтай нь дайралдаж, нөхрөөсөө өөр нүцгэн эр хүн хараагүйдээ ичих, өрөвдөх зэрэгцэж, амьдралыг тэтгэх махбод сайтайд нь тэр ч байтугай цочин гайхжээ. Гурав дахь хүүхдээ гэдсэнд олоод байсан Урсула нөхөрт гарч байх үеийнх шигээ айж эхэлжээ.

	Тэр үед цовоо цолгин, хөгжил баясгалантай, хэл амтай нэгэн хүүхэн Буэндиагийнхаар орж гарч, Урсулагийн ажлаас элбэлцэж, хөзрөөр мэргэ үзүүлдэг байжээ. Урсула сэтгэлийн зовлонгоо хэлэв. Хүүгийн нь ер бусын өссөн нь садных нь хүн гахайн сүүлтэй байсан шиг жам ёсноос гадуур санагджээ. Гэтэл хүүхэн болор хонх жингэнэх аятай байшингаар, нэг цангинатал хөхөрч, «Харин ч жаргана» гэж хэлжээ. Хэд хоноод энэ бэлгэдэн хэлснээ нотлох гэж хөзрөө барьж ирээд, гал зуухны хажуугийн юм агуулдаг өрөөнд Хосе Аркадиотой орон түгжжээ. Тэгээд хуучин вандан дээр хөзрөө тараан тавиад хөвгүүнийг үүний нь огт сонирхохгүй, харин ч залхуурсан байртай зогсож байхад элдэв юм чалчиж байснаа гараа сунган юманд нь хүрээд авснаа «Пөөх, ямар лут вэ!» гэж үнэнээсээ дуу алдаад дахин үг дуугарч чадсангүй.

	Хосе Аркадиогийн яс нь хавтайх шиг болж, айж зовсондоо нулимсаа барьж ядан байлаа. Эмэгтэй түүнийг ер тайтгаруулсангүй.

	Гэвч Хосе Аркадио шөнөжин түүнийг эржээ. Хүүхний суганаас гарах үнэр нь ханхлаад байх шиг, энэ үнэр биед нь шингэчихсэн байх шиг шөнөжин Хосе Аркадиод санагджээ. Тэр хүүхэнтэй агуулахаас огт гаралгүй үргэлж хамт байх сан гэж цаадах нь юманд нь хүрээд л «Пөөх, ямар лут вэ!» гэж үргэлж хэлж байгаасай гэж бодогдсоор байлаа. Тэгээд бүр тэсэхээ байгаад нэг өдөр тэднийд очив. Тэгж очсон нь нэг л ёсорхуу, ойлгомжгүй болжээ. Хосе Аркадио тэднийд байхдаа ам нээсэнгүй. Одоо бол тэр хүүхэнд хүсээд байхаар юм байсангүй. Түүнийг харахад, үнэрээр нь сэтгэлд бууж байсан нөгөө хүүхэнтэй огт адилгүй юм шиг, огт өөр хүн байгаа юм шиг Хосе Аркадиод бодогдоод байлаа. Хосе Аркадио аяга кофе ууж аваад, бүүр гутарчихсан тэднийхээс гарав. Шөнө нь бас л нойр хулжин тарчилж, дахиад л тачаал хөдлөн шаналж, одоо болохоор агуулахад байсан хүүхнийг бус, үдэш өмнө нь сууж байсан хүүхнийг хүсэж байлаа.

	Хэд хоноод хүүхэн Хосе Аркадиог хөзрийн нэг илбэ зааж өгье гэж гэнэт шалтаглан дуудаад ээжтэйгээ сууж байсан өрөөнөөс нь дагуулж гаран унтлагын өрөөнд оруулаад, биед нь эрээ цээргүй хүрсэнд хөвгүүн давхийн цочиж, аятайхан болохоосоо илүү эвгүйрхэн айжээ. Тэгтэл хүүхэн Хосе Аркадиог шөнө гэртээ очоорой гэхэд Хосе Аркадио түүнээс холдохын түүс болохдоо за хэмээн амласан боловч очиж чадахгүй гэдгээ мэдэж байлаа. Гэвч шөнө болоход халуун орондоо орсон хойноо, тэр юмыг хийж чадахгүй боловч түүн рүү очих ёстой гэж ойлгожээ. Харанхуйд тэмтрэн хувцаслаж байхад нь дүүгийнх нь жигдхэн амьсгалах, хажуугийн өрөөнд аавынх нь хий ханиалгах, гадаа тахиа яраглан дуугарах, шумуул янгинан шунгинах, өөрийн нь зүрх түг түг дэлсэх зэрэг урьд нь анзаардаггүй байсан ертөнцийн түмэн авиа тодхон дуулдаж байлаа. Тэгээд нойрсож байгаа гудамжинд гарлаа. Хаалгаа хэлснээрээ онгорхой орхилгүй түгжчихсэн байгаасай гэж залбирах шахам явав. Гэвч хаалгыг түгжээгүй байсанд хурууныхаа үзүүрээр түлхвэл нугас нь гунигтай гэгч нь чахарсанд дотор нь ширхийгээд явчхав. Чимээ гаргахгүйг хичээн хажуулдан орвол нөгөө нэг үнэр өөдөөс нь ханх тавилаа. Хосе Аркадио тэр хүүхний дүү нарын дүүжин ороо өлгөсөн үүдэн талын өрөөнд хэсэг зогслоо. Тэдний орыг хаана хаана байгааг нь мэдэхгүй учир унтлагын өрөөний хаалганд тэмтрэн явж хүрэх, хаалга нээгээд хүүхний орыг нь андуурахгүйн тул зүгээ зөв олох хэрэгтэй байлаа. Тэгээд урагш алхсанаа, өөрийнх нь бодож байснаас доор дүүжлээстэй байсан орыг мөргөж орхивол хурхиран унтаж байсан цаад хүн нь нойрон дундаа эргэн нөгөө хажуугаараа хэвтээд «Лхагвад юм сан» гэж цөхрөнгүй дуугарах нь дуулдав. Хосе Аркадио унтлагын хаалгыг түлхвэл хаалга овон товон шаланд тээглэн хяхтнасанд яаж ч чадсангүй. Тас харанхуй дотор орчхоод гуньж бажгадсан тэр бээр бүр төөрснөө мэдэв. Давчхан өрөөнд эх нь, дунд охин нь нөхөр, хоёр хүүхэдтэйгээ, нөгөө хүүхэн нь унтаж байгаа. Тэр түүнийг огт хүлээгээгүй бололтой. Хосе Аркадио түүнийг нөгөө үнэрээр нь эрье гэсэн боловч өөрт нь шингэсэн шиг үл мэдэгдэм боловч тов тодхон тэр үнэр хааяагүй гарна.

	Хосе ингэж арчаагүй юманд орох гэж хэмээн хирдхийн шивнэсээр хөдлөлгүй зогсож байтал харанхуй дунд тэмтчин яваа хүний сарвайсан хуруу нүүрэнд нь хүрэв. Ингэж хүрээсэй гэж өөрөө мэдэлгүй хүсэж байсан болохоор гайхсангүй, энэ гарын аяыг даган, үл харагдах оронд хамаг бие нь алдарчихсан хүрч, тэнд хувцсыг нь тайлан, шуудайтай төмс асгаж байгаа юм шиг сэгсчин, баруун зүүн тийш нь эргүүлж, хөрвүүлэн байхад илүү гартай болчихсон ч юм шиг хүүхний үнэр биш шүвтэр ханхлаад байгаа ч юм шиг болж, эртнээс хийх юм сан гэж бодож байсан боловч хийж чадна гэж огт бодоогүй юмаа хийж байгаагаа бүүр түүрхэн мэдэж, яаж түүнийг хийж байгаагаа ч мэдэхгүй болж, толгой нь ч хаана байгаа юм, гар нь ч хаана байгаа юм, хэний нь ч толгой юм, хэний нь ч хөл юм гэдгийг мэдэхийг байж тэгснээ чадахгүй болсноо мэдэрч, бушуухан зугтаад алга болох сон гэхийн хажуугаар энэ ажин түжин нам гүм, энэ айдас хүрэм ганцаардлын дунд дандаа л байгаад байх сан гэж тэсгэлгүй хүсэж байлаа.

	Тэр хүүхнийг Пилар Тернера гэдэг байлаа. Тэр бээр эцэг, эхийнхээ үгийг даган Макондог байгуулснаар дууссан их аянд оролцсон юм санжээ. Арван дөрвөн настай байхад нь түүнтэй анх унтаж, хорин хоёр хүртэл нь явсаар байсан боловч өөр тосгоныхдоо баригдаад ёс төртэй гэрлэн сууж чадахгүй байсан нэг хүнээс эцэг эх нь түүнийг холдуулах гэжээ. Ажлаа бөөрөнхийлчхөөд араас нь очно гэж ам шүд алдсанаас нь хойш Пилар Тернера түүнийг хүлээн мэргэлж, өндөр, нам нуруутай, шар, хар үстэй янз бүрийн харчуулыг заримдаа далайгаар ирнэ, заримдаа хуурай газраар ирнэ, заримыг нь гурав хоноод ирнэ, заримыг нь сар болоод ирнэ гэж мэргэд нь буух боловч түүнтэй уулзах найдлага алдсан ажээ. Тэр бээр тийнхүү хүлээсээр байтал эрэгтэй хүний энхрийллээс төсөөрөөд, булчин нь шуугдаж, мээм нь шалчийж гагцхүү оргилсон сэтгэл нь хэвээр үлджээ. Шинэ гайхамшигт наадмынхаа амтанд орсон Хосе Аркадио одоо түүнийг толгой эргэм тасалгаанд нь шөнө болгон очиж эрэх боллоо. Нэг удаа очиход хаалга нь түгжээтэй байсанд, нэгэнт л зүрхлээд цохисноос хойш цохиод дуусах хэрэгтэй гэдгийг мэдэн хаалгыг нь нүджээ. Тэгээд хүлээлгэж хүлээлгэж хаалга нэг юм онгойлоо. Шөнө нойр дутуугаас өдөр нь сөгтөө унавч өнгөрсөн шөнийнхийгөө санан санан сэм баясаж байдаг байлаа. Гэвч баясгалантай, хэнэггүй, доогтой Пилар Тернераг гэртээ ирэхэд Хосе Аркадио сэтгэл догдолсноо нуух гэж огт хичээдэггүй байсан бөгөөд юу гэвэл гадаа яваа тагтаа үргэтэл цангинуулан инээдэг энэ эмэгтэй өөрт нь амьсгаа дарах, зүрхнийхээ цохилтыг тоолоход сургасан эрэгтэйчүүд яахаараа үхэхээс айдгийг ойлгуулсан тэр далдын хүчтэй огт адилгүй байлаа. Хосе Аркадио бодолд дарагдсан байсан учир эцэг, дүү хоёрынхоо төмрийн хольцоос Урсулагийн алтыг ялгаж авч чадлаа хэмээн гэр дүүрэн зарлаж байхад бүгдээрээ юунд тэгтлээ баярлаад байгаагийнх нь учрыг олсонгүй болно.

	Цаад хоёр нь гурван өдөр толгой өндийлгөхгүй ажиллаж байж алтыг ялгаж авчээ. Урсула баярлаж, тэр ч байтугай рилүгээ бүтээж чадсанд нь тэнгэрт залбирч, тосгоныхныг туршлагын өрөөнд цуглахад, энэ гайхамшигтай юм болсныг мялаан гуайявын чанамалтай бингээр дайлж, өрхийн тэргүүн Буэндиа ялгарсан алттай хөөргөө үзүүлж, энэ алтыг өөрөө л дөнгөж сая зохион бүтээчихсэн юм шиг хөөрч байлаа. Алтаа хүн хүнд үзүүлсээр сүүлийн үед туршлагын өрөөнд бараг үзэгдэхээ байсан ууган хүүгийнхээ дэргэд очоод хуурай шар нунтгийг нүдэн дээр нь барьж « За ямархуу байна даа?» гэж асуусанд Хосе Аркадио:

	— Нохойн жогорхой шиг юм байна гэж шулуухан хэлжээ.

	Эцэг нь гарынхаа араар уруул руу нь чанга гэгч дэлсээд авсанд Хосе Аркадиогийн амнаас нь цус садарч нүднээс нь нулимс асгарчээ. Шөнө нь Пилар Тернера тэмтчин явж шилтэй эм, хөвөн олж хавдсан уруул дээр нь арникаар жин тавиад, Хосе Аркадиогийн хүссэн бүхнийг гүйцэтгэхдээ янаглахын зэрэгцээгээр өвчтэй газрыг нь хөндөхгүй байж чаджээ. Тэр хоёр бүр дотно болж, өөрсдөө ч мэдэлгүйгээр анх удаагаа шивнэн ярилцаж эхэлжээ.

	— Би чамтай л байгаад баймаар байна. Ерөөсөө өнөө маргаашгүй би үнэнээ хэлэхэд ингэж нуугдаж явдгаа больё гэж хөвгүүнийг шивнэсэнд эмэгтэй нь:

	— Тэгвэл аятай юу. Хоёулхнаа байвал дэн асаачхаад бие биеэ харж, би санаандаа орсныг хашхирч, чи толгойдоо орсон бүхнийг миний чихэнд шивнэж байхад хэнд хамаатай юм гэж хариулжээ.

	Ингэж ярилцсан, ямар ч атугай нууцаар амрагласан хэвээрээ байна гэж итгэсэн, мөн эцэгтээ шаралхсандаа Аркадио тайван бөгөөд зоригтой байлаа. Тэр бээр эргэцүүлж тунгаасан юмгүйгээр бүгдийг дүүдээ ярьжээ.

	Эхлээд жаалхан Аурелиано Хосе Аркадиог айхтар гай дайрч гэж бодож, ямар албин түүнийг татаад байгааг ойлгосонгүй. Гэвч Хосе Аркадиогийн зовон догдолж байгаа нь түүнд ч халджээ. Тэр бээр ахаараа явдлыг нь нэгд нэгэнгүй яриулж, зовлон жаргалыг ойлгож, өөрөө айх, баярлах зэрэгцэж байлаа. Одоо жаал хүү Хосе Аркадиогийн ирэхийг хүлээн үүр цайтал цурам хийхийг больж, халуун нурам дээр хэвтэж байгаа юм шиг орондоо ганцаараа эргэж хөрвөн, ахыгаа ирэхэд хоёулаа амьтан босох болтол ярин, удалгүй нойрмоглон явах болоод рилү бүтээхүй ухааныг ч, эцгийнхээ эрдэм чадлыг ч адилхан жигшиж, тэрүүхэндээ аминчирхан булагнах боллоо. «Хүүхдүүд маань дүйнгэ юм шиг болчхож, цагаан хорхойных л байх даа» гэж Урсула хэлнэ. Тэр бээр талхалсан мексик цайгаар ой гутам зуурмаг хийж, хоёр хүү нь энэ эмийг санаанд оромгүй тэвчээртэй ууж орхижээ. Аурелиано ахынхаа сэтгэл дэнсэлж байгааг ойлгож байсан төдийгүй өөрөө л ийм болсон юм шиг зовж байлаа. Нэг удаа ах нь үүл борооны явдлын нарийн учрыг тоочин ярьж байхад дүү нь «Чамд тэр үед ямар байдаг вэ?» гэж яриаг нь тасалсанд цаадах нь бодож цөхөлгүй,

	— Яг л газар хөдөлж байгаа юм шиг болдог гэжээ.

	Нэгдүгээр сарын нэгэн пүрэв гарагт хоёр цагт Амаранта төрлөө. Өрөөндөө хүн оруулахын өмнө Урсула охиныг сайн үзэв. Охин хөнгөхөн гүрвэл шиг годгоносон боловч хүнээс гажууд юмгүй байлаа. Аурелиано гэртээ олон хүн цуглахад л сая дүүтэй болсноо мэджээ.

	Хүмүүсийн үймэлдэж байх далимаар Аурелиано шөнийн арван нэгэн цагаас хойш эзгүй байгаа ахыгаа олж ирэхээр явжээ. Гэнэт тэгж шийдсэн болохоор Хосе Аркадиог яаж Пилар Тернерагийн унтлагын өрөөнөөс гаргаж ирэхээ ч эргэцүүлж амжсангүй. Хэдэн цаг Аурелиано болздог ёсоороо шүгэлдэн түүний байшинг тойрон явсаар үүр цайхад сая буцав. Эхийнхээ тасалгаанд орвол Хосе Аркадио хэдийнээ ирчихсэн, нялх дүүгээ юу ч болоогүй юм шиг өхөөрдөж байлаа.

	Амарантаг гараад дөч хоноогүй байтал дахиад цыганууд ирлээ. Эд бол мөс авчирдаг нөгөө хэрмэл хуурч, «гүү сааж» тоглогчид байлаа. Мелькиадесийн овгийнхон шиг дэвшлийн зарчид бус, зөвхөн илбэ жилбэ үзүүлэгчид төдий гэдэг нь түдэлгүй мэдэгдэв. Тэд мөс авчрахдаа ч, хүн ашигтай юм хийж болох байдлаар биш зүгээр циркийн үзмэр маягтай түүнийг үзүүлж билээ. Цыганууд энэ удаа бусад олон хачин юмсын зэрэгцээгээр нисдэг цийрс авчирчээ. Гэвч тэд түүнийгээ харилцааны хэрэгслийг хөгжүүлэх үйлсэд нэмэр хандив өргөж байна гэж бодохгүй, харин зугаа цэнгэл гэж үзэх ажээ. Хүн амьтан суурины дээгүүр нисэж үзэх гэж хамаг мөнгөө барж байлаа. Бултаараа эх толгойгоо алдаж, үймэн бужигнаж байх сайхан самбаанд Хосе Аркадио, Пилар Тернера хоёр амьтны нүдэнд өртөнө гэж айх юмгүй дураараа болж авчээ. Олны дунд хутгалдсан жаргалтай хоёр амраг хайр сэтгэлийг шөнө нууцаар учрахад оволзоод өнгөрчихдөг цэнгэлээс нь ултай бөгөөд тайван байх юм гэж санаагүйдээ тэр ч байтугай гайхаж эхэлжээ. Гэтэл Пилар баяр хөөрийг нь хийсгэчхэв. Хосе Аркадиог өөртэйгөө хамт байхад сайхан байна гэж сэтгэл нь баяссан тэр бээр өнгөцхөн юмыг ултай хэмээн эндүүрч, ганцхан үг хэлээд Хосегийн урам дээр нь ус асгаж орхив. «Чи одоо ёстой эр хүн болсон» гэж Пиларын хэлэхэд цаадах нь юу гээд байгааг нь ойлгоогүй тул,

	— Чи хүүтэй болно гэж үг үгээр нь таслан хэлжээ. Хэдэн өдөр Хосе Аркадио гэрээс гарч зүрхэлсэнгүй.

	Гал зуухны өрөөнд Пиларын цангинатал хөхрөхийг дуулангуутаа л лабораторид орчхоод байлаа. Урсулагийн зөвшөөрснөөр ажил дахин оволзож эхлээд байсан тул Хосе Аркадио Буэндиа замаа алдсан хүүгийнхээ буцаж ирсэнд сүйд болж, эрдэнийн рилүг нэгэнт хайж эхэлсэн нууцаа хэлж билээ. Нэг орой лабораторийн цонхны дэргэдүүр нисдэг цийрсээр цыган дэлбэгч, тосгоны хэдэн хүүхэд нисэж, хүүхдүүд өөрсөд рүү нь гар даллан өнгөрөхөд ах дүү хоёр их бахадсан боловч Хосе Аркадио Буэндиа цонх руу эргэж ч харсангүй. «Яах вэ хөөрхий, зугаацаж л байг. Бид ийм өөдгүй дэвсгэрээр нисэхгүй, хамаагүй илүү шинжлэх ухааны аргаар ниснэ» гэж хэлжээ. Хосе Аркадио хүү рилүг сонирхож байгаа дүр үзүүлэвч чухам ямар ид чадалтайг нь огт ойлгосонгүй, их л базаахдаа муухан цутгасан лонх шиг юм байгаа байх гэж дотроо боджээ. Лабораторид ажиллалаа гээд сэтгэл үймрэх нь намдсангүй. Тэр бээр нойр, хоолноос гарч, эцгийнхээ хийж байгаагаа бүтэлгүй болоход урвайчихдаг шиг бүр унжийчхав. Хүүгийн их уруу царайтай байгааг Хосе Аркадио Буэндиа рилү бүтээхүй ухаанд дэндүү сэтгэлээ өгөөд гонсгор байна гэж бодон лабораторид ажиллахыг нь болиулав. Аурелиано ахыгаа эрдэнийн рилуг олоогүйдээ сэтгэлийн тав алдсан бус гэдгийг ойлгосон боловч ганц ч үг алдуулж чадсангүй. Ах нь урьдынх шиг илэн далангүй байхаа больжээ. Үргэлж найрсаг, нийцтэй байдгаа болиод дуугаа хураан, уур уцаартай болжээ. Энэ ертөнцийн хамаг бүхэнд хорсон бухимдаж, ганцаараа байхын мөн болсон тэр бээр нэг шөнө дахин гэрээсээ гарсан боловч Пилар Тернерагийн руу очсонгүй, цыганы асар майхныг тойрон шавсан хүмүүсийн дунд орж явчхав. Янз янзын уран тоглолт харж хэсэг тэнэсэн боловч алиныг нь ч сонирхсонгүй явсаар үзвэртэй огт хамаагүй нэг юм харсан нь сувс зүүлтээ даахгүй бөхийсөн бараг охин гэмээр нэгэн цыган бүсгүй байлаа. Хосе Аркадио түүнээс хөөрхөн бүсгүй энэ насандаа үзээгүй байжээ. Нэгэн хүнийг эцэг эхийнхээ үгэнд орсонгүй гэж могой болгосон нэгэн гунигт үзвэрийг ангайн харж зогсоо улсын дотор тэр бүсгүй байж байлаа.

	Хосе Аркадио тэр хөөрхий хүнийг огт харсангүй. Олон улс могой болсон хүнээс түүний гунигт явдлыг нарийвчлан шалгааж байх хооронд залуу Буэндиа эхний эгнээнд байгаа цыган бүсгүй рүү шахалдсаар очиж ард нь зогсов. Тэгээд тэр бүсгүйг шахсанд цаадах нь цааш хөндийрөх гэхлээр нь бүр чанга налсанд нөгөөхийг нь мэдэрчээ. Бүсгүй дороо таг болж, айх гайхах зэрэгцээд сэрэлдээ итгэж өгөхгүй, эргэн харснаа Хосе Аркадио руу туягүйхэн инээмсэглэв. Энэ үед хоёр цыган могой болсон хүнийг торонд хийж, асар руу авч явав. Зарч цыган зарласан нь:

	— Ноёд хатагтай нар аа, одоо бид аймшигтай тоглолт үзүүлнэ. Харах ёсгүй юм харсан учир зуун тавин жилийн турш шөнө бүр яг энэ цагт энэ эмэгтэйн толгойг авч байгаа юм гэв.

	Хосе Аркадио, бүсгүй хоёр тэр эмэгтэйн толгойг авахад байлцсангүй. Хоёул асарт орж, сэтгэл догдлон үнсэлдсээр хувцсаа тайчин хаялав. Бүсгүй давхарлан өмссөн цээживч, шарласан торон олон банзал, өөрт нь огт хэрэггүй утсан бэлхүүсэвч, хүнд шилэн зүүлт сэлтээсээ салсанд хүний өөдөс амьтан үлдэв. Хөх гэхээр юмгүй, Хосе Аркадиогийн гараас ч нарийхан хөлтэй энэ чөргөр бүсгүй тийм туяхан биед байшгүй шийдэмгий бөгөөд халуун янаг ажээ. Гай болоход, асрын гол баганад дэн өлгөөтэй, хамаг юм ил харагдахын дээр цыганууд элдэв юм барин цацарт байн байн орж ирээд энэ тэр юм хийж, тэр ч байтугай орны дэргэд газар сууцгаан, шоо тоглох тул Хосе Аркадио төдий чинээ тачаангуй хариулж чадахгүй байлаа. Зай завсаргүй үнсэж таалахын хоорондох ахархан чөлөөнд шалдан Хосе Аркадио орон дээр гайхшаа баран арчаагүйеэ сунан хэвтэж, нөгөө бүсгүй түүний дурыг хүргэх гэж ахин дахин оролдож байлаа. Жаахан байж байтал цацарт махлаг цыган хүүхэн нэг хүн дагуулаад орж ирсэн нь, эдний омгийн ч, суурины ч хүн биш байлаа. Тэгээд хоёул орны Хажууд шулуухан хувцсаа тайчиж эхлэв. Эмэгтэй Хосе Аркадиог санамсаргүй харснаа зүүрмэглэн байгаа арслангийн нь толгойг үзээд их л бахдаж,

	— Хүү минь, наадхыг чинь тэнгэр тэтгэн яваг гэж дуу алджээ.

	Хосе Аркадиогийн бүсгүй өөрсдийгөө зүгээр байлгаж үз гэж хүссэнд цаадах хоёр орны хажууд газарт хэвтэв. Бусдын тачаал ивлэхэд залуугийн хуял сая хөдөлбэй. Хосе Аркадио бэлгийн үүдээр аргын эдийг анх зүтгүүлэн оруулахад, үлгэрлэвээс өрөөстэй даалуу вандан шаамагц бутран ойдог шиг, бүсгүйн хатан яс нь зад үсэрч, хар хөлс нь чийхран гарч, хамаг бие нь шархиран өвдөж, хоёр нүдэнд нь нулимс цийлгэнэж, харин хархүүгээс нь замаг ханхлаад явчих шиг болжээ. Гэвч бүсгүй түүнийг гайхмаар баатарлаг тэвчээртэйгээр давж гарав. Хосе Аркадио нэг мэдэх нь ээ үүлтэй тэнгэрээс дээгүүр нисэн яваа юм шиг болж, зүрхний угаас янагийн үг урсан гарч, бүсгүйн чихээр өртөөлөн зүрхэнд нь ороод эргэн амаар нь цыган хэлээр хөрвүүлэгдэн гарч байлаа. Энэ бол пүрэв байлаа. Бямба гарагийн шөнө Хосе Аркадио толгойгоо улаан даавуугаар ороогоод, Макондогоос цыгануудтай хамт явлаа.

	Урсула хүүгээ алга байгааг мэдээд тосгоноор л нэг эрэл сурал болон харайлгав. Цыганы асар майхан байсан газарт гагцхүү хог новш овоорон үлдэж, задгай галын үнснээс утаа уугин байлаа. Шилэн зүүлт эрэн хог ухаж байсан суурины нэг хүн урьд шөнө нь Хосе Аркадиог тортой могой хүнтэй тэргийг түрэн жүжигчинтэй хамт явж байхыг харснаа Урсулад хэлжээ. «Хүү маань цыган болчхож!» гэж Урсула эрдээ сандран дуулгавал цаадах нь ууган хүүгээ алга болсныг огтхон ч тоосон шинжгүй,

	— Тэгвэл ч овоо шүү гээд мянгантаа талхалж, түмэнтээ хайлуулсан нэгэн бодисыг уурт хийн нүдэх зуураа, — Эр хүн болж байгаа нь тэр гэж хэлжээ.

	Урсула цыгануудын одсон зүгийг олж мэдээд, цыгануудыг гүйцэх санаатай уулзсан болгоноосоо сураглан мөрөөр нь явсаар тосгоноосоо улам улам холдож, нэг мэдвэл буцахын аргагүй алс явчихсан байлаа. Хосе Аркадио Буэндиа оройн найман цагт эхнэрийнхээ байхгүй байгааг мэдэж, дэлгэсэн бууц дээр бодисоо халаахаар тавиад жаалхан Амарантаг яаж байна хэмээн очвоос цаадах нь уйлсаар бүр ээрчихсэн байж байлаа. Тэр бээр бодож цөхсөнгүй, тосгоныхоо сайн зэвсэгтэй нөхдийг цуглуулж, Амарантаг хараад байж байя гэсэн нэг хүүхэнд өгөөд, хүний мөр гараагүй замаар Урсулагийн эрэлд мордлоо. Тэгэхдээ Аурелианог авч явав. Үл мэдэх хэлээр ярих загасчин индианчуудтай үүрээр дайралдаж асуувал цаадуул нь үүрээр хэн ч гараагүй гэж дохиж занган тайлбарлажээ. Гурван өдөр дэмий яваад тосгондоо буцаж ирэв.

	Хосе Аркадио Буэндиа сэтгэлээр удтал унав. Жаахан Амарантаг эх шиг нь асарч, усанд оруулж, хуурайлж, өдөрт асрагч эхэд нь дөрвөн удаа аваачиж өгөн, үдэш нь Урсулагийн хэзээ ч чаддаггүй дуу хүртэл дуулж өгдөг байлаа. Нэг удаа Пилар Тернера Урсулаг иртэл гэрийнх нь ажлыг хийж өгөөд байя гэжээ. Зовлон үзэхдээ юмыг зөнгөөрөө улам мэддэг болсон Аурелиано Пилар Тернераг ирэхэд гэнэт учрыг гялсхийтэл олж, ямар ч гэсэн түүнээс болж ах нь босож, ээж нь алга болсон гэдгийг ойлгоод дуугүйхэн боловч голоосоо зэвүүрхэн угтсанд тэр хүүхэн тэднийд дахин үзэгдсэнгүй болно.

	Яваандаа хамаг юм хэв зандаа орлоо. Хосе Аркадио Буэндиа хүүтэйгээ, нэг л мэдэхэд лабораторидоо орчихсон, тоос шороог нь цэвэрлэж, хөөргийнхөө галыг бадрааж, хэдэн сар шивх дээр хэвтсэн бодисоороо дахин уйгагүй ноцолдож гарлаа. Амаранта мөнгөн ус ууршин үнэртэх тасалгаанаа уд бургасан сагсанд хэвтэж, аав ах хоёрынхоо хийж байгааг сонирхон харна. Урсулаг алга болсны дараа лабораторид хачин хачин юм боллоо. Шүүгээнд удтал хэвтсэн хоосон лонх гэнэт даагдахгүй хүнд болжээ. Ажлын ширээн дээр тавьсан хувинтай ус гал түлээгүй байхад өөрөө буцлан, хагас цаг хэртэй даргилан байснаа юу ч үгүй ширгэж хоцров. Хосе Аркадио Буэндиа хүүтэйгээ хоёул энэ гайхалтай явдалд хөөрөн баярлаж, яагаад ингэж байгаагийн учрыг олж чадахгүй ч шинэ бодис үүсэхийн шинж гэж тайлбарлаж байлаа. Нэгэн өдөр Амарантаг суулгасан сагс хэн ч хүрээгүй байхад Аурелианогийн нүдний өмнө тасалгаа дотуур гэнэт эргэлдэж ниссэнд Аурелиано яаран барьж авчээ. Гэвч Хосе Аркадио Буэндиа огтхон ч тэвдсэнгүй, сагсыг хуучин байранд нь аваачиж тавиад, ширээний хөлөөс уяв. Сагс ниссэнд тэр бээр найдвар нь биелэхэд хариугүй ойртож гэж бүр итгэжээ. Чухамхүү тэгэхэд Аурелиано аавынхаа

	— Чи тэнгэрээс айдаггүй юм аа гэхэд металлаас айж яв гэж хэлэхийг анх сонсож билээ.

	Урсула таван сар хэртэй алга байснаа буцаж ирэв. Тэр бээр тосгонд хэний ч өмсдөггүй шинэ хувцас өмсчихсөн, залуужчихсан, хөөрчихсөн хүрч иржээ. Хосе Аркадио Буэндиа баярласандаа арай л магнай нь хагарсангүй. «Тэгнэ ээ тэр! Би яг л ингэж бодоод байсан юм!» гэж хашхирав. Энэ ч үнэн байлаа. Лабораторид бодисын туршилт хийн, нар салхины бараа харахгүй ажиллахдаа эрдэнийн рилуг нээж, гэрийнхээ бүх цоож, цонхны нугасыг алт болгох аргыг олж гайхамшгийг бүтээх сэн гэхээсээ чухамхүү Урсулаг буцаж ирээсэй гэж сэтгэлийнхээ угт тэнгэрт залбиран мөргөж байсан ажээ. Гэвч эхнэр нь тийнхүү хөл алдан баярласныг нь огт тоосонгүй, цагийн өмнөхөн л уулзсан мэт ердийн нэг шовхийтэл үнсээд,

	— Довжоон дээр гараад хараадхаач гэж хэлжээ.

	Хосе Аркадио Буэндиа гэрийнхээ гадаа бөөн хүн байхыг үзээд барьц алдсанаа их л удаж байж тайвширчээ. Эд бол цыганууд бус, макондогийнхон шиг толигор үстэй, бор арьстай эрэгтэй эмэгтэй хүмүүс, яг л тэдэн шиг хэлээр ярьдаг, тэдэн шиг л сульдсанаа гайхсан улс байлаа. Тэдний дэргэд элдэв хангайн идэш уушны юм ачсан луус, гэрийн тавилга, эд агуурс зэрэг өдөр тутмын хэрэгцээт бараа ачсан үхэр тэрэг зогсож байлаа.

	Тэр хүмүүс хөндийн нөгөө талаас иржээ. Тэнд хоёр өдөрчийн газарт нэг хот бий, тэнд сар бүр шуудан ирдэг, амьдралыг хөнгөвчилсөн машин хэрэглэдэг байжээ. Урсула цыгануудыг гүйцсэнгүй боловч нөхрийнхөө их нээлт хийх гэж дэмий хөөцөлдөж байхдаа олж чадаагүй тэр замыг олсон байжээ.

	 

	* * *

	 

	Пилар Тернерагийн хүүг төрснөөс хойш хоёр долоо хонуулаад өвөө эмээ хоёрынд нь авчирч өглөө. Урсула авах дургүй байсан боловч Буэндиагийнхны удам ганд хаягдана гэж юу гэсэн үг вэ гэж нөхрийнхөө зүтгээд байхад яаж ч чадсангүй. Гэхдээ хүүхэд хэнээс гарснаа мэдэхгүй байх ёстой гэсэн болзол тавьжээ. Хүүд Хосе Аркадио гэж нэр өгсөн боловч андуурахгүйн тул түүнийг зүгээр л Аркадио гэж дуудах болжээ. Тэр үед макондогийнхон худалдаа хийгээд завгүй, Буэндиагийнх ч ажил ихтэй байсан тул хүүхэдтэй манатай байлаа. Аркадиог гуахиро овгийн индиан хүүхэн Виситасьоноор харуулав. Тэр хүүхэн нутагт нь гараад хэдэн жил болсон нойр хулжих урхагт, халдварт өвчнөөс дүүтэйгээ хоёул зугтаж энд ирсэн юм санжээ. Эгч дүү хоёр дуулгавартай, ажилтай улс байсан тул Урсула гэрийнхээ ажилд туслалцуулахаар хөлслөн авчээ. Тэгтэл Аркадио, Амаранта хоёр испани хэлээр ярихаасаа түрүүнд гуахиро хэлээр ярьж сураад гүрвэл, аалзны өндгөөр хийсэн шөл идэж сурсан боловч, Урсула амьтан шувууны дүрстэй мөсөн «чихэр хийх багагүй орлоготой ажил хийгээд толгой өндийх завгүй байсан тул түүнийг нь ч анзаарсангүй. Макондо огт өөр боллоо. Урсулагийн авчирсан хүмүүс Макондогийн ихээхэн ашигтай газар байрласан, ойр орчны газрын нь үржил шим сайтайг хаа л бол магтсанаар хүн амьтан нүүж ирэн буйд жаахан суурин асар удалгүй мухлаг, засварын газар, худалдааны хөдөлгөөнт зам бүхий олон хөлийн хот болж, тэр замаар зуузайгүй шаахай өмссөн, чихэндээ гархи зүүсэн анхны арабчууд ирж, шилэн сувсыг тотиор арилжиж эхлэв. Хосе Аркадио Буэндиа борви бохисхийх завгүй болов. Тэр бээр бүтэх бүтэхгүй хоосон юм бодож байснаас бодит амьдралд оролцохыг илүүтэйд үзэж рилу бүтээх ухааны туршилтдаа сонь бууран, олон сар хайлуулж өөрчилсөөр ихээ багассан бодисоо амар заяа үзүүлж, урьд нь гудамж хаагуур гаргах, аль цэгийг нь давуутай болгохооргүйгээр шинэ байшинг хаа барихыг шийдэж байсан шигээ эргээд хэрсүү, шийдэмгий боллоо. Шинэ айлууд түүнийг туйлаас хүндлэн дээдэлж түүнээс зөвлөгөө авалгүйгээр нэг ч шав тавихгүй, нэг ч хашаа босгохгүй, тэр байтугай газар хуваарилахыг ч түүнд итгэн даатгажээ. Явуулын жүжигчин цыгануудыг нүүдлийн яармагаа мөрийтэй тоглоомын асар том газар болгочихсон буцаж ирэхэд нь Хосе Аркадиог хамт ирлээ гэж горьдоод бөөн баяр болон тосов. Гэвч Хосе Аркадио ирсэнгүй, хүүгийн нь хаа байгааг мэдэх цорын ганц амьд амьтан гэж Урсулагын бодож байсан хүн могой ч тэдэнтэй хамт байсангүй тул цыгануудыг тэнд буулгасангүй, тэр ч байтугай тэднийг хомхой сувдаг, завхай шалиг бүхний уурхай гэж үзэн «Дахиад үүгээр бүү үзэгд» хэмээн хөөжээ. Мянган жилийн мэргэн ухаан, гайхамшигт ололтоороо Макондог тэгж их өөд татсан Мелькиадесийн хуучин овгийг хэзээ ч найр тавин угтана гэж Хосе Аркадио Буэндиа хэлжээ. Гэвч Макондогоор дайрч гарах аянчин тэнүүлчин улсын ярих нь, Мелькиадесийн овог хүнд байвал зохих мэдлэгийн хэрийг давсан учир устаж үгүй болсон гэх ажээ.

	Ямар ч гэсэн Хосе Аркадио Буэндиа элдэв юм бодож биеэ чилээхийг түр больж, ахархан хугацаанд хот нийтээрээ нэгэн жигд хөдөлмөрлөх болгож, Макондог байгуулагдсанаас хойш жиргэн цаг зарладаг байсан шувуудыг суллаад айл болгонд хөгжимтэй цаг тавьснаар амьдралын тэр жигдэрсэн явцыг өөрөө л нэг эвджээ. Арабчуудаас тотиор арилжиж авсан сийлмэл модон сайхан гэгчийн тэр цагуудыг Хосе Аркадио Буэндиа тун нарийн тааруулсан нь, эдгээр цаг гучин хувь болоод нэг л вальсын аялгууг хэдэн айзам тоглодог, тэгэхдээ тухай бүр шинэ айзам тоглодог, яг үд дунд тэр вальсыг бүхэлд нь нэгэн зэргээр ганц ч гаж өнгө гаргалгүйгээр хөгжимдөн тоглож хотынхныг баясгадаг болжээ. Хосе Аркадио Буэндиа түүнчлэн гудамжинд хуайс модны оронд бүйлсний мод суулгах санааг сэдэж, энэ модыг мөнхийн болгох аргыг өөрөө нээж олоод талийгаач болохдоо энэ нууцаа өөртэйгөө хамт авч одсон билээ. Олон жилийн хойно Макондо цайран дээвэртэй модон байшинтай болсон байхад, хуучин гудамжинд нь мөчир нь хугарсан, өмхөрч өгөршсөн бүйлсний мод ургасаар байсан боловч хэн түүнийг суулгасныг санах хүн нэгэнт байхгүй болсон байж билээ.

	Аав нь хотоо эмх журамтай болгож, ээж нь хөөрхөн хөөрхөн тахиа, загасны дүрстэй мөсөн чихэр хийж, бальза модон ишинд суулгаад өдөрт хоёр удаа наймаалан гэр орноо өөд татаж байх хооронд Аурелиано гагцхүү юм сурах эрмэлзэлтэйдээ уран дархны ажилд суралцан, хүн шагайхаа байсан туршилтын өрөөнд хамаг цагаа өнгөрүүлж байлаа. Хөвгүүн өсөж ахынх нь хувцас багадах болж, эцгийнхээ хувцсыг өмсөх болов. Гэвч одоохондоо Аурелиано эцэг, ах хоёроосоо туранхай байсан учир Виситасьон цамцыг танаж, өмдийг нарийсгаж өгөх хэрэг гарч байлаа.

	Аурелиано арван зургаа долоо хүрэхдээ хоолой нь бүдүүрч, үг цөөтэй, өрөөл бусдаас бүр дөлөмтгий болоод, нүд нь анх төрөхөд нь Урсулагийн харсан шиг харцтай болж ирлээ. Аурелиано дархаараа ноцолдон, туршилтын өрөөнөөс идэж уух гэж гарч ирэхээс өөрөөр гардаггүй байлаа. Хүүгийнхээ зожиг хажиг болж байгаад сэтгэл зовсон Хосе Аркадио Буэндиа хүүдээ бүсгүй хүн хэрэгтэй байж магадгүй гэж бодоод гадаа хаалганы түлхүүр, гарын бэл хийх жаахан мөнгө өгчээ. Аурелиано хаан ус13 бэлтгэх давсны хүчил мөнгөөрөө худалдан авч, түлхүүрээ шармалдан гоёжээ. Гэвч Аурелианогийн этгээд зан Аркадио, Амаранта хоёрыг бодвол юу ч биш байлаа. Нялхын цахиур нь унасан тэр хоёр бүтэн өдөржин индианчуудаас салахгүй, хормойноос нь чаргуулдан дагаж, испаниар ярихгүй, гуахирогоор ярих гэж зөрүүдлэн зүтгэж байлаа. «Хэнийг муу хэлэх вэ. Эцэг эхийнхээ галзууг дурайж байгаа нь тэр» гэж Урсула нөхөртөө хэлжээ. Хүүхдүүдийнх нь энэ адайр ааш гахай сүүлнээс дээрдэх юмгүй гэж итгэсэн эхнэр аз заяагүйдээ харамсан үглэх гэтэл Аурелиано дотрыг нь эвгүй болгож ширтээд,

	— Манайд хүн ирэх нь дээ гэж хэлэв.

	Урсула хүүгийнхээ тийм ийм юм болох нь гэж урьдаас мэдэн хэлэх бүрийд нь тийм байх учиргүй хэмээн батлах гэж оролддог шигээ мөн л тэгж хүүгээ мухардуулах гэж оролджээ. Хүн ирвэл ирээ л биз. Макондогоор өдөр бүр хэчнээн хүн дайрч байхыг тэр гэх вэ, үүнд сэтгэл зовон, тэдний ирэхийг урьдаас мэдэж ярих хэрэг огт байхгүй гэжээ. Гэвч яаж ч батлаад нэмэргүй, Аурелиано өөрийнхөөрөө зүтгэж,

	— Хэн ирэхийг нь бүү мэд ээ. Гэхдээ тэр хүн замд гарах нь гарчихсан байна даа гэжээ.

	Нээрээ ч ням гарагт Ребека ирлээ. Арван нэгэн наснаас хэтрээгүй жаахан охин арьс наймаалагчидтай хамт Манаурегаас бэрх зам туулж энд иржээ. Тэр худалдаачид охиныг захидлын хамт Хосе Аркадио Буэндиагийнд хүргэж өгөх ёстой гэх боловч чухам ямар хүн тэднээс ингэж гуйсныг төдийлөн мэдэхгүй байлаа. Ирсэн охины хөрөнгө гэвэл хайрцагтай хувцас, эрээлэн будсан жижиг модон ганхуур сандал, зотон хүүдий гурав байсан бөгөөд тэр хүүдийд нэг юм «хар хар хар» гэж дуугарах нь охины эцэг эхийн ясыг хийсэн юм санжээ. Хосе Аркадио Буэндиад ихээхэн найрсаг тахимдуу үгээр захиа бичиж ирүүлсэн тэр хүн холдон салаад уулзаагүй удсан боловч түүнийг дотночлон үзсээр байдгаа дурдаж, Урсулагийн үеэл дүү болох, тэгээд бас Хосе Аркадио Буэндиагийн мартагдашгүй анд Никанор Ульо, түүний заяаны хань Ребека Монтиэль хоёрын төрсөн охин учраас Буэндиагийн ч холын хамаатан болох энэ хөөрхий өнчин охиныг өрөвдөн хайрлахын эрхээр өөрт нь явуулан буяныг үйлдэж тэнгэрт хальсан эцэг эх хоёрын нь ясыг христос тэнгэрийн заншлаар нутаглуулаасай хэмээн захиатай хамт илгээлээ гэж бичжээ. Захидлыг явуулагч дээрх хоёр нэр хийгээд захидлынхаа сүүлд өөрийн нэрийг гаргагдахаар тавьсан байсан боловч Хосе Аркадио Буэндиа, Урсула хоёр тийм хамаатан байсныг, тэрчлэн алс холын Манауре сууринд суудаг тийм нэртэй танил байдгийг санахгүй байлаа. Өөр дэвтэй юм охиноос огт мэдэх аргагүй байлаа. Охин гэрт оронгуутаа ганхуур сандал дээрээ суун хуруугаа хөхөөд, өөрөөс нь асууж байгаа юмыг ойлгож байгаагийн огт шинжгүй бүгдийг айсан нүдээр бүлтгэнэн харж байлаа. Охин хараар ширдсэн хуучин диагнаал даавуу даашинз, хугарч хагарсан чийдмэл шаахай өмсөөд, үсээ хоёр салаалан чихнийхээ ард шуун хар туузаар зангидаж, хөлсөнд нүүсэн дүрстэй сахиус хүзүүндээ зүүж, хүний хар хэл амыг хариулах зэс оосортой нэг амьтны соёо зөв гартаа хийжээ. Арьс нь шарлаж, гэдэс нь цондойгоод чулуу шиг хатуу болсныг үзэхэд бие муутай, дандаа өлөн зэлмэн байсан нь илт боловч тавагтай хоол авчирч өвдөг дээр нь тавьж өгөхөд ам хүрэхгүй жомбойн сууна. Бүгдээрээ охиныг хэлгүй дүлий юм байна гэж бодтол индианууд «Юм уух уу?» гэж өөрийнхөө хэлээр асуусанд цаадах нь тэднийг таних мэт дагуулан харж, ууя гэж толгой дохижээ.

	Түүнийг авч үлдэхээс өөр зам байсангүй. Аурелиано нэрийн бүх судрыг уйгагүй дуудаж өгсөн боловч нэг ч нэрийг хайхраагүй учир захидалд өгүүлснээр бол эхийг нь Ребека гэдэг байсан тул Ребека гэж нэр өгөхөөр тогтов. Тэр үед Макондод нас барсан хүн байхгүй, оршуулгын газар ч байхгүй байсан тул нутаглуулах аятай газар олтол хүүдийтэй ясыг нуусан нь огт санаандгүй газраас гарч ирээд, өндгөө дарсан тахиа дуугарч байгаа юм шиг «хар хар хар» гэж байдаг байж билээ. Ребека гэрийнхэнд дастал нэлээд удав. Эхлээд гэрийн хүнгүй буланд ганхуур сандал дээрээ хуруугаа хөхөөд суучихдаг байлаа. Юу ч анхаарлыг нь татна гэж байхгүй, харин гучин хувь болгонд цаг дуугарах тоолон, хий агаарт дууг нь олж харах гэж байна уу гэлтэй айсан маягаар эргэн тойрноо харна. Түүнд юм идүүлэх гэж удав. Гэр дотуур чимээ гаргалгүй сэмээрхэн явж чаддаг болохоор хэзээний л юм олоод мэдчихсэн байдаг индианууд Ребекаг хананаас шохойг хумсаараа холтлон аваад чийгтэй шороотой холиод идчихдэгийг мэдэн мэдтэл түүнийг яагаад өлбөрч үхдэггүй юм бол гэж бодоод бодоод олохгүй байж билээ. Эцэг эх нь үү, эсвэл өсгөж бойжуулсан хүмүүс нь үү, алиныг бүү мэд, түүнийг энэ муу зан сурсныг мэдээд гэсгээдэг байсан бололтой, учир нь тэр шороо, шохойгоо хүний нүд хариулан их гэмшсэн байдалтай идэж, хажуудаа хүн байхгүйд чөлөөтэйхөн шиг хужирсаагаа тайлахын тулд хурааж хадгалах гэж оролддог байлаа. Ребекаг хатуу цагдах болов. Урсула гадаа үхрийн цөс асгаж, байшингийн ханыг энэтхэгийн халуун чинжүүгээр арчин охины тэр муу дуршлыг анагаах гэсэн боловч уул хоолоо олж идэхдээ туйлын зальтай, овсгоотой учир, Урсула хамгийн хүчтэй арга хэрэглэхээс өөр аргагүй болов. Тэр бээр хувинтай жүржийн шүүс, гишүүнийг шөнөжин хүйтэн шүүдэрт тавиад энэ хандаа өглөө өлөн элгэн дээр нь Ребекад өгчээ. Урсула ийм хандыг шороонд дурлах өвчнийг анагаах эм болгон өгдгийг хэнээс ч дуулаагүй боловч ямар ч гашуун шингэн хоосон гэдсэнд ороход элгээр нь хатгуулна гэж өөрөө л бодсон юм санж. Ребека харахад сул дорой боловч хачин ярдаг, хэрдээ шөрмөстэй учир эмийг уулгах гэхэд мөргөмхий бяруу шиг аашлан тэлчилж, маажиж, хазаж, нулимж, мэдэхгүй баахан үг хашхирсан нь дургүйцсэн индианчуудын ам шүд алдсанаар гуахиро хэлээр хамгийн бүдүүн хараал тавьсан хэрэг байжээ. Урсула үүнийг нь мэдээд энэ эмчилгээ дээрээ суран бүсийн амт үзүүлэх эмчилгээг нэмж орхижээ. Эцсийн бүлэгт ханд уу, суран бүс үү, эсвэл хоёулаа нийлээд үү, чухам аль нь тус болов гэдгийг бүү мэд, ямар ч атугай хоёр гурван долоо хоноод Ребекагийн өвчин нааш эргэх төлөв мэдэгджээ. Одоо тэр бээр өөрийг нь эгч гэдэг Аркадио, Амаранта хоёртой тоглож хутга сэрээ чадамгай хэрэглэн хоолоо амтархан иддэг болжээ. Ребека испани хэлээр индианчуудын хэлээр ярьдаг шигээ чөлөөтэй ярьдаг, үйлэнд туйлын уран, өөрийн зохиосон хөөрхөн үгээр цагийн вальсыг дуулдаг нь удалгүй мэдэгдлээ. Түдэлгүй охин өрхийн шинэ бүл боллоо. Ребека Урсулад төрсөн хүүхдүүдээс нь илүү эелдэг байж, Аркадио, Амаранта хоёрыг дүү гэж, Аурелианог ах, Хосе Аркадио Буэндиаг өвөө гэж дуудах болов. Тийнхүү Ребека Буэндиа гэдэг нэрийг авах эрхийг бусдаас дутахгүй олж авч, энэ авсан ганц нэрээ үхэн үхтлээ хөөдөөгүй билээ.

	Ребека шороо иддэг муу дуршлаа хаяж, Амаранта, Аркадио хоёрын өрөөнд унтах болсны дараа нэг шөнө хүүхдүүдтэй хамт унтдаг индиан авгай санамсаргүй сэрээд сонсвол булангийн тэндээс нэг хачин, чахарсан дуу гарч байлаа. Ихэд цочсон тэр бээр орноосоо үсрэн босож, тасалгаанд амьтан орж ирсэн юм биш байгаа хэмээн болгоомжлон үзвээс Ребека дүүжин сандал дээрээ хуруугаа хөхчихсөн, нүд нь харанхуйд муурын нүд шиг гэрэлтэн сууж байв аа. Виситасьон түүний нүдний гялалзахыг хирдхийн үзвээс, нөгөө гайт өвчний шинж мэдэгдсэнд угсаа залгамжлах хаан ширээгээ үүрд орхиод дүүгийнхээ хамт энэ өвчнөөс зугтсан нь сэтгэлд нь сэрхийжээ. Нойр хулжих өвчин эднийд нүүрлэх нь энэ байлаа.

	Индиан Катауре үүр цайхыг хүлээлгүй Макондогоос явав. Дэлхийн аль ч газар оронд очлоо гэсэн энэ аймшигт өвчнөөс зайлж чадахгүй гэж зөнгөөрөө мэдэж байсан тул эгч нь явсангүй. Виситасьоны сандарч байгааг хэн ч ойлгосонгүй. «Унтахгүй гэнэ ээ? Бүр л сайн биз. Энэ насандаа улам ихийг хийж амжина» гэж Хосе Аркадио Буэндиа сэтгэл хангалуун хэлжээ. Гэвч, биед зовуурьгүй тул нойр алга болоход нэг их айгаад байх юмгүй, ганц хамаг юмаа мартаж эхэлдэг нь хамгийн аюултай гэж индиан авгай тайлбарлажээ. Өвчтөн нойргүй болохдоо эхлээд хүүхэд байхынхаа явдлыг мартаж, дараа нь эд юмсын нэр, эдгээрээр юу хийдгийг мартаж, дараа нь хүн танихаа байж, тэр ч байтугай өөрийгөө хүн гэдгийг санахаа больдог, тэгээд урьдхыгаа санахаа болихоор нялх хүүхэд шиг болдог гэдгийг авгай хэлжээ. Хосе Аркадио Буэндиа элгээ хөштөл инээж, сүсэгтэй индианчуудын аль ийм юм санаанаасаа зохиож байхыг тэр гэх вэ гээд тоосонгүй. Гэвч уулын хянуур Урсула, юмыг яаж мэдэх вэ гэж Ребекаг бусад хүүхдээс тусгаарлав.

	Нэлээд хугацаа өнгөрч Виситасьоны айсан нь гайгүй өнгөрлөө гэж бодогдох болж байтал Хосе Аркадио Буэндиа шөнө дунд эргэж хөрвөөд унтаж чадахгүй байгаагаа гэнэт мэджээ. Урсула ч нойроо хүрэхгүйд эр нөхрөөсөө «Яагаад байна?» гэж асуухад цаадах нь «Би дахиад л Пруденсио Агилярыг бодож байна» гэжээ. Тэд шөнө цурам хийсэнгүй боловч өглөө босоход бие хөнгөхөн байсанд шөнө унтаагүйгээ дороо мартаж орхив.

	Шөнөжин туршилтын өрөөнд сууж, Урсулад төрсөн өдрөөр нь бэлэглэх хатгуурыг алтаар бүрсэн боловч огт ядарсан шинжгүй байх юм гэж Аурелиано өглөөний цайн дээр гайхан ярьжээ. Гэвч энэ хачин явдлыг хэн ч хайхарсангүй, хоёр хоногийн дараа Буэндиагийн орондоо ордог цагт цөмөөрөө огт нойр хүрэхгүй байгаагаа анзаарсангүй, бодоод бодоод тавь гаруй цаг унтаагүйгээ ухаарсангүй.

	— Хүүхдүүд ч унтахаа байлаа. Энэ тахал нэгэнт л гэрт орж ирсэн болохоор толгой дараална гэж мэд хэмээн индиан авгай аанай л муу амлав.

	Нээрээ ч гэрээрээ нойр хулжих өвчинд нэрвэгдлээ. Өвсний анагаах чадлыг ээжээсээ таньж сурсан Урсула халуу цэцгээр ханд бэлдэж, гэрийнхэндээ уулгасан боловч хэнд ч нэмэр болсонгүй, өдөржин сэрүүнээрээ зүүдэлж унтаа үгүй хоёрын хооронд хачин байдалтай болсон тэд өөрийнхөө зүүдийг манах төдийгүй бусдын зүүдэлж байгааг ч мэдэх ажээ. Гэрт нь зочид дүүрсэн мэт санагдана. Гал тогооны өрөөний буланд ганхуур сандал дээрээ сууж байхдаа Ребека өөртэй нь маш адилхан, цагаан хиеэвэн костюмтай, цамцныхаа заханд алтан товчтой хүн сарнай цэцгийн баглаа барьж байна гэж зүүдэлжээ. Тэр хүний хажууд булбарай зөөлөн гартай эмэгтэй зогсоод нэг сарнай авч, Ребекагийн үсэнд хатгаж байв. Энэ эрэгтэй эмэгтэй хоёр бол охины эцэг эх хоёр байна гэж Урсула мэдээд, таних гэж хэчнээн мэрийсэн боловч чадсангүй, тэднийг урьд хэзээ ч үзээгүй юм байна гэж бүр итгэв. Энэ зуур Хосе Аркадио Буэндиагийн цалгардсанаас болж тэднийд хийдэг амьтны дүрстэй чихрийг хотод гаргаж худалдсаар байлаа. Үүндээ Хосе Аркадио Буэндиа өөрийгөө зүхээд зүхээд барсангүй. Хүүхэд үүхэдгүй цөмөөрөө нойргүйн ногоон хөөрхөн тахиа, нойргүйн гоё ягаан загас, нойргүйн ялдам шар морийг хүлхсээр даваа гарагийн үүр тэмдгэрэх үед хот даяараа унтахаа больсон байлаа. Макондод тэгэхэд ажил гэдэг барагдахгүй, цаг гэдэг хүрэхгүй байсан учир зарим нь бүр баярлажээ. Хүмүүс ажлаа шамдан хийж, ахархан хугацаанд бүх юмаа жин тан болгочихсон тул одоо өглөөний гурван цагт гар хумхин суугаад цагийн вальсын янъ14-ыг тоолж суудаг болов. Ядарсандаа бус нойроо санасандаа унтахыг хүсэгчид биеэ ядраах гэж байдгаараа оролдож байлаа. Тэд нэг дор цуглаж, ам хамхилгүй ярьж, нэг л шогийг хэдэн цагаар давтаж, цагаан тахианы үлгэрийг бүр цөхрөнгөө бартал элдэв янзаар нэмж хачирлан ярьж байлаа. Энэ бол дуусна гэж байдаггүй үлгэр бөгөөд хөтлөгч бусдаасаа «Цагаан тахианы үлгэр сонсох уу?» гэж асуухад «Сонсъё» гэж хариулбал «сонсъё» гэж хэл гээгүй, цагаан тахианы үлгэр ярих уу үгүй юү гэдэгт л хариул гэсэн болохоос биш гэж хэлдэг, «сонсохгүй» гэвэл «сонсохгүй» гэж хэл гээгүй, цагаан тахианы үлгэр ярих эсэхийг л асуусан гэж хэлдэг, хэрэв цаадуулыгаа дуугүй байвал «Дуугарахгүй бай гэж гуйгаагүй, цагаан тахианы үлгэр ярих уу байх уу? гэж л асуусан» гэж хэлдэг, явах гэхэд нь «Яваач гэж гуйгаагүй, цагаан тахианы үлгэр ярих уу, байх уу? гэж л асуусан» гэх зэргээр шөнийг дуустал тийнхүү үргэлжлүүлэн ярьдаг байжээ.

	Хот даяар халдвар тархсаныг мэдэхдээ Хосе Аркадио Буэндиа бүх өрхийн тэргүүн нарыг цуглуулж, энэ өвчний тухай мэддэг юмаа хэлж, зэргэлдээх хот сууринд халдаахгүй байх юм бодож болохоор ярилцжээ. Тэгэхэд л арабчуудаас тотиор сольж аваад, ямааны хүзүүнд зүүсэн байсан хонхнуудыг тайлан авч, харуулуудын хориглосоор байтал хотод орох гэж зүтгэсэн хүмүүст зориулан Макондогийн хаалган дээр өлгөжээ. Тэр үед Макондод ирэгсэд эрүүл хүн гэдгээ мэдэгдэхийн тулд хонхоо дуугарган явах ёстой байлаа. Энэ өвчин амаар дамждаг, Макондод идэх уух бүх юм нойр хулжих өвчний нянтай гэдэгт эргэлзэх юмгүй байсан тул хотод юм идэж уулгадаггүй байлаа. Ингэж сэрэмжилсний үрээр толог хотоос хальсангүй болно. Цээрийг ч тун хатуу сахиж байлаа. Хүмүүс яваандаа онц байдалдаа дасаж, амьдрал хэв зандаа орж, ажил төрөл урьдынх шигээ явах болж, хэн ч зуршлыг орхисондоо харамсахыг больжээ.

	Юм санахаа болихтой тэмцэх аргыг Аурелиано олсон нь хэдэн сар тусаа өгөв. Тэгэхдээ санамсаргүй олж нойр хулжих өвчин хамгийн түрүүнд хүрэгсдийн нэг байсан болохоор туршлага ч асар их сууж, уран дархны ажилд ч тун гаргууд болжээ. Нэг удаа алт мөнгө давтдаг жижиг дөш хэрэг болсонд нэрийг нь олох гээд чадсангүй. Эцэг нь түүнд «дөш» гэж хэлж өгөв. Аурелиано энэ үгээ цаасан дээр бичээд багажийнхаа эх биед наажээ. Одоо энэ үгийг мартахгүй гэдэгт итгэж байлаа. Энэ нь юм мартдаг болохын эх гэж толгойд нь огт орсонгүй. Тэгтэл туршилтын өрөөнийхөө бараг бүх юмны нэрийг арайхийн санаж байгаагаа хэд хоноод мэдлээ. Тэгэхэд нь зохих нэрсийг нь бичээд наачих болж, юу хэрэглэх гэж байгаагаа бичсэн тэр нэрээ хараад мэдэх болов. Эцэг нь бага байхынхаа хамгийн сэтгэл хөдлөм явдлыг мартах боллоо гэж үглэсэнд Аурелиано түүнд олсон аргаа хэлж, Хосе Аркадио Буэндиа тэр аргыг эхэлж гэртээ хэрэглээд дараа нь хотод хэрэглүүлжээ. Тэр бээр бэхэнд бийр дүрээд, гэрийнхээ юм бүр дээр «ширээ», «сандал», «цаг», «хаалга», «хана», «ор», «хувин» гэж бичээд малынхаа хашаа, ногооныхоо талбай руу очиж, «үнээ», «ухна», «гахай», «тахиа», «гадил» гэж амьтан шувуу ургамлын нэрийг тэмдэглэжээ. Хүн амьтан мартах байдлыг туйлын олон янз байгааг мэд мэдсээр юмыг нэрээр нь танилаа ч, түүгээр юу хийдгийг санахгүй болох өдөр ирэх нь гэдгийг ойлголоо. Үүнээс хойш бүр ч төвөгтэй боллоо. Макондогийнхон мартах өвчинтэй тэмцэх гэж хэчнээн оролдсон нь үнээний хүзүүнд «Энэ бол үнээ. Сүүг нь авахын тулд энэ үнээг өглөө болгон саах хэрэгтэй, сүүг кофетой хольж, сүүтэй кофе болгохын тулд сүүг буцалгах хэрэгтэй» гэсэн самбар өлгөснөөс тод харагдана. Тийнхүү бодит ертөнц тэдний ой ухаанаас алдагдах гэж тэмүүлж, үгийн хүчээр түүнийг түр зуур саатуулавч үг үсгийн утга мартагдмагц ой ухаан бүр алга болох нь гарцаагүй болж ирлээ.

	Хотын хаалган дээр «Макондо гэсэн бичиг өлгөж, «Тэнгэр бий» гэсэн өөр нэг арай томхныг төв талбайд хаджээ. Хараад мартсан юмаа санаж байх янз бүрийн таних тэмдгийг байшин бүр дээр зуржээ. Гэвч тийм арга хэрэглэхэд байнгын анхаарал, сэтгэлийн асар их хүч хэрэгтэй байсан бөгөөд учир нь олон хүн нь юмыг сайхнаар сэтгэлдээ бодож түүндээ хууртжээ. Энэ нь ашиггүй боловч сэтгэлийг нь тайвшруулах ажээ. Урьд нь ирээдүйн явдлыг мэргэлдэг байсан Пилар Тернера өнгөрсөн явдлыг мэргэлдэг болж сурчхаад тийнхүү өөрийгөө хуурах явдал газар авахад морийг нь эмээллээд өгчээ. Макондогийн нойргүй болсон иргэд Пилар Тернерагийн элдэв юм их л урнаар санаанаасаа зохиож байгаагийн хар гайгаар хөзрийн харшлалдан зөрчилдсөн бүдэг мэргийн манан дунд хөвөн, тэр мананд орсон хүн дөрөвдүгээр сарын эхээр ирсэн хар үстэй эрэгтэй хүнийг эцгээ гэж, солгой гартаа алтан бөлзөг зүүсэн бор эмэгтэйг эхийгээ гэж арайхийн таньж өөрийгөө лаврын модон дээр болжмор жиргэж байсан сүүлийн мягмар гарагт төрсөн шиг санах болжээ. Ингэж сэтгэлээ хуурахад яахын аргагүй дийлдсэн Хосе Аркадио Буэндиа цыгануудын гайхамшигт нээлтийг санаж байхын тулд зохиох юм сан гэж тухайн үедээ мөрөөдөж байсан ойн машиныг түүнд сөргүүлэн зохиохоор шийджээ. Уг машин хүний энэ насандаа олж авсан мэдлэгийн бүх нийлбэрийг өдөр бүр давтах зарчмаар ажиллах ёстой байлаа. Хосе Аркадио Буэндиа энэ оньсыг эргэлдэх толь бичгийн байдалтайгаар төсөөлж байсан бөгөөд эргэлтийнх нь тэнхлэг дээр хүн зогсож байгаад бариулаар түүнийг залахад аж амьдралд нь хэрэгтэй бүх мэдээ ахархан хугацааны дотор нүдэнд нь харагдаад өнгөрөх ёстой байв. Зохион бүтээгч арван дөрвөн мянга орчим карт бөглөөд байтал хөндийн замаар олсоор багласан цүдгэр хөвхөн хайрцаг, хар даавуугаар бүтээсэн жижиг тэрэгтэй хачин янзын өвгөн эрүүл хүний хонхыг уйтгартайхан жингэнүүлсээр айсуй явснаа шууд Хосе Аркадио Буэндиагийнхныг зүглэв.

	Виситасьон өвгөнд хаалга онгойлгож өгөөд түүнийг таньсангүй, мартахын өвчинд эргэшгүй баригдсан хотод юу ч зарах боломжгүй гэдгийг дуулаагүй худалдаачин юм байлгүй гэж санажээ. Өтөлж доройтсон хөгшин ажээ. Хэдийгээр хоолой нь итгэл муутай чичирхийлж, гар нь юм мэдрэхээ больсон юм уу гэж бодогдмоор байсан боловч, хүн нь унтдаг, юм санадаг ертөнцөөс ирсэн гэдэг нь тодорхой. Хосе Аркадио Буэндиа гарч ирэн, өвгөнийг зочдын өрөөнд суугаад элэгдсэн хар бүрхээрээ сэвэн, хананд наасан бичгийг анхааралтай бөгөөд өрөвдөнгүй уншиж байхыг хараад энэ хүнийг урьд таньдаг байгаад одоо мартчихсан байж магадгүй гэж хаширлан их л хүндэтгэнгүй амар мэндийг нь эржээ. Гэвч зочин түүний залийг таачихжээ. Өөрийг нь мартаж, тэгэхдээ эргэн санахаар мартсан бус, өөрийнх нь сайн мэддэг шиг үхэхэд яаж мартах вэ яг тэгж ор тас мартжээ гэдгийг ойлгов. Сая бүгдийг ойлгож, юуг нь мэдэх аргагүй юмаар пиг дүүргэсэн хөвхөн хайрцгаа онгойлгож эдгээрийн дотроос олон цозон шилтэй жижиг хайрцаг гаргаж, гэрийн эзэнд аятайхан өнгөтэй шилтэй шингэнийг өгсөнд түүнийг нь уувал ухаан нь цэлмэж, бүх юман дээрээ нэрийг нь бичсэн хөгийн тасалгаанд өөрийгөө харахаас өмнө ханан дээр бичсэн эрхэмсэг үгсийг уншихаасаа өмнө, тэр ч байтугай гэнэт ухаангүй баярлахаасаа өмнө ирсэн гийчнээ таньж нүдэнд нь нулимс цийлгэнэжээ. Тэр бол Мелькиадес байлаа.

	Макондогийнхны ой ухаанаа сэргэснийг ёслон тэмдэглэж байх зуур Хосе Аркадио Буэндиа, Мелькиадес хоёр хууч хөөрч гарлаа. Цыган эндээс явахгүй бодолтой ажээ. Тэр бээр үнэхээр нөгөө ертөнцөд очоод ганцаар байж тэссэнгүй буцаж иржээ. Овгийнхондоо гадуурхагдаж, амьдралд дэндүү хоргодомтгой гэж шийтгэгдэн ид шидийн хүчээ алдсан тэр бээр дэлхийн элэг бүтэн байгаа энэ газар амар жимэр сууж, батиар татах ажилд биеэ зориулахаар шийджээ. Хосе Аркадио Буэндиа тийм шинэ юм гарсныг огт дуулаагүй ажээ. Гэвч өөрийгөө болон гэрийнхнийгээ солонгорсон төмөр илтсэн дээр мөнхөд тодрон үлдсэнийг үзэхдээ мэл гайхжээ. Яг энэ үед авсан зураг дээр Хосе Аркадио Буэндиа үнсэн өнгөтэй өрвөгөр үстэй, зэс товчтой цардмал захтай цамцтай, баярлах гайхах хосолсон царайтай гарчээ. Урсула үхтлээ хөхөрч, түүнийг «айж хоцорсон генералтай» адилхан байна гэж баталж байлаа. Үнэнийг хэлэхэд, арван хоёрдугаар сарын цэлмэг тэр өглөө Мелькиадесийн зураг авч байхад Хосе Аркадио Буэндиа үнэхээр цэрвэж байсан бөгөөд хүний дүрс төмөр илтсэн дээр буухын хэрээр хүн барагдана гэж айж байлаа. Хамгийн зугаатай нь гэвэл энэ удаа шинжлэх ухааныг Урсула өмөөрч, нөхрийнхөө балай бодлыг тас цохижээ. Тэр бээр Мелькиадесийг урьд үздэггүй байснаа мартаад гэртээ байлгана гэжээ. Гэвч өөрөө ач нарынхаа доог болохгүй (өөрийн нь ярьж байгаагаар бол) гээд батиараа огт татуулсангүй. Энд өгүүлж байгаа тэр өглөө хүүхдүүддээ цайны нь хувцсыг өмсгөж, нүүрийг нь оодож, Мелькиадесийн гайхамшигт аппаратын өмнө хоёр минут огт хөдлөлгүй зогсоохын тулд тархины ясны шөл нэг нэг халбагыг уулгажээ. Халуун бүлээрээ авхуулсан цорын ганц энэ зураг дээр Амаранта, Ребека хоёрын дунд хар хилэн костюмтай Аурелиано зогсож байлаа. Тэр бээр нэлээд ядрангуй царайтай, далдыг хардаг харцаараа харсан байсан нь олон жилийн хойно оршуулгын хайсны дэргэд буудуулах гэж зогсохдоо яг ийм байдалтай байж билээ. Гэвч энэ удаа хөвгүүн хувь ерөөл хаашаа эргэхийг мэдэхгүй, гагцхүү хавь ойрынхоо хот сууриныханд уран нарийн юм хийдэг гэж хайрлуулж хүндлүүлсэн инжаан төдий л байлаа. Урландаа Аурелиано байгаа үгүй нь мэдэгдэхгүй. Урлан нь Мелькиадесийн туршилтын өрөө ч бас болдог учир цыган эцэг хоёрыгоо шилэн савны харших, хорны тавгийн мөргөлдөх чимээн дунд, хүчил асгах, хүчилд бромт мөнгө уусган баллах зэрэг бөөн аюулын дунд Нострадамусын бэлгэдэн хэлснийг тайлбарлан чанга чанга маргалдаж байхад Аурелиано огт өөр ертөнцөд оччихсон байдаг байлаа. Аурелиано ажилдаа махруу, өөртөө хонжоо харж чаддаг учраас Урсулагийн мөсөн чихэр зарж олдгоос илүү мөнгө олох боллоо. Гагцхүү цээнд хүрсэн ийм эр яагаад эмс охидод хавьтдаггүй юм бол гэж л цөмөөрөө хачирхдаг байлаа. Нээрээ түүнд явдаг хүүхэн байсангүй. Хэдэн сар болоод Макондод хоёр зуу эргэм настай өвгөн тэнүүлч Хүмүүн Франсиско дахин ирэв. Тэр бээр хотод дандаа ирж, зохиосон дуугаа дуулдаг байлаа. Манаурегаас эхлээд хөндийн нөгөө хязгаар хүртэл мөртөө тааралдсан хот тосгонд болсон бүх явдлыг дуундаа нэгд нэгэнгүй өгүүлдэг, танил талдаа сураг дуулгах буюу гэр орондоо болсон явдлыг олон түмэнд мэдэгдэх гэсэн хүнийг хоёр сентаво өгөхөд тэр тухай нь дуунд оруулдаг байжээ. Нэг орой Урсула хүүгийнхээ сургийг гаргаж магадгүй гэж горьдон түүний дуулахыг сонсож байгаад эхийнхээ бие барсныг санамсаргүй мэджээ. Дуу зохиох уралдаанд чөтгөрийг дийлсний учир уг алдрыг олсон, жинхэнэ нэрийг нь хэн ч мэдэхгүй тэр хүн нойр хулжих толог дэлгэрэх үед Макондогоос алга болсноо одоо Катариногийн хүрээлэнд нэг мэдэхэд хүрээд ирчихсэн байж байлаа. Түүний дуулахыг чагнан, дэлхийн сонин сонсох гэж цөмөөрөө тэнд очив. Хүмүүн Франсискотой хамт нэгэн тарган авгай морилон ирсэн нь, дөрвөн индиан түүнийг дамнуургаар дамжлан, номой байрын залуухан эрлийз хүүхэн дээр нь шүхэр барин нарнаас халхлан явах ажээ. Энэ удаа Аурелиано ч тийш очжээ. Тойрон хүрээлсэн сонирхогчдын дунд асар том хамелеонтой төстэй Хүмүүн Франсиско залран сууж байлаа. Тэр бээр бүүр Гуайянд байхад нь ноён Уолтер Рэлигийн15 бэлэглэсэн мөнөөхөн эртний баян хуураа даран, өвгөн хүний паргиа хоолойгоор дуулж, явган явж сурсан хүний байдлаар далайн хужирт хагарсан парвигар хөлөөрөө дууны айзамд тохируулан товшиж байлаа. Тасалгааны гүнд өөр өрөө рүү ордог нэг хаалга харагдаж, түүгээр эрчүүл ээлж ээлжээр орон, үүдэнд нь нөгөө дамнуулж ирсэн тарган авгай дэвүүрээр сэвэн сууж байлаа. Чихнийхээ ард хиймэл сарнай хавчуулсан Катарино нишингийн дарс худалдаж, эрчүүдэд ойртон гараа цээртэй газар нь хүргээд авах далим алдахгүй байлаа. Аурелиано шинэ сониныг дуустал сонсоод, өөрийнд нь хэрэгтэй юм сонсоогүй учир явах гэтэл нь авгай хуруугаараа дохин дуудаж,

	— Чи ч ор, ердөө л хорин сентаво гэж хэлжээ.

	Аурелиано пэндгэр авгайн өвдөг дээр байгаа аяганд мөнгийг чулуудаад, ямар учиртайг нь ч мэдэлгүй хаалга нээн орж явчихлаа. Орон дотор залуухан эрлийз хүүхэн жингэрийн дэлэн шиг мээмээ унжуулчихсан чармаа шалдан хэвтэж байлаа. Аурелианогийн түрүүнд энд жаран гурван эрэгтэй оржээ. Олон хүний уур амьсгаанд бохирдож, дээр нь хөлс хулмасны үнэр шингэсэн агаар бүгчим өмхий гэж жигтэйхэн. Бүсгүй норсон цагаан даавуугаа авч өрөөсөн сэжүүрээс нь бариач гэж гуйв. Цагаан даавуу нойтон таар шиг хүнд болжээ. Хоёул түүнийг мушгин, хэвийн жинд ортол нь усыг нь шавхрав. Дараа нь сийрсийг ч сэгсэрсэнд хөлс дусалж байлаа. Аурелиано тэр бүгдийг л хийгээд байх сан гэж туйлаас хүсэж байлаа. Амрагийн ажлыг яаж хийдгийг онолын хувьд мэдэж байсан боловч түүний өвдөг нь чичрэн, хөл дээрээ арайхийн тогтож байлаа. Бүсгүйг ороо засаж дуусаад хувцсаа тайл гэхэд нь Аурелиано «Намайг хүчээр оруулсан юм. Хорин сентаво аяганд хий гэсэн, бүү удаарай гэсэн» хэмээн ээдрэн хэлэхэд бүсгүй түүний байдлыг ойлгож, «Гарахдаа дахиад хорин мөнгө өгчих юм бол жаахан удаж болно» гэж аяархан хэлэв. Ичиж зовохын туйлд хүрэн хувцсаа тайлж байхад нь өөрийнх нь нүцгэн бие ахынх нь дэргэд юу ч биш байгаа гэсэн бодол амар заяа үзүүлэхгүй байжээ. Бүсгүй хэчнээн оролдсон боловч Аурелиано улам арчаагүй болж «Би дахиад хорин сентаво өгчихнө» гэж цөхрөн бувтнаж байлаа. Бүсгүй баярласнаа дуугүйхэн илэрхийлжээ. Бүсгүйн арьс нь хавиргандаа наалдаж нуруу нь холгон цус шүүрчээ. Туйлдаж ядарснаас ихэд амьсгаадна. Хоёр жилийн өмнө Макондогоос их ээ хол газарт бүсгүй өргөж авсан эмгэнтэйгээ сууж байжээ. Нэг удаа лаагаа унтраалгүй унтаж хоцроод нэг сэрвэл байшин нь бөөн гал болсон байжээ. Тийнхүү суудаг байшин нь үнс болжээ. Түүнээс хойш эмгэн байшингийнхаа үнийг олуулах гэж түүнийг хот сууринаар авч яван, хорин сентавогоор хүний өвөрт оруулах болжээ. Өрөө дарахаас гадна замын зардал, хоол хүнс, түүнчлэн дамнуургачин индиан нарын хөлсийг төлөх учиртай тул шөнө бүр далан хүнтэй унтаад байвал одоо арав орчим жил ингэж явах үлдлээ гэж бүсгүй бодож байжээ. Эзэн эмгэнийг хаалга хоёр дахиа тогшиход Аурелиано юу ч хийж чадалгүй, нулимсаа арайхийн барьсаар өрөөнөөс гарчээ. Энэ шөнө тэр бээр бүсгүйг өрөвдөх, хүсэх хоёр зэрэгцэн унтаж чадсангүй. Түүнийг хайрлаж, хамгаалах гэсэн юунд ч дийлдэшгүй хүсэлд автжээ. Өглөө нь нойргүй хонож, тачаадан зовсон тэр бээр эмгэний эзэрхийлэхээс бүсгүйг өмгөөлөн авах, далан эрийн эдэлдэг тэр жаргалыг шөнө бүр ганцаараа эдэлж байхаар энэ бүсгүйтэй суух гэж хатуу шийджээ. Гэвч өглөөний арван цагт Катариногийн газар ирвэл бүсгүй Макондогоос нэгэнт явчихсан байлаа.

	Цаг хугацаа өнгөрөхөд залуу хүүгийн оргилуун гоомой хүсэл намжсан боловч мөрөөдлөө биелээгүйд харамсах сэтгэл лавширчээ. Тэгээд ажилдаа хамаг сэтгэлээ тавих болж, бэлгийн ажил хийж чаддаггүй гутамшгаа нуухын тулд насан туршаа гоонь явахаар шийдэж билээ. Тэр завсар Мелькиадес Макондод зургийг нь авбал зохих бүхний зургийг авсны хойноо батиар татах аргаар Тэнгэр байгааг шинжлэх ухааны үүднээс нотлохоор шийдсэн Хосе Аркадио Буэндиад солиот туршилтаа хийг гэж туршилтынхаа өрөөг тавьж өгчээ. Буэндиа гэрийнхээ энд тэнд авсан зургийг олон давхарлуулснаар эзэн тэнгэр гэж байдаг бол зургийг нь эрт орой хэзээ боловч заавал авна, байдаггүй юм бол байдаг гэдэг таамгийг бүрэн тас цохино гэдэгт бат итгэж байлаа. Мелькиадесийн тухайд гэвэл Нострадамусыг л лавшруулан судалж, онгож гандсан хилэн хантаазтайгаа байдгаараа амьсгаадан урьдын өнгөө аль хэдийн алдсан бөлзөгтэй хэрээний сарвуу шиг чөргөр гараараа цаасан дээр махир тахир юм сараачиж, шөнө орой болтол сууна. Макондогийн хойч ирээдүйг урьдчилаад харчих шиг, Макондо шил толь болсон том байшин бүхий үзэсгэлэнтэй сайхан хот болно. Гэвч энэ хотод Буэндиагийн удам судар ор мөргүй алга болох юм шиг нэг удаа санагджээ. «Дэмий бүү донгос. Шилэн байшин биш ээ, мөсөн байшин, би зүүдэндээ үзсэн юм, тэнд Буэндиагийнхнаас заавал байна» гэж Хосе Аркадио Буэндиа унтууцав. Урсула олноос гажууд амьтдын энэ орныг жаахан ч гэсэн бусдын жишиг болгох гэж улайрч, том зуух барьж аваад, мөсөн чихэр дээрээ нэмж, сагс сагс талх, төрөл бүрийн жигнэмэг хийж, хөндийн зам дээр гарч худалдахад хэдхэн цагт л үзэх юмгүй гүйчихдэг байлаа. Урсула хөл жийн амрах насан дээрээ очсон боловч тэгсэнгүй, харин ч улам борви бохирохгүй зүтгэх болж байлаа. Ажлаа урагштай байгаад урамшин толгой өөд татахгүй байсан тэр бээр нэг орой индиан авгайг тогоонд элсэн чихэр хийж байх зуур цонхоор санамсаргүй хараад үдшийн шар гэгээнд хоёр танихгүй бүсгүй хашаанд юм нэхэж суугааг үзэхдээ гайхаж хоцорчээ. Тэр бол Ребека, Амаранта хоёр байлаа. Тэд гурван жил эмээгээ үхлээ гэж өмссөн гашуудлын хувцсаа дөнгөж сая тайлж, өнгөт даашинз өмссөн нь тэднийг огт өөр болгожээ. Хэний ч санаагүй байтал Ребека Амарантаг дагуулахгүй хөөрхөн болжээ. Тэр бээр арьс нимгэн, нүд том, харц урсгал, гар уран бөгөөд тэлүүрт татсан даавуун дээгүүр гар хөдлөх нь үл үзэгдэх утсаар хатгамаллаж байх мэт болно. Амаранта гоо үзэсгэлэнгээр Ребекагаас дутуу боловч талийгаач эмээгийнхээ уулын бодь, нэр төрөө хичээх сэтгэлийг авч төржээ. Аркадио эцэг шигээ тэнхээтэй хүн болох нь мэдэгдэж байвч тэдний дэргэд хүүхдээрээ байлаа. Аурелиано түүнд үсэг бичиг зааснаас гадна уран дарх заажээ. Хүүхдүүд нь өсөж томрон удахгүй хань бүлтэй, үр хүүхэдтэй болж гэртээ багтахыг болиод туурга тусгаарлах нь гэдгийг Урсула ойлгон, удаан жил нуруугаа бөгцийтөл ажиллаж хураасан мөнгөө гаргаж, дархнуудтай хөлс хүчийг нь тохиролцон байшингаа томруулж гарав. Тэгээд айлчин гийчний морилох ёслолын нэг том танхим, халуун амиараа арван хоёул суугаад зоог барьчих сэрүүхэн тохилог хоолны өрөө, жин үдийн хурц нарнаас сарнайн том хүлэмжээр сайтар халхлагдсан урт гонхон бариулж, гонхны дагуу ваартай ойм, хайтан цэцэг тавих суурь хийлгэжээ. Бас хоёр зуух тавихын тулд гал тогооныхоо өрөөг томсгох, Хосе Аркадиогийн хойчийн явдлыг Пилар Тернерагийн мэргэлсэн өнөө агуулахыг буулгаж, хүрэлцэхээр хоол хүнсний нөөц үргэлж байлгахын тулд хоёр дахин томыг барихаар болов. Хашаанд асар том туулай бөөр модны ёроолд бүсгүйчүүл, бүстэйчүүлийн гэсэн хоёр усан сан, байшингийнхаа ард зайтай жүчээ, тахианы торон хонуур, үнээ саах саравч, нүүдлийн шувуу дураар орж гарч болох дөрвөн талдаа цонхтой тор хийлгэжээ. Нөхрийнх нь элдэв юм зөгнөн боддог нь халдсан мэт ихэд хөөрч дэвэрсэн Урсула хэдэн арван чулуучин, модчин дагуулж гэрэл яаж тусах, илч хаанаас түгэх ёстой зэргийг өөрөө шийдэж, зайг баримжаагаар хуваарилж байлаа. Макондог байгуулагдахад анх барьсан энгийн байр, багаж хэрэгсэл, барилгын хэрэглэгдэхүүнээр дүүрч, ажилчид холхилдон, өөрсдөө бусдад саад хийх мөртөө бусдыг бүү садаа болоод бай хэмээн албархаж, мөнөөхөн хүүдийтэй яс хаа л бол хөлд нь тээглэж, хар яр хавиралдахад бөөн уур унтуу болох ажээ. Хөл толгой нь олдохгүй ийм бужигнаан дундаас, түүхий шохой, газрын хэвлээс олгойдох лавын уур утаа дундаас Макондодоо хамгийн том төдийгүй тэр хавьдаа хамгийн зочирхог, сэрүүхэн байшин яаж босов гэдгийг хэн ч ойлгохгүй байлаа. Буэндиа тэр их бужигнааны ид үеэр ч эзэн тэнгэрийг гэнэдүүлэн зургийг нь авах гэж хөөцөлдсөөр байсан тул бүр ч ойлгож цөхөж байлаа. Шинэ байшин бараг бэлэн болоод байхад Урсула эр нөхрөө биелшгүй мөрөөдлийнх нь хүлээснээс гаргаж, байшингийн нүүрэн талыг өөрсдийнхөө бодсон цагаан өнгөөр бус, хөх өнгөөр будах тушаал авснаа хэлж, цаасан дээр бичсэн албан захирамжийг үзүүлэв. Буэндиа эхнэрийнхээ юу яриад байгааг даруйдаа ухаарсангүй, юуны өмнө бичсэн хүний нэрийг л сонирхон хараад

	— Хэн бэ гуай нь гээч вэ? гэж асуувал сэтгэлээр унаж хоцорсон Урсула:

	— Вангийн түшмэл. Засгаас томилогдсон том дарга гэлцэх юм гэв.

	Вангийн түшмэл дон Аполинар Москоте, Макондод сэмхэн ирж, жижиг бараа тотиор солих гэж ирж байсан анхны арабчуудын нэгний байгуулсан «Отель Хакоба» гэсэн буурчийн газар бууснаа маргааш нь л Буэндиагийн байшингаас хоёр хорооллын тэртээ шууд гудамж руу харсан хаалгатай байр хөлслөн, Хакобагаас ширээ сандал худалдан авч тавиад өөрийн авчирсан улсын сүлдийг хананд хадаж, хаалган дээрээ «Вангийн түшмэл» гэсэн хаяг бичжээ. Тэгээд үндэсний тусгаар тогтнолын ойд зориулж, бүх байшинг хөхөөр будах анхны захирамжийг гаргасан ажээ.

	Хосе Аркадио Буэндиа тушаалын хуулбарыг барьсаар ирвэл, вангийн түшмэлийг үдийн зоогийн дараа даруухан контортоо өлгөсөн дүүжин орон дээрээ амарч байхтай нь таарлаа. «Та энийг бичсэн үү?» гэж Буэндиа асуулаа. Дон Аполинар Москоте хэмээх хөдөлж ядсан, аймхай байрын ахимаг насны хүн тэр захирамжийг бичсэнээ хэллээ. «Ямар эрхтэй болоод ингэдэг билээ?» гэж Буэндиа дахин лавлалаа.

	Дон Аполинар Москоте ширээний шургуулга ухан, нэг бичиг гаргаж ирэн өөдөөс сарвайсныг Хосе Аркадио Буэндиа авч, «Нэр дурдсан хотод вангийн түшмэлийн үүрэг гүйцэтгүүлэхээр томилов» гэснийг халти хараад,

	— Энэ хотод цаасыг тоож үздэггүй юм. Манайд гүйцэтгэх хүн хэрэггүй, гүйцэтгээд байх юм ч байхгүй гэдгийг мэдтүгэй гэж тайван өгүүлэв.

	Тэгээд Буэндиа жишимгүй царайлан зогсох ноён Аполинар Москотед, тосгоныг анх яаж байгуулсан, газрыг яаж хуваарилсан, зам яаж тавьснаа дуугаа өндөрлөлгүй тайлбарлаж, тийнхүү хийх ёстой бүхнийг хийхэд ямар ч засгийн газрыг үймүүлээгүй, тэгэхлээр өөрсдийг нь бүү үймүүл гэж тайван хэллээ. «Бид хорхойд хоргүй улс. Манайд хэн ч хөгширч үхээгүй. Макондод одоо болтол оршуулгын газар байхгүй байгааг үзээ биз дээ» гэж хэлжээ. Бас бид засгийн газарт зарга заалхай мэдүүлэх юм алга, Харин ч манийг өөдөлж дэгжихэд саад хийгээгүйд баярлаж явдаг, хойшид ч тийм байлгах байх гэж найдаж байна. Толгойтой амьтан бүхэн ирээд л тэг ингэ гэж тушааг гэж Макондог бид байгуулаагүй шүү дээ гэв. Аполинар Москоте найрсаг зөөлөн байх ёсоо алдалгүйгээр өмд шигээ цагаан бүдүүн ширхэгтэй бөс даавуун хүрмээ өмсөв.

	— Хэрвээ та хотод ерийн, энгийн нэг суух гэж байгаа бол тавтай морил оо. Хүмүүсийн байшинг хөхөөр будуулж эмх замбараа алдуулах гэж ирсэн бол та муусайн новшоо аваад ирсэн замаараа сурсан дуугаа дуулаад буц. Манай байшин тагтаа шиг цав цагаан байх болно гэж Буэндиа төгсгөжээ.

	Аполинар Москоте ноён царайгаа барайлган, гэдрэг ухраад шүдээ зуун, сэтгэл нэлээд долгилсон байдалтай:

	— Зэвсэгтэй гэдгээ танд сануулмаар байна гэлээ. Хосе Аркадио Буэндиа урьд нь морь газарт унагаж явсан залуугийн нь тэнхээ хэдийд нь гарт нь хуралдаад ирснийг ч анзаарсангүй, нэг мэдэхэд л Аполинар Москоте ноёныг гадуур цамцны нь хоёр энгэрээс атган авч, нүдний тус газар өргөн авчраад,

	— Үлдээд байгаа насандаа үхдэл чирсэнд орвол хэдэн хувь амьдыг нь чирвэл дээр юм уу даа гэж хэлж билээ.

	Тэгээд тэр бээр Аполинар Москоте ноёныг заамдан өргөсөн чигээрээ гарч гудамжны голд аваачин, Макондогоос хөндий ордог зам руу харуулан хоёр хөлөөр нь тавьжээ. Хэд хоноод нөгөөх нь винтов барьсан, хөл нүцгэн, ноорхой хувцастай цэрэг дагуулж, үхэр тэргэн дээр эхнэр, долоон охиноо суулгачихсан хүрч иржээ.

	Хойхно нь тавилга хэрэгсэл, авдар сав, эд агуурс ачсан хоёр тэрэг ирлээ. Вангийн түшмэл суух байшин олтлоо эхнэр хүүхдээ «Отель Хакоба»-д түр буулгаж, өөрөө контороо нээн, үүдэндээ хоёр харуул зогсоожээ. Макондогийн хууччуул урилгагүй зочдыг үлдэн хөөхөөр хатуу шийдэж, ахмад хөвгүүдээ дагуулаад Хосе Аркадио Буэндиа дээр ирж, түүгээр удирдуулан хөдлөх гэжээ. Гэтэл Буэндиа тэднээс зөрж, Аполинар Москоте ноён эхнэр хүүхэдтэйгээ ирсэн учир гэрийнхнийх нь өмнө хүний нэр хүндийг гутааж болохгүй, энэ хэргийг эв найраар шийдэх хэрэгтэй гээд халгаасангүй.

	Аурелиано эцгээ дагаж явъя гэлээ. Энэ үед тэр бээр үзүүрийг нь цавуудан имэрсэн хар сахалтай, хожим дайнд ялгарах сүрлэг дуутай болсон байлаа. Гар хоосон тэр хоёр үүдэнд зогсоо харуулыг хайхарсангүй вангийн түшмэлийн конторт орж явчихлаа. Аполинар Москоте ноён огт сандарсангүй, санаандгүй тэнд байж таарсан эх шигээ хар үстэй, арван зургаан настай Ампаро, дөнгөж ес хүрч байгаа ягаан царайтай, ногоон нүдтэй Ремедиос гэдэг хоёр охинтойгоо танилцуулав. Хоёул царайлаг бөгөөд сайн хүмүүжилтэй ажээ. Буэндиа нарыг дөнгөж ормогц ирэгсдийн нэр усыг эцгийнхээ хэлж завдаагүй байхад тэр хоёрт сандал дөхүүлж өгчээ. Гэвч эрчүүл суусангүй.

	— За яах вэ, нөхөр минь. Тануус хотод үлдвэл үлд. Гэхдээ гадаа хаалган дээр байгаа буу барьсан дээрэмчдээс айсан юм биш шүү, танай гэргий охидыг хүндэлсэндээ тэгж байгаа юм гэж Буэндиа хэлэв.

	Аполинар Москоте ноён түгдэрсэн боловч Буэндиа түүгээр үг хэлүүлсэнгүй.

	— Гэхдээ бид хоёр болзол тавина. Нэг, хүн бүр өөрийн хүссэн өнгөөр л байшингаа будаж байна. Хоёрт, цэргүүдийг одоохон Макондогоос явуул. Хотын хэв журмыг бид хариуцна гэж нэмж хэллээ. 

	Вангийн түшмэл алгаа тэнийлгэн баруун гараа дээш өргөөд,

	
— Хүндэтгэлийн үг үү? гэж асуувал Буэндиа,

	— Дайсны тань үг ээ. Танд нэг зүйлийг хэлэхэд та бид хоёр дайсан хэвээрээ байх болно гэж гашуудангуй хэллээ.

	Тэр оройгоо цэргүүд хотоос явав. Хэд хоноод Буэндиа вангийн түшмэлийнд байшин олж өгөв. Аурелианогоос бусад нь цөм тайвширлаа. Аурелиано насаар бол вангийн түшмэлийн бага охин Ремедиост эцэг нь баймаар боловч түүнийг зүрхэндээ тээн байнга шаналах боллоо. Энэ нь гуталд орон нухах чулуу шиг амар заяа үл үзүүлэх биеийн шаналгаа байлаа.

	 

	* * *

	 

	Тагтаа шиг цагаан шинэ байшингаа бүжигт найр хийж мялаав. Ребека, Амаранта хоёрыг насанд хүрсэн бүсгүйчүүд болсныг мэдсэн тэр үдэш байшин барих санаа Урсулад төрж билээ. Үнэнийг хэлэхэд бүсгүйчүүдийг зочдоо хүлээгээд авахад нүүр улайхааргүй өрөөтэй болгох гэж хүссэнээс үүдэж уг барилгын ажлыг үүсгэсэн билээ. Бодсоноо гялалзтал бүрэн биелүүлэхэд саад болох юм байгаагүй тул байшинг өөрчлөн барьж, байх бүх хугацаанд борви бохисхийлгүй ажиллаж, ажил дуусахаас өмнө чихэр, талх худалдаж олсон мөнгөөрөө гэрээ гоёх, тохижуулах олон үнэт ховор эдлэл захиалсны дотор оньст төгөлдөр хуур байсан нь хотынхныг гайхуулж, залуучуудыг ихэд баярлуулсан гайхамшигт эд байлаа. Тэр хуурыг задлан хэдэн хайрцагт хийж авчраад, венийн тавилга, богемийн болор, үнэт суулга, голланд даавуу, элдэв дэнлүү, лааны тосгуур, цэцгийн ваар, хивс бүтээлгийн хамт буулгажээ. Энэ бүхнийг нийлүүлсэн худалдааны газар италийн мастер Пьетро Креспийг төгөлдөр хуурыг угсраад, худалдаж авсан эздэд нь яаж хэрэглэдэг, зургаан хатуу цаасан бортгон дээр нүх гарган бичсэн чамин аялгуунд яаж бүжиг хийдгийг зааж өгөөд ир гэж өөрийн зардлаар явуулсан байжээ.

	Пьетро Креспи бол цайвар үстэй залуухан эр. Түүн шиг цэвэрхэн сайхан, төлөв төвшин хүнийг Макондогийнхон үзээгүй байлаа. Тэр бээр дэгжин харагдах гэж мэрийх тул амь тэмцэм халуунд ч мөнгөн товруутай савхин хантааз, зузаан хар цэмбэн нөмрөгөө тайлалгүй ажиллана. Хэдэн долоо хоног зочдын өрөөг дотроос нь түгжиж аваад, хөлсөө цувуулан зүтгэж, Аурелианогийн дархаа хийдэгчлэн махруун ажиллаж тэгэхдээ гэрийн эздээс зүйг барин зайтайхан байдаг байлаа. Нэгэн сайхан өглөө Пьетро Креспи зочдын өрөөний хаалгыг нээлгүй зэхсэн юмаа хэнд ч харуулж гайхуулалгүйгээр эхний бортогыг төгөлдөр хуурт хийсэнд алх чихэнд чийртэй тог тог хийх, банз зогсолтгүй түр няр унах чимээ гэнэт намдаад, хөгжмийн гайхмаар тунгалаг, яруухан эгшиг дуурьслаа. Бултаараа зочдын өрөө рүү гүйлдэв. Буэндиа аяны сайхныг сонсоод биширсэнгүй харин өөрөө дээш доош болоод байх даралт товчийг харахдаа мэл гайхан зогсжээ. Тэр ч байтугай тэр үл үзэгдэгч хөгжимчний зургийг авах гэж Мелькиадесийн аппаратыг зоожээ. Энэ өглөө итали эр өглөөний хоол хамт идэв. Ребека, Амаранта хоёр хоол авчирч өгөөд, энэхүү тэнгэрлэг сайхан хүний бөгжгүй цагаан хуруугаараа хутга сэрээ цэмцгэр гэгч барин намбатай хөдлөхийг харахдаа зүрх алдаж байлаа. Зочдын өрөөний хажуугийн тасалгаанд Пьетро Креспи бүжгийн хичээл зааж эхлэв. Охидын биед огт хүрэлгүйгээр метрономоор айзам тааруулан цохиж, янз бүрийн гишгэлтийг хийж үзүүлэв. Охидын бүжиг сурч байх зуур Урсула тасалгаанаас хором ч гаралгүй тэднийг найрсгаар ажиглаж байлаа. Энэ хэдэн өдөр Пьетро Креспи бүжгийн шаахай, биеэ барьсан нарийхан гэгчийн тусгай өмд өмсжээ.

	«Дэмий юманд санаа зовох юм. Энийг ямар эр хүн гэдэг юм» гэж Буэндиа эхнэртээ хэлжээ. Гэвч хичээл дуусаж итали залууг Макондогоос явсан хойно л Урсула хянах байраа сая орхижээ. Тэгээд найрт бэлтгэж эхэллээ. Урсула найрт тоотойхон хүн урив. Макондог босголцсон бүх өрхөд урилга өгсөн атал тэр үед хоёр бутач хүүхэд нэмж гаргаад байсан Пилар Тернерад л өгсөнгүй. Урих хүнийг нөхөрсөг сэтгэлийн угаас боловч нэлээд алаг үзэлтэй сонгосон байлаа. Учир нь урилга авагчид нь аян хийж Макондог байгуулахаас бүр өмнө Буэндиатай үерхдэг андууд, хар багаасаа Аурелиано, Аркадио нартай үерхсэн тэдний хүү, ач нар, Ребека, Амаранта хоёрын хамт юм хатгамалладаг тэдний охид, зээ нар байлаа. Макондогийн номхон захирагч Аполинар Москоте ноёны эрх мэдэл үзэмжийн төдий бөгөөд түүний үйл ажиллагаа модон жад барьсан хоёр цагдааг хувийн зардлаар байлгаж байгаагаас хэтэрдэггүй байлаа. Амиа тэжээхийн эрхээр хоёр охин нь оёдлын газар нээж, тэнд бас хиймэл цэцэг, гуайявагаар амьтан хийж, онцгой захиалгаар амрагийн захидал бичих болов. Охид даруухан, эелдэг, хотдоо хамгийн царайлаг, шинэ бүжгийг бүгдээс сайн хийдэг байсан боловч найрт уригдагсдын тоонд багтаагүй болно.

	Урсула, Амаранта, Ребека гурав тавилгыг авдраас нь гаргаж мөнгөн хэрэгслийг цэвэрлэж, сарнай овоолсон завин дотор гуниглан байгаа бүсгүйчүүдийн зургийг өлгөн, барилгачдын барьсан нүцгэн ханыг амь оруулж байх завсар Буэндиа эзэн тэнгэр гэж байхгүй юм байна гэж бат итгэн тэнгэрийг мөшгөхөө больж, оньст төгөлдөр хуурын гэдэс дотрыг уудалж, ид шидийнх нь нууцыг тайлах гэж оролджээ. Найр нөгөөдөр гэж байхад хаанаас гараад ирсэн нь үл мэдэгдэх өдий төдий эрэг боолт, дохиур, цохиурыг хөглөрүүлэн бажгадаж, нэг үзүүрээс нь тэнийлгэхэд нөгөө үзүүр нь атирчих олон чавхдасны дотор толгой эргэн барьж тавьсаар уул зэмсгийг нэг эвлүүлэхчээн аяджээ. Буэндиагийнх хэзээ ч ингэж хөл болж, хөөрцөглөн бужигнаж байсангүй. Гэвч керосин дэнг яг тогтсон өдөр, цагтаа асааж амжлаа. Давирхай, нойтон шохой ханхалсаар байгаа байшингийн хаалга онгойж, Макондогийн хууччуулын үр хүүхэд, ойм, хайтан цэцэг бүхий гонхон, одоохондоо нам гүм байгаа суух өрөө, сарнайн анхилуун үнэр түгэх цэцэрлэгийг үзээд зочдын өрөөндөө цагаан даавуугаар бүтээсэн үл мэдэгдэх сонин зүйлийн дэргэд цугларлаа. Хөндийн хотод нэлээд дэлгэрсэн оньст хуурыг үзсэн улс түүнийг харахдаа ялихгүй урам хугарсан боловч Ребека, Амаранта хоёроор бүжгийг эхлүүлэхээр Урсула анхны бортогыг хийхэд оньс ажилласангүйд хамгийн их урам хугарчээ. Бараг сохорч, эрүү өвдөг нийлсэн Мелькандес урьдын ид чадлаа дахин гарган төгөлдөр хуурыг засах гэж оролдов. Эцэст нь Буэндиа гацсан арааг огт санамсаргүйгээр хөдөлгөтөл хөгжим дуугарч, хол хол хийснээ дараа нь огт замбараагүй холилдсон ая гарчээ. Чинээнд нь тултал татаж, гайхалтай зоримог хөглөсөн чавхдасыг дохиур балбасаар бэхэлгээнээсээ мултран унаж байлаа. Гэвч далай эрж, давшгүй өндөр даваа давсан хорин хоёр зоригтны үр сад ая алдагдан бүдчүүлэхийг тоолгүйгээр үүр цайтал бүжиглэжээ.

	Пьетро Креспи оньст хуурыг засахаар Макондод буцаж ирлээ. Ребека, Амаранта хоёр чавхдасыг засахад нь түүнд туслах зуураа вальсын хэлгий аялгууг жаал дуурайжээ. Итали залуу эелдэг, өөлөхийн аргагүй байх учир Урсула түүнийг хянаж цагдахыг больжээ. Пьетро Креспи зассан оньст хуурын аянд явуулахаар төлөвлөөгүй байсан салахын бүжиг явуулж, Ребекатай орчин үеийн бүжгийн эрхэм урлагийг үзүүлжээ. Аркадио, Амаранта хоёр уран эвлэгээрээ тэр хоёроос дутахгүй байлаа. Гэвч үзүүлэх бүжгийг зогсоохоос аргагүй болов. Учир нь үүдэнд сонирхогчдын дунд зогсож байсан Пилар Тернера, Аркадиог хүүхэн шиг бөгстэй юм гэж хэлсэн эмэгтэйг үсэджээ. Шөнө дөл болсон байлаа. Пьетро Креспи салах ёс хийхдээ сэтгэл уяраам үг хэлээд, удахгүй эргэж ирнэ гэж амлалаа. Ребека түүнийг хаалган дээр гаргаж өгөөд хаалга цоожилж, дэнлүү унтраахад өрөөндөө очоод мэлмэртэл уйлж гарлаа. Хэдэн өдөр тэр бээр тайтгарч чадахгүй уйлж, уйлсныг нь хэн ч, тэр байтугай Амаранта ч мэдсэнгүй ээ. Ребекагийн юмаа нуугаад байгаад гэрийнхэн нь гайхсангүй. Наанаа нийцтэй эелдэг Ребека цаана хажиг гажууд зантай, дотуур тамиртай байлаа. Үс зүс сайхантай, бие чийрэг, хөл зэгзгэр бүсгүй болсон боловч Буэндиагийнд анх ирэхдээ авчирсан хэд хэд засагдаж, тохойловч нь ойчоод өгсөн өнөө ганхуур сандалдаа суух дуртай хэвээрээ байлаа. Ребекаг өдий болсон хойноо хуруугаа хөхөх зангаа тавиагүй байгаа гэж хэн ч сэжиглэхгүй байлаа. Иймээс ая таарвал л угаалгын өрөөнд түгжиж аваад буруу харан унтах сургууль хийдэг байлаа. Нэг бороотой үдэш сэн билээ. Үеийн бүсгүйчүүдтэйгээ хайтан цэцэгт гонхонд юм нэхэн ярилцан сууж байтал ярианы учиг гэнэт тасарч, цэцэрлэгийн нойтон жим, өтний овоолсон шороог харахдаа уйтгар гунигийн гашуун нулимс өөрийн эрхгүй мэлмэрэн иржээ. Уйлах болсноосоо хойш жүржийн шүүс, гишүүнэ хоёроор тухайн үед нь эмчилсэн муу зуршил нь юунд ч дийлдэхгүй дахичихлаа. Ребека ахин шороо идэх боллоо. Эхний удаа яахыг нь үзье гэж сониучирхан, эвгүй амтагдахад дур гутах биз гэж боджээ. Нээрээ ч үмхсэн шороогоо буцааж тургив. Гэвч уйтгарт автах тусмаа шороо амсан амссаар амтанд нь анхных шигээ бүрмөсөн орчихлоо. Халаасаа шороогоор дүүргэж аваад найз охиддоо хамгийн хэцүү шаглаасыг заан, хойноос нь сэтгэлээр унан шороо, шохой идээд байхын хэрэггүй муусайн эрчүүдийн тухай ярих зуураа баярлах ч шиг, зовох ч шиг сэтгэл хачин болсоор нөгөөхөө чимх чимхээр нь сэм сэмхэн идэж бардаг байлаа. Чимх шороо идчихэд нь өөрийг нь далан таваар буулгасан цорын ганц хархүү өөрт нь ойртож, барин тавин нүдэнд үзэгдэх шиг чийдмэл ганган савхин гутлаар ертөнцийн нөгөө хязгаарт гишгэн явахад шороогоор дамжин биеийн нь хүнд, цусны нь илч өөрт нь дамжих мэт амыг аргаан, зүрхийг тайвшруулах шорвог шорооноос тэр нь амтагдах шиг болдог байлаа. Нэг орой Ампаро Москоте шинэ байшингаа үзүүлээч гэж гуйжээ. Амаранта, Ребека хоёр вангийн түшмэлийн эрх охиныг гэнэт ирсэнд бишүүрхэн, хөндий бөгөөд ёсорхог угтаж томруулсан байшингаа үзүүлэн төгөлдөр хуураа залган сонсгож жимсний ундаа, жигнэмэг тэргүүтнээр дайлав. Ампаро биеэ сайхан авч явах, бусдын хайрыг татах, уян налархай аашлахын хувьд хоёр бүсгүйд үлгэр болохоор байсан тул хэдхэн минут өрөөгөөр ороод гарсан Урсула хүртэл биширч гүйцсэн байлаа. Хоёр цаг болоод ярих юмаа дуусаж байтал Ампаро Амарантагийн нүд хариулж байгаад өөр зүг анхаарангуут нь Ребекад захиаг атгуулж амжлаа. «Ноёхон Ребека Буэндиад» гэсэн захидлын хаягийг төгөлдөр хуурын заавар бичсэн шиг ногоон бэхээр нямбай нь аргагүй жирийлгэн бичсэнийг ажиглаж амжаад хурууныхаа өндгөөр нугалаад цээживчнийхээ өвөр рүү хийж Ампаро Москотег хэмжээ хязгааргүй баярласан, үхэн үхтлээ сэм сүлбэлдэхийг дуугүй илтгэсэн харцаар харжээ.

	Ампаро Москоте, Ребека, Буэндиа хоёр гэнэт үерхэх болсонд Аурелианогийн сэтгэлд найдвар төржээ. Жаалхан Ремедиосыг санан шаналсаар байлаа. Гэвч түүнтэй дайралдах аз таарахгүй л байв. Макондог байгуулалцсан Магнифико Висбаль, Геринельдо Маркес нарын хүү, өөрийн төө зайгүй найз Висбаль, Маркес нарын хамт хотоор явахдаа оёдлын газар орж шунаг нүдээр түүнийг хайвч зөвхөн эгч нар нь л байж байдаг байлаа. Ампаро Москоте тэднийхээр орж гарах болсон нь сайны ёр байлаа. «Ремедиос түүнтэй хамт ирэх ёстой. Заавал ирнэ» гэж Аурелиано дотроо бодож энэ үгийг өчнөөн удаа их л итгэлтэй давтан хэлж, нэг орой дархныхаа газар алтан загас хийж байтлаа гэнэт Ремедиос сэтгэлийн нь дуудлагад хариулах нь гэж гэнэт мэдэрчээ. Үнэхээр ч, түдэлгүйхэн хүүхдийн дуу гарахыг сонсоод толгой өндийлгөн үзвэл хаалган дээр ягаан органди даашинз, жижигхэн цагаан шаахай өмссөн охин зогсож байсанд дотор нь палхийгээд явчхав.

	— Наанаа орж болохгүй ээ, Ремедиос! Наана чинь ажил хийж байгаа гэж Ампаро Москоте гонхноос хашхирав. Гэвч Аурелиано эгчийнхээ хэлж байгаа үгийн учрыг ухах зав охинд өгсөнгүй, амнаас нь оосорлосон алтан загасаа дээш өргөн,

	— Ор ор гэжээ.

	Ремедиос орж ирэн загас гээд нэг юм асуусан боловч Аурелианогийн дотор нь гэнэт бөглөрөн давчдаад хариу хэлж чадсангүй. Энэхүү ягаан арьсыг дандаа илж, энэхүү номин нүдийг дандаа ширтэж, юм асуух болгондоо эцгээ дуудан байгаа юм шиг хүндэтгэлтэйгээр «Ноён» гэж хэлэх энэ дууг дандаа сонсож байх сан гэж хүсэж байлаа. Өрөөний буланд ширээн дээр Мелькиадес гаргаж уншихын аргагүй тахир махир үсэг сараачиж байлаа. Аурелиано түүнд уур нь хүрч байлаа. Тэр бээр Ремедиос загасыг дурсгал болгон ав гэж дөнгөж хэлтэл охин айгаад урлангаас яаран гарав. Аурелиано түүнтэй сая болтол уулзахыг хүлээн дотроо тэвчиж явсан бол тэр оройноос тэсэж байж огт чадахгүй болоод ажлаа бүр орхилоо. Хамаг бодлоо төвлөрүүлэн Ремедиосыг сэтгэлээрээ дуудах гэж олонтоо цөхрөн оролдсон боловч цаадах нь тэр дуудлагад нь орохгүй байлаа. Аурелиано эгч нарынх нь оёдлын газар түүнийг хайн очиж гэрийнх нь цонхны буулгасан хөшигний цаанаас олж харах гэж оролдож, эцгийнх нь конторт дайралдах гэж хичээх боловч гагцхүү зүрхээрээ л түүнтэй уулзаж, сэтгэлдээ тодрох дүрийг нь ганцаардаж зовохдоо хань болгодог байлаа. Аурелиано Ребекатай хамт төгөлдөр хуурын вальсыг чагнан хэдэн цагаар зочдын өрөөнд суух болов. Ребека Пьетро Креспигээр энэ аялгуунд бүжиг заалгаж байсан учир тэр хөгжмийг сонсож байхад Аурелиано ердөө л бүх юмыг харахад тэр ч байтугай хөгжим сонсож байхад Ремедиос санагдах учир түүнийг чагнаж байлаа.

	Энэ айлынханд хайр сэтгэлийн өвчин нүүрлэв. Аурелиано эх адаггүй шүлгээр хайр сэтгэлээ уудалж, Мелькиадесийн бэлэглэсэн хатуу цаасан дээр унтлагын өрөөний ханан дээр, гарынхаа арьсан дээр шүлэг бичиж Ремедиосыг жин үдийн дуниартсан агаарт, Ремедиосыг сарнай цэцгийн зөөлөн амьсгалд, Ремедиосыг бүлээхэн талхны өглөөний үнэрт гээд хаа л бол хаа байгаагаар шүлэглэж байлаа. Ребека гэгээвчний дэргэд юм хатгамаллан өдөр бүрийн дөрвөн цагт хайрт хүнээсээ захиа хүлээн суудаг байлаа. Шуудангийн луус Макондод сард хоёр ирдгийг сайн мэдэх боловч андуураад хэдийд ч хүрээд ирж болзошгүй гэж цаг үргэлж харуулддаг байлаа. Гэтэл бүр хяссан юм шиг нэг удаа луус ирэх ёстой өдрөө ирсэнгүйд Ребека энэлэн зовсондоо элий балай болон шөнө дунд босож цэцэрлэгт ороод багтран орилж, буйлаа эмгэн хумсны дунгийн хэлтэрхийд урсаар амиа хорлох гэсэн хүний шийдчихсэн байдлаар шороог атга атгаар үмхэлж гарчээ. Тэгээд өглөө болтол бөөлжив. Тэр бээр цөхрөн тачаадаж ухаан алдаад дэмийрэн ярихдаа сэтгэлийнхээ нууцыг илчилчихжээ. Унтууцан уурласан Урсула авдрын цоожийг эвдэж, ёроолд нь ягаан туузаар ногтлон боосон, сүрчиг ханхалсан арван зургаан захидал, хуучин номын хуудасны завсар хавчуулж хадгалсан навч, цэцгийн дэлбээ, дөнгөж хүрэнгүүт үйрч унах хатаамал эрвээхийг олжээ. Ребека сэтгэлээр үхэж байгааг ганц Аурелиано л ойлгож байлаа. Урсула Ребекаг сэргээх арга чарга хийж байсан тэр орой Аурелиано Магнифико Висбаль, Геринельдо Маркес хоёртой Катариногийн хүрээлэнд очив. Түүнд гонхон нэмж бариад банзаар хаан өрөө гаргасанд гандмал цэцгийн үнэр ханхлах ганц бие эмэгтэйчүүд суудаг болжээ. Макондод хэдэн жил үзэгдээгүй Хүмүүн Франсиско ирчхээд, дууг нь найраг баян хуурч, бөмбөрчдийн чуулга хөгжимдөж байлаа. Гурван найз нишингийн дарс захив. Аурелианотой чацуу боловч ертөнцийн явдалд түүнээс илүү боловсорсон Магнифико, Геринельдо хоёр өвөр дээрээ хүүхэн суулгаад нанчдаа яаралгүйхэн хүртэж байлаа. Өөрийг нь таалах гэсэн алтан шүдтэй, харимал насны нэг хүүхнийг Аурелиано түлхэж орхив. Уух тусам Ремедиос улам санагдаж байсан боловч сэтгэлийн шаналгаа намдах шиг болж байв. Тэгснээ Аурелиано нэг мэдэхэд хөвж явав. Удалгүй хоёр найз нь нөгөө хүүхнүүд нь огт хэлбэр дүрсгүй, өд шиг жингүй хөнгөн юмнууд болчихсон бүрэлзэх униар дунд бас хөвж, үг яривч дуулдахгүй, дохин зангавч ойлгогдохгүй байлаа. Катариног мөрөн дээр нь гараа тавиад «Удахгүй арван нэгэн цаг боллоо» гэж хэлэхэд Аурелиано эргэн харвал түүний манарсан малийсан царай, чихнийх нь арын хиймэл цэцэг үзэгдсэнээ алга болсон нь мартах тахлын үеийнх шиг ухааны чагтага тасарсан хэрэг байжээ. Гагцхүү маргааш өглөө нь огт танихгүй айлд ухаан орвол өмнө нь дан цамцтай, хөл нүцгэн, үс нь сэгсийсэн Пилар Тернера зогсож, дэнгээр өөрийг нь гэрэлтүүлэн итгэж ядсан байдалтай.

	Аурелиано юу? гэж асууж байжээ.

	Аурелиано баттай гишгэж аваад толгойгоо өндийлгөв. Тэр бээр энд яаж ирснээ мэдэхгүй байсан боловч яах гэж ирснээ сайн санаж байлаа. Учир нь бага байхаасаа энэ бодлоо сэтгэлийнхээ угт хадгалж ирсэн билээ.

	— Би тантай унтах гэж ирлээ хэмээн тэр хэлэв. Аурелианогийн хувцас туж шороо, бөөлжис болсон байлаа. Тэр үед хоёр бага хүүтэйгээ суудаг байсан Пилар Тернера түүнээс юу ч асуусангүй, ор руугаа аваачин нойтон алчуураар нүүрийг нь арчиж, хувцсыг нь тайлаад, өөрөө ч нүцгэлээд, хүүхдүүдээ сэрээд харчих вий хэмээн шумуулаас хамгаалдаг хөшгөө буулгав. Тэр бээр төрсөн тосгондоо үлдсэн эр, эргэж ирнэ гэж амлаад явсан эрчүүл, хөзрийн мэргэ төөрснөөс болж будилаад гэрийг нь олоогүй эрчүүлийг хүлээсээр цөхөрчээ. Тэднийг хүлээсээр байтал түүний арьс нь үрчийж, мээм нь шалчийн, зүрхний нь цог бөхжээ. Пилар Тернера харанхуйд Аурелианог олж, гараа гэдэс дээр нь тавьж, эх нь шиг хүзүүг нь энхрийлэн үнсэж, «Миний хөөрхөн балчирхан» гэж хэлсэнд Аурелиано дагжтал чичирч эхэлжээ. Уйтгар гунигийн хадан эргээс тайван, итгэлтэй, түдэж зоволгүй холдон одож, бүдүүлэг адгуусны үнэр, саяхан индүүдсэн угаашийн үнэр ханхлах дэвсгэр болж гүйцсэн Ремедиостой учирлаа. Замд гараад тэр уйлав. Эхлээд тэр өөрийн мэдэлгүй эхэр татан мэгшиж байв. Дараа нь нулимс нь барья гэхэд болохгүй булгийн ус шиг сад тавьж, дотрыг нь горойлгон хөндүүрлээд байсан юм хага үсрэх шиг болжээ. Эмэгтэй түүний үсээр нь оролдон наадаж, амар заяа үзүүлэхгүй бөөн хар юмнаас бие нь ангижрахыг хүлээж байлаа. «Тэр чинь тэгээд хэн юм?» гэж Пилар Тернера асуусанд Аурелиано хэн болохыг хэллээ. Тернера тасхийтэл хөхөрсөн боловч урьдын цагт тагтаа дэрхийн үргэдэг байсан тэр инээд одоо хүүхдүүдээ ч сэрээсэнгүй. «Эхлээд эхнэрээ бойжуулах хэрэг гарах нь дээ» гэж тоглоом хийсэн боловч тоглосон аясны нь цаана ихэд өрөвдөж ойлгосон байдал байгааг Аурелиано мэдэв. Аурелиано эр хүний хийдгийг хийж чадах нь гэдэг итгэлтэй болоод зогссонгүй олон сар зүрхийг нь шаналгасан гашуун дарамтаасаа салаад тасалгаанаас гарахад гэнэт Пилар Тернера:

	— Би тэр охинтой чинь яриад, царан дээр тавиад чамд авчраад өгье гэж гэнэт амлажээ.

	Тэр бээр хэлсэндээ хүрлээ. Гэвч тэр нь даанч цагаа олсонгүй. Буэндиагийн гэрийнхний урьдын амгалан тайван байсан нь алдагджээ. Ребекагийн гал халуун дурлал мэдэгдлээ. Ребека дэмийрэхдээ чанга чанга хашхирах учир түүнийг нуух аргагүй байлаа. Амаранта гэнэт халуун хумхаа тусав. Амаранта ч дурлалын өргөсөнд тэгэхдээ бүтэшгүй дурлалын өргөсөнд хатгуулжээ. Угаалгын өрөөнд орж дотроос нь түгжиж байгаад найдвартай хүслээ илтгэсэн гал халуун хайрын захидал бичиж, тэр захиагаа явуулалгүй авдрынхаа ёроолд нуун сэтгэл ханадаг байжээ. Урсула хоёр өвчтөнийг асран самгардаж байлаа. Амарантагийн сэтгэлээр унасны учрыг хэлүүлэх гэж шалгаах, цохиж асуух зэргээр удтал үзсэн боловч мэдэж чадсангүй. Тэгснээ дахин санаа авч, авдрынх нь цоожийг эвдэж, «Пьетро Креспид» гэж хаягласан боловч явуулаагүй, ягаан туузаар боож, шинэхэн цагаан сараана хавчуулсан, дээр нь дусалсан нулимс эвэрч амжаагүй захидлыг олжээ. Урсула галзуурахад ганц хуруу дутуу болж, хөгжим худалдаж авах санаа төрсөн өдөр цагийг харааж, хатгамлын хичээл хийхийг хориглож, хүн үхээгүй байтал нэг ёсны гашуудал зарлаж, охидоо бүтэхгүй юманд найдахаа болихоос нааш гашуудлыг тайлахгүй гэжээ. Пьетро Креспийг анхандаа тоохгүй байснаа, хөгжмийн машиныг баруун солгойгүй эдэлдэгт нь одоо бахархах болсон Хосе Аркадио Буэндиа оролцоод ч нэмэр болсонгүй. Иймээс Ремедиос өөртэй нь суухыг зөвшөөрч байна гэж Пилар Тернераг ирж хэлэхэд, Аурелиано эцэг эхдээ зовлон дээр нь зовлон нэмэх боллоо гэдгийг ойлгосон боловч нэгэнт л тийм үйлтэйгээс цааш үйлээ дагая гэж шийджээ. Буэндиа, Урсула хоёр хүүгийнхээ зориуд ярилцъя гэхэд өрөөнд нь орж, түүний хэлэхийг тэвчээртэй сонсжээ. Гэвч бэр болох хүнийхээ нэрийг дуулангуут Хосе Аркадио Буэндиа нүүрээ минчийлгэн дургүйцэж, «Нүдээ алдав уу, чи. Хөөрхөн, аятайхан бүсгүй мундсан биш, очиж очиж дайсныхаа охинтой гэрлэх гэдэг чинь юу билээ» гэж зандрав. Урсула харин ч хүнээ олж гэж сайшаагаад, эгч дүү долоон Москоте царайлаг бол царайлаг, ажилсаг бол ажилсаг, даруу бол даруу, хүмүүжилтэй бол хүмүүжилтэй сайн охид гэж сэтгэлд нь таардгийг хэлээд, хүүгээ ухаалаг сонгож гэж магтжээ. Эхнэрийнхээ Ремедиосыг тийнхүү учир дүрсгүй магтсанд яах аргагүй болсон Буэндиа Ребека, Пьетро Креспи хоёрыг бие биедээ сайн учир суулгана гэдэг болзол сөргүүлэн тавьжээ. Урсула зав гаргаж, Амарантаг мужийн гол хотод аваачъя, аялж жуулчлаад, огт өөр улстай уулзаж учраад ирэхтэйгээ сэтгэл нь тайвшрах биз гэж боджээ. Ребека тэдний шийдийг сонсоод дорхноо эрүүл болж, нөхөр болох хүндээ бөөн баяртай захиа бичиж, эцэг эхээрээ батлуулаад, зууч мууч гэлгүйгээр өөрөө шууданд захиагаа хүргэж өгчээ. Амаранта аав ээжийнхээ тогтсоныг гаднаа дагах дүр үзүүлж, халуурч чичрэхээ бага багаар больсон боловч дотроо бол «Ребекаг Пьетро Креспитай үхсэн ч суулгахгүй» гэж андгай тавьжээ.

	Дараачийн бямба гарагт нь Хосе Аркадио Буэндиа найрын өдөр шинээр өмссөн хар цэмбэн костюм, хатуу зах, илгэн гутал өмсөөд, Ремедиосыг гуйхаар очлоо. Вангийн түшмэл түүний гэргий хоёр Буэндиагийн гэнэт айлчлан ирсэнд баярласан боловч яах гэж ирсний нь мэдэхгүй байсан учир сэтгэл түгшиж байлаа. Хосе Аркадио Буэндиагийн ирсэн учрыг мэдэхдээ бэр болох хүнийхээ нэрийг андуурч гэж боджээ. Андуурсан гэдгийг нь Буэндиад үнэмшүүлэхийн тулд эх нь Ремедиосыг орноос нь босгож, зочдын өрөөнд өргөн орж ирэхэд охин сайн сэрээгүй нойрмоглон, үнэхээр нөхөрт гаръя гэж бодож байна уу гэж ээжийнхээ асуухад «Хүн унтуулахгүй яасан юм» гэж уйлагнажээ. Хосе Аркадио Буэндиа эр эм хоёрын эргэлзсэн учрыг ойлгож, Аурелианогоос асуухаар явжээ. Түүнийг буцаж ирэхэд эр эм хоёр тийм ёслолд өмсдөг хувцсаа өмсөж амжаад, зочдынхоо өрөөний тавилгыг ялихгүй засан, ваарт шинэ цэцэг нэмж суулгаад, том охидынхоо хамт хүлээж байлаа. Эвгүй юманд орсныг хэлэх үү, хатуу зах хүзүүг нь үрэн зовоохыг хэлэх үү, Буэндиа бүр гутраад бэр болох хүнээ Ремедиос яахын аргагүй мөнийг хэлжээ. «Энэ чинь эрүүл хүний ухаанд багтамгүй юм байна. Ремедиосоос гадна манайх зургаан охинтой, хадамд очих насанд цөм хүрсэн, тэдний хэн нь ч гэсэн танай хүү шиг томоотой, ажилсаг залуугийн эхнэр дуртай болно, гэтэл Аурелиано чухамхүү орондоо норгоод байдгийг нь авах гээд байдаг» гэж сэтгэлээр унасан дон Аполинар Москотег хэлэхэд түүний гэргий болох гунигтай нүд, тайвуу хөдөлгөөнтэй ануухнаараа авгай нөхрөө бүдүүн үг хэллээ гэж зэмлэжээ. Жимсний шүүс ууцгаасны дараа эр эм хоёр Аурелианогийн эргэлтгүй шийдсэнд уяран ерөөлөө хайрлажээ. Москоте авгай Урсулатай хоёулхнаа ярилцах юм байна хэмээн гуйлаа. Урсула эрчүүлийн явдалд оролцохгүй гэж нэлээн цааргалсан боловч үнэндээ гэхэд сониуч зан нь хөдөлж, маргааш нь сэтгэл догдолж жаахан зүрх алдсаар Москотегийнд явж очжээ. Тэр бээр хагас цаг болоод Ремедиосыг нас нь болоогүй юм байна гэсээр буцаж иржээ. Аурелиано үүнийг сүйдтэй юм гэж бодсонгүй. Тэр бээр нэгэнт хүлээхээрээ нэг болсон болохоор одоо сүйт бүсгүйгээ хүүхэд олж чадах насанд хүртэл нь хүлээхэд бэлэн байжээ.

	Амьдрал хэв зандаа эргэн орж байтал Мелькиадес үхэв. Ийм юм болно гэдэг нь мэдээж байсан боловч болсон байдал нь хачин байлаа. Буцаж ирээд хэдэн сар болж байхад нь Мелькиадесийн зөнөж эхэлж байгаа нь мэдэгдэж, тэгснээ бүр удаж түдсэнгүй тасалгаа дотуур хөлөө чирэн, урьдын цагт сайхан байснаа чанга чанга үглэсээр сүүдэр шиг тэнэж явдаг тийм нэг хэнд ч хэрэггүй өвгөн болжээ. Тийм өвгөнийг тоож харах ч, дурсаж санах ч хүн байдаггүй, нэг өглөө л орондоо үхчихсэн байхад нь олдог билээ. Эхлээд Хосе Аркадио Буэндиа батиар зураг, Нострадамусын зөгнөж хэлсэн үгийг бахдаж, Мелькиадест ажилд нь тусалж байлаа. Гэвч сүүлдээ түүнтэй хэл амаа ололцоход улам хэцүү болж байсан учир ганцаарыг олонтоо орхих болов. Мелькиадес сохорч дүлийрээд аль дивангарын түүхэн үед таньдаг байсан хүнтэйгээ одоо юм ярьж байгаа хүнээ эндүүрэн будилж, юм асуухад олон хэлний үг хольж хутган ойлгохын аргагүй юм хэлдэг байлаа. Байшин дотуур явахдаа ямагт хий тэмтчин явах боловч ойроос юмыг тааж мэддэг зөн баримжаа сайтай юм уу гэмээр эд хогшлын дундуур гайхалтай сүлжээд явчихдаг байлаа. Нэг удаа хиймэл шүдээ орныхоо дэргэд шөнө шилэн аягатай усанд хийж тавиад мартсанаас хойш дахиж хийсэнгүй. Урсула байшингаа томсгох болохдоо Мелькиадест Аурелианогийн урлангийн дэргэд, гэрийн үймээн шуугианаас зайдуу гэрэлтэй том цонхтой, номын тавиуртай тусгай өрөө гаргаж өгсөн бөгөөд өвгөний тоос шороо болсон, өт хорхойд идүүлсэн ном, үл мэдэх үсэг ярайтал бичсэн хугарамхай цаас, шилэн аягатай хиймэл шүдийг бүр өөрийн гараар тавиур дээр тавихад шилэн аяга дотор нь жижигхэн шар цэцэгтэй усны ургамал үндэслэсэн байжээ. Мелькиадес хоолны өрөөнд ч үзэгдэхээ больсныг бодоход шинэ өрөө нь сэтгэлд нь таарсан бололтой. Түүнтэй Аурелианогийн урланд л дайралдаж болно. Тэр тэнд диван галавт авчирсан далан давхар шиг задрах цаасан дээр үл мэдэх үсгээр юм эрээчин өчнөөн төчнөөн цаг суучихдаг байлаа. Виситасьоныг өдөрт хоёр удаа хоол авчрахад урланд л идчихнэ. Сүүлдээ хоолонд муудаж, зөвхөн ногоо л идэн, үүнээс болоод удалгүй махнаас гарсан хүний шаналангуй царайтай болжээ. Арьс нь огт тайлдаггүй элэн галавын хантаазанд нь ургасан шиг зөөлөн хөгцөөр бүрхэгдэж, унтаж байгаа амьтны амнаас гардаг шиг өмхий үнэр амнаас нь ханхална. Аурелиано шүлэг бичих гэж улайраад цыганы байгаа эсэхийг хайхрахаа больсон боловч нэг удаа Мелькиадесийн ярьж байгаа юмны заримыг ойлгомоор юм шиг байсанд чих тавин чагнавал ээдэрсэн битүүлэг үгсээс нь «тэнцэтгэл өдөр», «тэнцэтгэл өдөр», «тэнцэтгэл өдөр» гэж алх тогших шиг байн байн давтах, бас Александр фон Гумбольдт гэж хэлэхийг л ганц олж сонсжээ. Аурелианогийн дархны нь ажлаас элбэлцэх болсон Аркадио өвгөнтэй ойртжээ. Мелькиадес Аркадиогийн яриа өдөхөд их л дуртай тосон авч, заримдаа испаниар бүтэн өгүүлбэр дуугарах боловч тэр нь ойр орчим байгаа юмтай нь хаа хамаагүй юм байдаг байлаа. Гэвч нэг орой цыган гэнэт сэтгэл үймэрчээ. Олоон жилийн хойно Аркадио буудуулах гэж хайсны дэргэд зогсохдоо, Мелькиадес дагжтал чичирсээр ойлгогдохгүй бичгээсээ хэдхэн хуудсыг өөрт нь уншиж өгснийг санаж билээ. Түүний аялгуулан уншсан тэр зүйл ойлгогдсонгүй боловч ая оруулсан папын лүндэн шиг санагджээ. Мелькиадес удтал инээмсэглэж үзээгүйгээ сая инээмсэглэж, «Намайг үхэхээр өрөөнд минь гурван өдөр мөнгөн ус шатаа» гэж испаниар хэлжээ. Аркадио нь Хосе Аркадио Буэндиад Мелькиадесийг ингэж байна гэж хэлсэнд Буэндиа өөр нэмж захих юм байгаа эсэхийг хэлүүлэх гэсэн боловч «Би мөнхөрсөн» гэсэн товчхон хариу л сонсжээ. Мелькиадесийн амьсгал нь өмхий болмогц Аркадио пүрэв гарагийн өглөө гол руу аваачиж усанд оруулах болов. Мелькиадес хувцсаа тайчин, багачуултай цуг усанд орж, зүг чиг мэдээд байдаг зөнгөөрөө гүн аюултай газрыг тойроод гарчхаж чаддаг байлаа. «Бид цөмөөрөө уснаас гарсан» гэж тэр нэг хэлжээ. Цаг өнгөрсөөр, өвгөн ч гэрт байгаа байхгүй нь бараг мэдэгдэхгүй, гагцхүү тэр нэгэн шөнө хөгжим засах гэж өрөвдмөөр хичээнгүй оролдож нэг үзэгдсэн, ер нь бол хатаасан хулуу, далдуу модны саван сугавчилчхаад Аркадиог дагаж ус руу яваа нь пүрэвт нэг харагддаг байлаа. Нэг пүрэвт Аркадиогийн явж усанд оръё гэж дуудахын өмнө өвгөний «Би Сингапурын намагт халуун хумхаагаар үхсэн» гэж үглэж байхыг Аурелиано сонсжээ. Энэ удаа Мелькиадес усанд орохдоо буруу газар гишгэжээ. Маргааш нь түүний хүүрийг хэдэн километр доогуур тунгалагхан тохойд хайрдсан, гэдсэнд нь тахианы жаахан баас наалдчихсан байхад нь олжээ. Төрсөн эцгийнхээ хойноос гашуудсанаас илүү уй гашуу болсон Урсулагийн дургүйцэн татгалзсаар байтал Хосе Аркадио Буэндиа «Мелькиадес үхээгүй, үхээд босохын томьёог өөрөө нээсэн юм» гээд хүүрийг оршуулахыг хориглож, хэрэглэхээ больсон хөөргөө үлээж, дээр нь мөнгөн устай хоовон тавиад, хөх хөх цэврүү үсэрч байгаа хүүрийн дэргэд тавин буцалгажээ. Дон Аполинар Москоте үйж үхсэн хүнийг оршуулахгүй бол олон нийтийн эрүүл мэндэд хортой гэж Хосе Аркадио Буэндиад хулгасхийн сануулж үзжээ. Хосе Аркадио Буэндиа «Тэгж ярихгүй, цаадах чинь амьд байгаа» гээд огт халгаасангүй, яг далан хоёр цаг мөнгөн усны уураар утсаар байсан боловч хүүр цэлдэн хөх юм болон хөөж, шийхнан хагарч, гэрээр дүүрэн өмхий самхай ханхлуулах болов. Тэгэхэд л Хосе Аркадио Буэндиа түүнийг нутаглуулахыг зөвшөөрч, тэгэхдээ ор нэр болгох бус Макондогийн аугаа их ачтаны ёсоор бүхий л хүндэтгэл үзүүлэн оршуулахыг зөвшөөрчээ. Энэ бол тус хотод хамгийн олон хүн оролцсон анхны оршуулах ёслол байлаа. Зуун жилийн дараа Мама-Грандегийн16 дурсгалыг хүндэтгэн хийсэн оршуулгын багт ёслол л түүнээс арайхийж давжээ. Оршуулгын газар болгоход зориулан гаргасан цулгуйн дунд ухсан нүхэнд цыганыг хийж булаад, чулуун хавтан дээр түүнээс мэдэгдэж байгаа «Мелькиадес» гэсэн ганц нэрийг нь л бичжээ. Үүний дараа заншил ёсоор есөн шөнө унтсангүй. Айлынхан нь кофе ууж, хошин шог ярьж, хөзөр тоглохоор хашаанд цуглан үймэлдэж байгааг Амаранта самбаачилж, Пьетро Креспид сэтгэлтэй болсноо хэлжээ. Үүнээс хэдэн хоногийн өмнө Пьетро Креспи, Ребекатай ханилан суух болсноо зарлаж, урьд арабчуудын элдэв юмс тотиор арилжиж байсан, «Туркийн гудамж» гэж олны нэрлэсэн тэр газарт хөгжмийн зэмсэг, оньст тоглоомын мухлаг гаргах гэж байлаа. Эмэгтэйчүүдийг өөрийн эрхгүй санаа алдуулдаг чийдсэн юм шиг гялгар үстэй итали, эр Амарантад нэг их тоогоод байхааргүй танхил охин шиг хандаж,

	— Надад нэг дүү бий. Удахгүй надад туслахаар ирнэ гэж хэлжээ.

	Амаранта биеэ басамжлуулсанд тооцож, эгчийнхээ хурим хийхэд яалаа ч гэсэн, өөрөө босгоных нь дэргэд хүүрээ тавих боллоо ч гэсэн саад хийхээр шийдсэнээ их л хорсолтой хэлжээ. Ингэж занасанд гайхсан итали эр Ребекад тэсгэлгүй хэлж орхив. Урсула завгүй байсан тул Амарантагийн явахыг хойшлуулсаар байснаа гэнэт долоо хоног хүрэхгүй бэлтгээд явах болов. Амаранта явахгүй гэж зүтгэсэнгүй боловч эгчийнхээ чихэнд,

	— Горьдохын гарз шүү. Намайг газрын мухарт ч аваачлаа гэсэн чиний хуримыг тарааж чадна, чамайг алахаас ч буцах юм алга гэж шивнэжээ.

	Урсула байхгүй, Мелькиадес тасалгаагаар сэм явсаар байвч үзэгдэж харагдахгүй учир гэр том бөгөөд ханхай болсон юм шиг санагдаж байлаа. Ребека аж ахуйгаа харж, индиан авгай талх боов жигнэнэ. Орой нь Пьетро Креспийг лаваанд цэцгийн шинэхэн үнэр анхилуулж, гар цайлгах ямар нэгэн оньст тоглоом барьсаар хүрч ирэхэд сүйт бүсгүй нь элдэв хэл ам гарах болуужин гэж хамаг хаалга, цонхоо цэлийтэл нээн зочдын өрөөндөө тосож авна. Тэгж болгоомжлох нь илүүц байсан бөгөөд итали залуу жил гаруйн дараа эхнэрээ, болох бүсгүйн гарт нь ч хүрдэггүй, үнэхээр журамтай байлаа. Яваандаа гэрт гайхалтай тоглоом дүүрчээ. Мелькиадесээс хойш уйд автсан байсан Хосе Аркадио Буэндиа бүжигчин хүүхэн, уран нугарагч сармагчин, алиа бөмбөрчин, давхидаг морь зэрэг Пьетро Креспийн авчирсан олон оньст тоглоомд сэргэн, эрдэнийн рилу бүтээхээр оролдож байсан үеийнхээ байдалд эргэж оржээ. Тэр бээр тоглоомон амьтдынхаа гэдэс дотрыг уудалж, оньс сэлтийг нь задлан жаргалаа эдэлж, эдгээрийг бүр боловсронгуй болгон, дүүжингийн зарчмаар мөнхийн хөдөлгөөнтэй болгож байлаа. Аурелианогийн хувьд гэвэл тэр бээр урлангаа орхичхоод бяцхан Ремедиост бичиг зааж эхлэв. Ирэхэд нь өөрийг нь тоглуулахгүй угааж гоёод, зочдын өрөөнд суулгачихдаг учир Ремедиос хүний тэр ахыг гэхээсээ хүүхэлдэйгээ гэдэг байлаа. Гэвч Аурелианогийн тэвчээртэй, зүтгэлтэйн хэрэг гарч, охин түүнд дасаад үсэг цээжлэн, дэвтэртээ өнгийн будгаар байшин, хашаатай үнээ, шар сацраг сацруулан толгойн цаагуур далдарч байгаа нар удтал зурж суудаг болжээ.

	Ганц Ребека л дүүгийнхээ занасныг мартаж чадахгүй сэтгэлийн зовлонд унажээ. Тэр бээр Амарантагийн бардам зантайг мэддэг тул муухайгаар өшөө авч магадгүй гэж айж байлаа. Угаалгын өрөөнд олон цагаар сууж, хуруугаа хөхөн, дахиж шороо идэх хорхойгоо арайхийн барьдаг байлаа. Сэтгэлийнхээ зовлонгоос салахыг горилон Пилар Тернераг дуудаж хөзрөөр, хувь төөргөө мэргэлүүлжээ. Пилар Тернера бахь байдгаараа учир нь олдохгүй баахан юм ярьж байснаа,

	— Эцэг эхээ оршуулахаас нааш чи жаргал үзэхгүй юм байна гэж төлөг буулгажээ.

	Ребека давхийлээ. Жижигхэн хайрцаг, модон сандал, хүүдий барьсан жаахан охин Буэндиагийнд анх ирсэн нь эрт зүүдэлсэн зүүд шиг нүдэнд нь бүүр түүрхэн үзэгдэв. Тэр хүүдийд юу байсныг хэзээ ч мэдээгүй билээ. Ёрог костюмтай, цамцныхаа заханд алтан товчтой халзан ноёныг санасан боловч бундангийн ноёнтой ямар ч төс байсангүй. Цэл залуу, дулаахан, анхилуун гартай маш сайхан эмэгтэйг санасан боловч тэр нь хатангир гартай бундангийн хатантай огт төс байсангүй. Тэр эмэгтэй үдшийн хотын тогоон гудамжаар салхинд авч явах гэж үсэнд нь цэцэг хатгаж байсан сан.

	— Би юу ч ойлгохгүй байна гэж Ребекаг хэлэхэд,

	— Би ч мэдэхгүй юм, гэвч мэргэнд тэгж л бууж байна гэж Пилар Тернера зовонгуйрав.

	Ребека төлөг тийм бүрхэг буусанд сэтгэл ихэд түгшин Хосе Аркадио Буэндиад хэлбэл «Хөзрийн мэргэд итгээд байхдаа яадаг юм!» гэж охиноо загнасан боловч өөрөө авдар шүүгээгээ уудалж, тавилга ороо хөдөлгөж, шалныхаа банзыг ховхлон, авдар шүүгээгээ уудалж гарчээ. Байшинг томсгосноос хойш хүүдийтэй яс нүдэнд нь өртөөгүй шиг санагдаж байлаа. Хосе Аркадио Буэндиа хэнд ч хэлэлгүйгээр барилгачдыг дуудаж асуувал нэг нь ажилд саад болоод байхаар нь нэг унтлагын өрөөний хананд хийгээд наанаас нь шавардчихсан гэж хэлжээ. Тэд хана, хананд чихээ наан хэдэн өдөр чагнаж, хол оо «хар-хар» гэх нь сая дуулдахад ханыг цоолбол хүүдийтэй яс бүрэн бүтэн байж байлаа. Тэр өдрөө түүнийг Мелькиадесийн ойролцоо пайлуургүй оршуулаад Хосе Аркадио Буэндиа хэдийгээр түр зуурхан боловч Пруденсио Агилярын тухай дуртгалаас дутуугүйгээр зовоосон сэтгэлийн бөөдийгөөс салаад гэртээ ирж гал тогоогоор өнгөрөхдөө Ребекагийн духыг үнэрлээд,

	— Тийм муу юм бодохоо боль. Чи жаргана гэж хэлжээ.

	Аркадиаг төрсний дараа Пилар Тернера Урсулад хоригдон тэднийхээр шагайхаа больсон байснаа Ребекатай найзалснаас хойш дураараа орж гарах боллоо. Пилар Тернера яргуй хөөсөн ямаа шиг дуртай үедээ тэднийхээр орон, гэрийн хамаг хүнд хүчир ажлыг хийн хуян шар усаа тэнийлгэх болжээ. Заримдаа урланд орж, гэрэл зургийн илтэс боловсруулахад нь Аркадиод их л хичээнгүй, элгэмсүү туслахад нь залуу сүүлдээ зовох болжээ. Энэ эмэгтэйн дэргэд толгой нь эргэж гүйцдэг, байлаа. Түүний халуун бие, хулмасны үнэр, харанхуй тасалгаанд огт нийцэхгүй чанга инээдэд Аркадиогийн анхаарал нь сарнин, юмаа онож хийж чадахгүй боддог байлаа.

	Нэг удаа урланд Пилар Тернера Аурелианог алтан загас хийж байгаатай таарч, ширээ тохойлдоод, түүний уйгагүй, нарийн урлаж байгааг нь бахархан ажиглаж байлаа. Аурелиано Аркадиог нөгөө өрөөнд байгааг магадлаад, сая толгойгоо өргөн Пилар Тернерагийн харцтай харц тулгарч, түүний бодлыг үд дундын нар туссан шиг төв тодхон уншжээ.

	— За юу болов? гэж Аурелиано асуусанд Пилар Тернера уруулаа хазан, гунигтайяа инээмсэглэж,

	— Чи дайтаж явах заяатай хүн юм аа. Буу сум чинь барьсан газраа л тусах юм байна гэв.

	Аурелиано тааварлаж байснаа үнэн болсонд сэтгэл амран дахин ширээ рүүгээ тонгойгоод, юу ч болоогүй юм шиг тайван бөгөөд чангаар,

	— Яах аргагүй минийх ээ. Би өөрөөрөө овоглоно гэж хэлжээ.

	Хосе Аркадио Буэндиа цагийн оньсны нэг пүршийг нэг бүжигчинд суулгаж, хүүхэлдэйг гурван өдөр өөрийн аяар зогсолтгүй бүжиглүүлж санасандаа хүрэв. Үүнийг бодож олсондоо Хосе Аркадио Буэндиа урьд сэдэж байсан олон дэмий юмныхаа алинаас нь ч илүү сэтгэл хөдөлж, нойр хоолноос бүр гарав. Харж хандаж, хаая хүүе гэж байдаг Урсула нь байхгүй байсан тул элдэв юм бодсоор насаараа элий балай өвчтэй болж, энэ өвчнөөс ангижрах тавилангүй байжээ. Шөнийн дуусан өрөөн дотуураа нааш цааш холхиж, дүүжингийн зарчмыг тэрэг, анжис болон хүнд тустай хөдөлдөг бүхэнд хэрэглэх аргыг бодон амандаа дүнгэр дүнгэр ярьдаг байлаа. Нойргүй болсондоо бүр ядарч, нэг өглөө унтлагын өрөөнд нь цас шиг цагаан толгойтой, тэнтэр тунтар гишгэсэн өвгөнийг орж ирэхэд таньсангүй болно. Тэгж тэгж түүнийг сая таниад, үхсэн хүн ч өвгөрдөг байна гэдгийг олж мэдэхдээ ихэд гутарчээ. «Пруденсио, чи яаж энд, ирэв?» гэж тэр бээр дуу алдлаа. Үхэгсдийн оронд он удахдаа амьд хүнийг туйлгүй мөрөөсөж хэн нэгэнтэй ойр байхын хүслэн болж, үхсэн хойноо бас дахин үхэх нь ойртсонд ухаангүй айсан Пруденсио Агиляр заналт өстөндөө хайртай болжээ. Пруденсио Агиляр Буэндиаг эрээд уджээ. Риоачигоос очсон үхдэл, Валье де-Упараас болон хөндийгөөс очсон бүрлээч нараас түүнийг сураглахад хэн ч мэдэхгүй байлаа. Учир юу гэвэл Мелькиадесийг үхэгсдийн оронд очиж, үхлийн цоохор газрын зураг дээр хар цэгээр Макондог тэмдэглэтэл үхэгсэд тийм хот байдгийг мэдэхгүй байжээ. Хосе Аркадио Буэндиа, түүнтэй үүр цайтал ярилцав. Нойргүй хоносондоо сульдаж хоцорсон Хосе Аркадио Буэндиа хэдэн цагийн дараа Аурелианогийн урланд орж, «Өнөөдөр хэд дэх өдөр вэ?» гэж асуувал Аурелиано «Мягмар гараг» гэж хариулжээ, «Би ч бас тэгж бодсон юм. Гэхдээ өчигдрийн даваа гараг одоо үргэлжилсээр байна. Энэ тэнгэрийг хар, энэ ханыг хар, энэ хайтан цэцгийг хар. Өнөөдөр чинь дахиад л даваа гараг байна» гэж аавынхаа хэлэхэд хачин аашлахад нь нэгэнт дассан Аурелиано тэр үгийг хайхарсангүй. Маргааш нь лхагвад Буэндиа дахин урланд орж ирээд: «Ямар гайтай юм бэ! Энэ агаарыг хар, нарны хангинахыг сонс, яг л өчигдөр, уржигдрынх шиг. Өнөөдөр дахиад л даваа гараг байна» гэжээ. Үдэш нь Пьетро Креспи гонхонд дайралдвал Хосе Аркадио Буэндиа асгартал уйлж, Пруденсио Агиляр, Мелькиадес, Ребекагийн эцэг эх, өөрийн аав ээжийн хойноос, ер нь тэр үед үхэж үрэгдсэн боловч сэтгэлд нь байгаа бүхний хойноос гашуудан, аргагүй өвгөрсөн шинжтэй, муухай нь аргагүй енгэнүүлж байлаа. Пьетро Креспи утсан дээгүүр хоёр хөлөөрөө явдаг оньст баавгай бэлэглэсэн боловч уйлахыг нь болиулж чадсангүй. Тэгэхэд нь ойрмогхон ярьж байсан хүнийг агаарт хөөргөх дүүжинт машиных нь төсөл юу болж байгааг асуусанд, тийм дүүжин ямар ч юмыг агаарт гаргаж чадах боловч өөрийгөө гаргаж чадахгүй учир хийх боломжгүй гэж хариулжээ. Пүрэвт, Хосе Аркадио Буэндиа туйлын цөхөрсөн байдалтайгаар урланд дахин орж ирээд: «Цагийн машин эвдэрчихсэн байдаг. Урсула, Амаранта хоёр холын хол явчихсан байдаг» гэж бараг эхэр татан хэлж, Аурелианод хүүхэд шиг зад загнуулаад дуулгавартай нь аргагүй таг болов.

	Зургаан цагийн турш юмыг өчигдрийнхөөсөө өөр байдалтай болж уу, үгүй юү гэж гярхай гэгч нь шинжин үзэж, цагийн урагшилж байгааг нотлох өөрчлөлт гарч уу, үгүй юү гэж шаргуу нь аргагүй эрж байлаа. Шөнөжин хараатай хэвтэж, Пруденсио Агиляр, Мелькиадес болон бүх үхэгсдийг дуудан сэтгэлийг түгшээж байгаа зүйлээ хэлэх гэсэн боловч хэн ч түүн дээр ирсэнгүй. Баасан гарагийн өглөө гэрийнхнээ унтаж байхад ойр орчмынхоо байдлыг шинжиж үзээд даваа гараг л үргэлжилсээр байна гэдэгт өчүүхэн ч эргэлзэхгүй болов. Тэгэхэд нь нэг хаалганаас төмөр түгжээг мулт татан аваад улаан галзуу амьтан рилу бүтээхүй ухааны багажийг будаа болгож, гэрэл зургийн туршилтын өрөө, алт мөнгөний урланг бут ниргэж, чөтгөр шүглэсэн мэтээр нэг юмыг огт мэдэхгүй хэлээр цангинуулан хашхирч байлаа. Тэр бээр байшингаа тэр аяар нь буулгаад тавьчих бодолтой байсан боловч Аурелиано айлынхныгаа туслаач гэж дуудав. Хосе Аркадио Буэндиаг арван хүн барьж аван унагаж, арван дөрвөн хүн хүлж, том туулайн бөөр мод руу хорин хүн чирч аваачаад, голд нь барьж хүлээд орхисонд тэр бээр өнөө хачин хэлээрээ хараал тавин, амнаасаа цагаан хөөс цахруулан байлаа. Урсула, Амаранта хоёрыг буцаж ирэхэд гар хөл нь хүлээстэй, бороонд усан хулгана болчихсон байж байлаа. Урсула бугуй, шилбийг нь үрэн зулгалсан хүлээсийг тайлж ганц бүсэлхийгээр нь татсан уяаг л үлдээв. Хойхно нь нар салхинаас хамгаалж дал модон саравч дээр нь барьж өгчээ.

	 

	* * *

	 

	Аурелиано Буэндиа, Ремедиос Москоте хоёр Никанор Рейн ламын айлдсанаар гуравдугаар сарын нэгэн ням гарагт зочдын өрөөнд босгосон шүтээний өмнө гэрлэх ёс хийв. Бяцхан Ремедиос хүүхдийн зангаа тавиагүй байж бие гүйцсэнээс болж Москотегийнхон бүтэн сар бөөн үймээн сандраан болсноо энэ өдөр л нэг юм амсхийв. Ээж нь бүсгүй насанд хүрэхэд ямар өөрчлөлт гардгийг цагт нь хэлж өгсөөр байсан боловч хоёрдугаар сарын нэгэн орой Ремедиос эгч нарынхаа Аурелианотой ярилцаж суутал зочдын өрөөнд айсандаа чарласаар гүйн орж ирж, өмдөндөө наалдсан нойтон хар юм үзүүлжээ. Хуримын сарыг товлолоо. Бэрийг өөрөө нүүр гараа угаадаг, хувцсаа өмсдөг, гэрийн аар саар ажил хийдэг болгон сургаж дөнгөж амжив. Түүнийг орондоо норгодоггүй болгох гэж халуун туйпуун дээр шээлгэж байлаа. Энгэр зөрүүлэхийн нууцыг хүнд хэлж болохгүй гэдгийг бэрд ойлгуулах гэж нэлээд ажил болжээ. Учир нь анхны шөнө болох явдлын тухай нарийвчлан ярьж өгтөл Ремедиос гайхан хачирхахын зэрэгцээгээр бүр бахдан хөөрч, тэр мэдсэнээ аль дайралдсан хүнд хэлэхэд бэлэн байжээ. Түүнийг зүгшрүүлэх гэж нэлээд зүдэрсэн боловч ёслол болох өдөр гэхэд аж амьдралын юмыг эгч нараасаа дутахгүй мэддэг болсон байлаа. Цэцэг, цаасан гинжээр чимэглэсэн гудамжаар цаасан бууны тас тас дуугарах, хэд хэдэн найрал хөгжмийн эгшиглэх аяар дон Аполинар Москоте охиноо хөтлөн явав. Ремедиос өөрт нь цонхоороо аз жаргал ерөөсөн айл аймгийнхан руугаа гар даллаж, инээмсэглэл шагнаж явлаа. Хар цэмбэн костюм, хэдэн жилийн дараа хайсны дэргэц буудуулах гэж зогсохдоо өмсөж таарсан төмөр горхитой чийдмэл шаахай өмссөн Аурелиано гэргий болох бүсгүйгээ гэрийнхээ хаалган дээр тосож аваад шүтээн рүү авч явав. Царай нь цайж, хоолой нь гүдэлзэнэ. Харин Ремедиос маш энгийн, тайван байж, тэр ч байтугай Аурелиано бөлзгийг хуруунд нь зүүж өгөх гэж байгаад газар унагачихад хүртэл биеэ барьж чаджээ. Бөлзөг унахад зочид давхийж, эргэн тойронд нь шивэр авир хийсэн боловч Ремедиос торон бээлийтэй гараа өргөж, ядам хуруугаа тэнийлгэн, тайван зогсож нөхөр болох хүнээ хаалга хүртэл дунгуйлдан одсон бөлзгийг гишгэн тогтоож аваад, царай нь час улайчихсан, шүтээн рүү эргэж иртэл хүлээж байлаа, Ремедиосын ах, эгч нар нь түүнийг ёслолын үеэр алдаж осолдох вий гэж айсаар бүр ядарч гүйцээд, эхэлж нөхрөө үнсдэг юм гэж түүнд хэлж өгөн, өөрсдөө алдаа хийжээ. Чухамхүү энэ өдрөөс хойш Ремедиос гэргийн журмыг ойлгосон нь мэдэгдэж, төрөлхийн эелдэг зантай нь, хамгийн хүнд үед ч биеэ барих чадвартай нь тодорчээ. Тэр бээр хүнээр хэлүүлэлгүйгээр хуримын бялуунаас хамгийн сайхнаас нь зүсэн аваад, таваг дээр тавин Хосе Аркадио Буэндиад сэрээтэй хамт аваачиж өгчээ. Туулайн бөөр модонд хүлүүлээд далдуу модон саравч доорх сандал дээр эвхрэн байгаа нар салхинд хөхөрч гандсан аварга биет өвгөн баярлан инээмсэглэж, амандаа үл мэдэх уншлага уншсаар бялууг гараараа аван үмхэлжээ. Өглөө болтол үргэлжилсэн шуугиант хурим дээр ганцхан хүн баяргүй байсан нь Ребека байжээ. Урсулагийн зөвшөөрснөөр Ребека энэ өдөр гэрлэх ёстой байтал баасанд Пьетро Креспи эхийнхээ үхлүүт байна гэсэн захиа аваад хуримыг хойшлуулжээ. Пьетро Креспи захидлыг авснаасаа хойш цаг болоод мужийн гол хот орохоор мордож, бямба гарагийн шөнө огт хожигдолгүйгээр Макондод ирсэн ээжтэйгээ замд зөрчихжээ. Ээж нь хүүгийнхээ гэрлэх ёслол дээр дуулах гэсэн гунигтай дуугаа Аурелианогийн хурим дээр дуулжээ. Пьетро Креспи хуримд амжиж ирэх гэж таван морь багтраагаад ням гарагийн улс амьтан тарж байхад иржээ.

	Тэр өлзий бусын захидлын эзнийг хэн ч мэдэж чадсангүй. Урсула Амарантаг байцаан хоргоосонд дургүйцэн уйлж, мужаан нарын буулгаж амжаагүй байсан шүтээний өмнө өөрийгөө гэмгүй гэж ам тангараг өргөжээ. 

	Дон Аполинар Москоте гэрлэх ёслол үйлдэхийн тулд зэргэлдээх хотоос үргүй юм хийсээр ширүүн дориун болчихсон өвгөн лам Никанор Рейнийг залж авчирчээ. Тэр бол ясанд тохчихсон үнсэн хөх арьстай, цодгор гэдэстэй бөгөөд өтөлсөн сахиусны царай шиг царайд нь сайхан сэтгэлийн гэхээсээ амарлингуйн байдал илүү тодрох ажээ. Хуримын дараа сүсэгтэн олондоо буцаж очих гэсэн боловч гагцхүү байгалийн хуулийг даган, үр хүүхдээ адислахгүй, шашны баярыг тоохгүй, байнга нүгэл хилэнц хийх мөртөө өөдлөн дэвжиж байгаа Макондогийнхны хэнэггүйг харахаас айдас нь хүрчээ. Тэр бээр атар онгон энэ хөрсийг даруй хагалах нь зүйтэй гэж үзээд, хозлуулагсад17, буруу номтныг адисалж, хууль бусаар нөхцөж байгааг хууль ёсны болгож, үхэх гэж байгаа хүмүүсийн нүглийг наманчлуулж Макондод бас долоо хоноё гэж шийджээ. Гэтэл түүний үгийг дуулах хэн ч байсангүй. «Олон жил ламгүй болоод л байсан, шууд тэнгэрт айлтган сүнсийг гэтэлгээд л ирсэн, амьдын хар нүгэл хийчихсэн хүнгүй л байна» гэж түүнд хариулжээ.

	Никанор лам ном номлож ядаад хүлээж авах хүн олдохгүйд хутагт нарын баримлыг биеийнх нь хэмжээгээр хийж тавьсан, өнгийн шилэн шигтгэмэлтэй, дэлхийд хамгийн том сүм бүтээхэд хамаг хүчээ тавихаар зорив. Сүжиггүйчүүдийн төв болсон Макондог Ромоос хүртэл ирж тэнгэрт мөргөдөг эрэл мөргөлийн орон болгохын тулд тэр бээр зэс дийз тосон, айл айлаар бадар барин явав. Өглөгийн эзэд өргөл харамгүй өргөх боловч лам сүмдээ усанд үйж үхсэн хүн ч хөвөөд гараад ирэхээр дуутай хонх тавих гэсэн учир илүү их хандив нэмэрлэхийг нэхэж байлаа. Тэгж гуйсаар явтал хоолой нь сөөж, ядарснаас яс нь янгинах болжээ.

	Нэгэн бямба гарагт лам цуглуулснаа үзэн, тэр нь сүмийн хаалга хийхэд ч хүрэхгүйг бодоод гутран бачимдав. Хотын талбай дээр шүтээн босгож, ням гарагт нь толгийн үеийнх шиг хонх барин бүх гудамжаар таварган байж улс амьтныг гадаа мөргөл хийлгэхээр цуглуулав. Олон нь сониучирхаж, зарим нь хийх юмгүйдээ ирж, эзэн тэнгэр элчийг нь тоохгүй байгааг өөрийг нь тоохгүй байна гэж эндүүрээд хилэгнэх болуужин гэж болгоомжилсондоо бусад нь иржээ. Тийнхүү өглөөний найман цагт хотынхны тэн хагас нь талбай дээр цуглаж, Никанор ламтан хөлгөн судрыг уншиж, мөнгө өгөхийг хоолойгоо хяхтнуулан гуйжээ. Хурал өндөрлөж, хүмүүс тарж эхлэхэд ламтан гараа өргөн анхаарахыг уриалаад,

	— Байзнаарай. Эзэн тэнгэрийн цаглашгүй хүчтэйн маргашгүй нотолгоог та бүхэн үзэгтүн гэж хэлжээ.

	Хурлын үеэр Никанор ламтанд тусалж байсан жаал хүү уур баагьсан өтгөн шоколад авчирч өглөө. Лам ундааг нэг амиар залгилчхав. Баринтгийнхаа ханцуйнаас алчуур гаргаж, уруулаа арчаад, хоёр гараа урагш сунган нүдээ анив. Тэгээд Никанор лам газраас төө хэртэй хөндийрчээ. Энэ нотлол нэн үнэмшилтэй болов. Хэдэн өдөр лам халуун шоколад уун газраас хөндийрөх илбэ үзүүлж хотоор явахад зарц нь өдий төдий мөнгө цуглуулж, сар бололгүй шахам сүмийг босгож эхлэв. Никанор ламыг тэнгэр л газраас хөндийрүүлсэн гэдэгт Хосе Аркадио Буэндиагаас бусад нь эргэлзэхгүй байлаа. Нэг өглөө туулайн бөөрний ойролцоо хүмүүс ламын хөөрөхийг үзэх гэж цуглахад тэр л ганцаараа огт тоосон шинжгүй, вандан дээрээ ялихгүй цэхрэн сууж, Никанор ламыг суусан сандалтайгаа газраас тасарч байгааг үзэхдээ мөрөө хавчисхийлгэн,

	— Hoc est simplicissimum. Homo iste statum quartum materiae invenit18 гэж хэлэв.

	Никанор лам гараа өргөж, сандлын дөрвөн хөл газар хүрэв.

	— Nego. Factum hoc existentiam Dei probat sine dubio19 гэж ламтан зөрөв.

	Хосе Аркадио Буэндиагийн учир олдохгүй хэл латин хэл байсныг тэгж мэджээ. Арайхийж түүнтэй хэл амаа ололцох хүн олдож, Никанор лам ч түүний балартсан ухааныг сүсгийн гэгээгээр гийгүүлэх азтай тохиолыг ашиглахаар шийдэв. Орой бүр ламтан туулайн бөөр модны дэргэд сууж, латинаар ном унших боловч Хосе Аркадио Буэндиа түүний уран уншдаг чадлыг ч, шоколад ууж хөөрдгийг ч огт тоохгүй, эзэн тэнгэрийн зургийг л маргашгүй нотолгоо болгож аваад ир гэж зүтгэж байлаа. Тэгэхэд нь Никанор ламтан эзэн тэнгэрийн зурмаг зураг, бар зургийг, тэр ч байтугай Вероникийн алчуурын20 дуурайлгамлыг авчирсан боловч Буэндиа шинжлэх ухааны үндэсгүй бүдүүлэг гар урлалын зүйл гээд хэрэгссэнгүй. Никанор лам Буэндиаг өөрийнхөөрөө зүтгээд болохгүй болохоор эзэн тэнгэрийг ярихаа больж зүгээр өрөвдөж энэрсэндээ ирдэг болов. Гэтэл Буэндиа бүр давраад, зөвхөн оюун дүгнэлтэд үндэслэсэн адтай нотлолоор ламын сүсэг бишрэлийн батыг алдуулах гэж оролджээ. Нэг удаа Никанор лам хайрцагтай даам, хөлөг авчирч Хосе Аркадио Буэндиатай тоглоё гэсэн боловч «Зарчмын асуудлаар санал нийлэхгүй байгаа хоёр өрсөлдөгч даам тоглоод ашиггүй» гээд тоглож өгсөнгүй. Даам нүүхийг энэ үүднээс одоо болтол үзэж байгаагүй Никанор лам түүнийг ятгаад дийлсэнгүй. Хосе Аркадио Буэндиагийн ухаантайд гайхсан лам яагаад өөрийг нь модонд барьж хүлснийг асуусанд:

	— Нос е st simрlici ssimim Намайг солиотой болохоор хүлсэн юм гэжээ. 

	Энэ ярианаас хойш лам эзэн тэнгэрт баттай сүсэлдэгтээ итгэл алдахаас айн Буэндиа дээр ирэхийг болиод гагцхүү сүм барих ажилд шамджээ.

	Ребекад дахин найдлага төрөх болов. Нэг ням гарагт Никанор ламтан тэднийд үдийн хоол идэж байгаад, сүм баригдсаны дараа ямар сайхан сүртэй хурал хуй болж байх тухай ярьснаас хойш, сүмийг барьж дуусгахаас хойчийн тавилан нь шалтгаалах болсныг ойлгов. «Ребека л хамгийн азтай юм даа» гэж Амаранта хэлжээ. Ребека юу гэх гээд байгааг нь ойлгоогүй тул Амаранта гэмгүй царайлан инээмсэглэж,

	— Сүмийг чиний хуримаар мялаана шүү дээ гэж хэлжээ.

	Ребека энэ талаар яриулахгүйг оролдов. Барилгын ажил ахиц муутай байгаа учир сүм арван жилээс нааш дуусахгүй. Никанор лам түүний хэлснийг зөвшөөрсөнгүй. «Сүсэгтний өргөл барьц нэмэгдэж байгаа учир сайхнаар бодох хэрэгтэй» гэжээ. Ребекагийн дотроо унтууцан сууж, хоолоо ч гүйцэд идэж чадалгүй орхиход Урсула Амарантагийн хэлснийг сайшааж, ажлыг хурдасгахад ахиухан юм хандивлана гэж амлав. Дахиад нэг ийм өргөл өргөх юм бол сүм гурван жил гэхэд бэлэн болно гэж Никанор лам хэлэв. Тэр өдрөөс хойш Ребека Амарантатай дуугарахыг болив. Учир нь Амаранта тэр явуулгаа гэм хоргүй гэж харуулахыг хичээвч тиймгүй гэдэгт Ребека итгэж байлаа. Үдэш нь хоёул тачигнатал хэрэлдэж байгаад Амаранта «Намайг харин бүр муу юм хийгээгүйд баярлаж яв. Үгүйдээ гэхэд гурван жил чамайг цааш харуулах хэрэггүй болох нь» гэж хэлжээ. Ребека өдөөд байвал сөдөөд өгнө гэж шийджээ.

	Хуримыг нь дахиад хойшлуулсныг сонсохдоо Пьетро Креспи сэтгэлээр унасан боловч гэргий болох бүсгүй нь түүнд үнэнчээ дахин баталж, «Чамайг дургүйлхэхгүй бол хоёул эндээс оргоё» гэж хэлжээ. Гэвч Пьетро Креспи тэгж хөнгөн хөдлөхгүй хүн байжээ. Тэр бээр сүйт бүсгүй шигээ долгин зангүй, өгсөн амыг хүндэтгэнэ гэдэг хамаагүй үрэн таран хийж болдоггүй хөрөнгөтэй адил гэж үздэг байжээ. Тэгэхэд нь Ребека эвтэйхэн арга хэрэглэх болов. Хаанаас гарсан нь мэдэгдэхгүй салхи зочдын өрөөний керосин дэнлүүг унтрааж, Урсула хоёр залууг харанхуйд үнсэлдэн зогсоотой байсхийгээд дайралдах боллоо. Пьетро Креспи шинэ керосин дэнлүүний чанар муутайг будиласхийн гомдоллож, тэр ч байтугай гэрэлтүүлгийн илүү найдвартай системийг тавихад туслав. Гэвч тэглээ гээд нэмэргүй дэнлүүний керосин нь дуусах буюу гол нь бохирдчихсон асахаа больж Урсула Ребекаг залуугийнхаа өвөр дээр байж байхтай дайралдана. Сүүл сүүлдээ Урсула ямар ч тайлбар сонсохыг болив. Талх барих бүх ажлыг индиан авгайд даалгаад бүр залуу байхынх нь хуучирч орхисон зальд хууртахгүй гэж хатуу шийдэж, хоёр залууг харж харгалзаж байхаар дүүжин сандал дээр сууж авчээ. Унтууцсан Ребека ёсорхог, нойр хулжаасан уулзалтын үеэр Урсулагийн эвшээлгэж байгааг харахдаа «Хөөрхий ээж минь үхэхдээ энэ ганхуур дээр нүглийнхээ өр төлөөсийг эдлэх болно доо» гэж тохуурхан ярьдаг байлаа. Өдөр бүр сүмийн ажлын байдлыг шалгаж, түүний урагш ахихгүй байгаад залхаж гүйцсэн Пьетро Креспи сүйт бүсгүйтэйгээ гурван сар ийнхүү харгалзаанд уулзаад сүмийг хурдан бариулахын тулд Никанор ламд дутаад байгаа мөнгийг гүйцээж өгөхөөр шийджээ. Амаранта энэ сониныг огт тоосонгүй. Тагтанд юм нэхэж хатгамаллахаар цугладаг найз нартайгаа дэмий ярингаа хорлонтой хорлонтой юмыг шинээр бодож олж байлаа. Алдаж тооцоолсноос болоод өөрийн нь хамгийн найдвартай гэж бодож байсан нэг санаа нь бүтэлгүй болов. Энэ юу вэ гэвэл, Ребекагийн хуримын даашинзаа хадгалж байсан унтлагын өрөөний хоргоноос нафталин үрлийг авсан байлаа. Амаранта үүнийг сүмийг барьж дуусахаас хоёр сарын урьд авчээ. Гэвч хурим ойртсонд Ребека сэтгэл нь улам яарч, Амарантагийн бодож байснаас хавьгүй эрт хувцас хунараа янзлахаар болжээ. Ребека хоргоны нүдийг татаж, гоёлын хувцсыг боосон цаасыг эхлээд задалж, дараа нь зоргыг дэлгэвэл атлаасан даашинз, торгон малгай, хүчээлжин титмийг нь хүртэл хорхой юу ч үгүй идчихсэн байлаа. Боодлынх нь доор хоёр атга нафталин үрэл цацсанаа сайн санаж байсан боловч ямар ч сэжигтэй юм байхгүй учир Амарантаг буруутгаж чадсангүй. Хурим болтол сар хүрэхгүй үлдсэнд Ампаро Москоте долоо хоногийн дотор шинэ даашинз оёж өгөхөөр болжээ. Нэгэн бороотой өдөр вангийн түшмэлийн охин тэвэр дүүрэн сэвсгэр цагаан торон даашинз аван орж ирээд Ребекагаар сүүлийн удаа өмсүүлж үзэхэд Амаранта золтой л ухаан балартаж унасангүй. Тэр бээр үг дуугарч чадахгүй болоод, хүйтэн хөлс нурууг нь даган урсана. Олон сар Амаранта энэ цагийг хүлээн айн чичирч байсан бөгөөд хуримд бүрмөсөн саад хийх юм бодож олж чадахгүй, бүх аргаа барвал зориг гаргаад Ребекад хор өгөх байлаа. Ребека атлаасан даашинзандаа халууцан багтарч, Ампаро Москоте мянган сүлбээр зүүгээр туйлын тэвчээртэйгээр торгон тогтоож байхад Амаранта нэхэж байгаа зүйлийнхээ гогцоог олохгүй хэд хэд алдаж, нэхүүрийнхээ зүүгээр хуруугаа хэд хэд хатгасан боловч, хуримын урьдах сүүлчийн баасан гарагт аяга кофенд хар тамхины ханд хийгээд өгчихье гэж аймаар тайван шийджээ.

	Гэвч аргалахын аргагүй гэнэтийн өөр нэг саад гарч хурим хэзээ болох нь мэдэгдэхгүй хойшлов. Ребека, Креспи Пьетро хоёрын гэрлэх ёслол хийхээр товлосон өдрөөс долоо хоногийн өмнө шөнө дунд бяцхан Ремедиос сэрвэл халуун шингэн юм доошоо хүрчигнэн олгойдож түүндээ бялдчихсан байлаа. Ихэр хүүхэд нь хөндөлсөн гажсан учир Ремедиос гурав хоноод цусандаа хордон нас барав. Амаранта гэмшин зовж байлаа. Тэнгэрээс залхаал хайрлаж өөрийг нь Ребекад хор өгөхөөс зайлуулаач гэж мөргөн гуйж байсан тул өөрөөс нь болоод Ремедиос үхчихсэн юм шиг бодогдоод байлаа. Тэр ийм гайг гуйж мөргөөгүй сэн билээ. Ремедиос гэрт баяр хөөр авчирсан билээ. Тэр бээр нөхөртэйгөө урлангийн хажуугийн унтлагын өрөөнд орж, бүх тасалгаагаа саяхан хүүхэд байхдаа тоглож байсан хүүхэлдэй, тоглоомоор чимж, түүний оргилсон баяр баясгалан унтлагын өрөөний дөрвөн хана нэвтлэн найртай салхин адил цэцэгт гонхонд түгж байлаа. Ремедиос мандах нарнаар л дуулж эхэлнэ. Ребека, Амаранта хоёрын хэрүүл дундуур орж зүрхэлдэг цорын ганц хүн бол тэр байлаа. Хосе Аркадио Буэндиаг асрах амаргүй ажлыг өөртөө авч, хоолыг нь зөөж, түүний биеийг нь савандан угааж, сахал, үсийг нь бөөстөж хуурстах вий гэж харж хандаж, саравчийг үргэлж засаж янзлан, бороо хурын цагаар далдуу модны навчийг ус нэвтэрдэггүй брезентээр бүтээдэг байсан хүн бол тэр л байлаа. Үхэхийнхээ өмнөх хэдэн сард тэр бээр Хосе Аркадио Буэндиатай бүдүүлэг латин хэлээр ярилцаж сурчээ. Аурелиано, Пилар Тернера хоёрын хүүхдийг төрөхөд, гэрт авчран, халуун амиараа нийлж Аурелиано Хосе гэж нэр өгвөл Ремедиос түүнийг ууган хүүгээ болгохоор шийджээ. Эх хүний зөнтэйд нь Урсула гайхаж байлаа. Аурелиано гэвэл өөртөө дутаж байсан шинжийг Ремедиосоос олжээ. Бүтэн өдөржин тэр бээр урланд ажиллаж, Ремедиос түүнд чихэргүй хар кофе аваачиж өгдөг байлаа. Үдэш нь хоёулаа Москотегийнд очиж Аурелиано хадам эцэгтэйгээ даалуу салахгүй тоглож, Ремедиос эгч нартайгаа дэмий чалчиж, үгүй бол ээжтэйгээ томчуулын явдлыг ярьдаг байжээ. Буэндиагийнхантай ураг барилдсанаар Макондод Аполинар Москотегийн нэр хүнд батжив. Мужийн гол хот руу үе үе явахдаа тэр бээр Макондод сургууль бариулахыг эрх баригчдад ятгаж чадсан бөгөөд өвгийнхөө багшлах авьяасыг авч төрсөн Аркадио уг сургуульд багшлах ёстой байлаа. Дон Аполинар Москоте ятгасаар байж үндэсний тусгаар тогтнолын өдөр гэхэд байшингийн олонхыг хөхөөр будуулж чадлаа. Никанор лам шаардсаар байж Катариногийн байшинг бөглүү гудамжинд нүүлгэж, хотын яг төвд гаарч байсан хэдэн самууны газрыг хаалгав. Нэг удаа дон Аполинар Москоте мужийн төвөөс винтов буутай зургаан цэрэг дагуулан ирж, хэв журмыг сахиулах үүрэг ногдуулахад Макондод зэвсэгт хүн байлгахгүй байна гэж анх тохиролцсоныг хэн ч дурдсангүй. Аурелиано хадмынхаа зүтгэлтэйг ойшоон үздэг байв. «Чи түүн шиг тарган болно доо» гэж нөхөд нь түүнийг шоолно. Урланд байнга суусаар байтал шанаа нь улам горзойж, нүд нь улам гялалзах болсон боловч төлөв зан нь хувирсангүй шигээ жин нь өөрчлөгдсөнгүй. Аманд шулуун зураас гарсан нь ганцаараа юмыг эргэцүүлэн тунгаадаг, нэг л зүтгэвэл зорьсондоо хүрдгийн шинж билээ. Аурелиано, Ремедиос хоёр гэрийнхний хайрыг татаж, Ремедиосыг бие давхар болсон гэхэд Амаранта, Ребека хоёр хүртэл толхилцохоо болиод хоёр өнгийн ноосоор хоёр бариувч нэхэж хүү гарвал хөхийг нь, охин гарвал ягааныг нь өгөхөөр болж билээ. Хэдэн жилийн дараа Аркадио хайсны дэргэд буудуулах гэж зогсохдоо хамгийн сүүлд Ремедиосыг л санана.

	Урсула гашуудал чандлан зарлаж, бүх цонх хаалгыг тас хааж онц хэрэггүй бол хэнийг ч гэрт орох, гэрээс гарахыг болиулж бүтэн жил чанга дуугарахыг хорьж, оршуулгын өдөр Ремедиосын шарилтай авс байсан хананд зургийг нь хар туузаар ороон өлгөж, доор нь мөнхийн зул асаажээ.

	Зулыг унтраалгүй сэргээж байсан Буэндиагийн дараа үеийнхэн хуниастай банзал, цагаан шагайвч өмсөж, органди тууз зангидсан энэ охиныг харахдаа элэнц ээж гэж настай хүн байдаг хэмээн бодоод дасчихсантай нь нэг л авалцаж өгөхгүйд барьц алддаг байжээ. Амаранта Аурелиано Хосег үрчилж авав. Тэр бээр түүнийг хүүгээ болгож, ганцаардсан элгээ дэвтээн, хүссэнээр нь бололгүй, бодлогогүй мөргөлийнх нь гайгаар хар тамхины ханд Ремедиосын аягатай кофенд орсноос эдэлж буй сэтгэлийнх нь зовлон тэгвэл баахан нимгэрэх байх гэж найджээ. Үдшидээ Пьетро Креспи бугуйгаа хүрсэн урт ханцуйтай, хар палааж өмсөж бүр сүр сүлд нь үхээд урьдынхтайгаа огт адилгүй болчихсон Ребекатай дуугүйхэн уулзах гэж бүрх малгайдаа хар тууз хадан, өлмий дээрээ гишгэсээр орж ирнэ. Хурим хийх шинэ өдрийг товлоно гэж бодоход ч одоо ариун дурсгалыг бузарлахаар байсан бөгөөд тэр хоёрын гэрлэхээр тохиролцсон нь салж ч болохгүй, байж ч болохгүй юм болж, дурлал нь хэний ч сонирхол татахгүй, харин ч уйтгар төрүүлж, дэнлүү гайтуулж харанхуйд үнсэлдэж байсан янаг хос аль эрт эрлэгийнд очсон мэт болжээ. Ребека ямар ч найдлагагүй болоод сэтгэлээр унаж, шороогоо идэж эхлэв.

	Бэлэвсрэл эхэлснээс хойш нэлээдгүй хугацаа өнгөрч, гонхонд хатгамалчид дахин цугладаг болжээ. Чимээ алдан дүнсийсэн бүгчим халуун өдөр, яг хоёр цагт гэнэт нэгэн хүн гадаа хаалга түр нярхийтэл түлхэн орж ирэхэд бүх байшин дайвалзан, гонхонд үерхдэг бүсгүйчүүдтэйгээ сууж байсан Амаранта, өрөөндөө хуруугаа хөхөж суусан Ребека, гал зууханд байсан Урсула, урландаа байсан Аурелиано, тэр ч байтугай өнчин туулайн бөөрний доор байгаа Хосе Аркадио хүртэл газар хөдөлж, байшин нь нурж байна уу даа гэж санажээ. Тэг дөрвөлжин цээжтэй, лүглэгэр том хүн хаалгаар багтаж ядан орж ирэв. Бухынх шиг лухгар хүзүүндээ Оточ охин тэнгэрийн хөрөг зүүж, гар, цээжээ хачин хачин шивээсээр туж эрээлж, баруун бугуйндаа сахиуст зэс бугуйвч зүүжээ. Арьс нь хүйтэнд хөрж, халуунд халсаар шир шиг болсон, үс нь луусны дэл шиг тожийн сэрвийсэн тэр хүн эрүү зуунги, нүд гунигтай ажээ. Ирсэн хүн эмээлийн олмоос хоёр дахин зузаан бүс бүсэлж, төмөр тах хадсан, давируул төмөртэй урт савхин гутал өшиглөжээ. Явахад нь бүх юм газар хөдөлж байгаа юм шиг доргин хөдлөх ажээ. Тэр бээр нэлээдгүй элэгдсэн богц барьсаар зочдын өрөө, танхимаар дамжин, хайтан цэцэгтэй нам гүм гонхонд аянга аятай түрхрэн орж зүүгээ хийд барьсан чигээрээ мэлэрсэн Амаранта, түүний найз бүсгүйчүүлтэй «Сайн байцгаана уу» гэж сульдангуй дуугаар мэндлэн, барьж явсан юмаа өмнөх ширээн дээр нь шидээд, цаашаа явав. Өрөөнөөсөө айнгуй цухуйсан Ребекатай «Сайн байна уу» гэж мэндлэв. Энэ үед хийж байгаадаа улайраад ухаан алдчихсан байсан Аурелианогийн амрыг эрэв. Огт сааталгүй явсаар, шууд гал зуух руу орон энд л зогсож, ертөнцийн нөгөө хязгаараас эхэлсэн аяныхаа дөрөөг энд л мулталбай. «Сайн байна уу» гэж мэндэллээ. Урсула хором хүрэхгүй ам ангайн таг болсноо ирсэн хүний нүдийг харангуутаа уулга алдан, баярласандаа уйлах, хашхирах зэрэгцэн хүзүүнд нь зүүгдчихэв. Энэ бол Хосе Аркадио байлаа. Тэр мөрөндөө наасан юмгүй явсан шигээ мөрөндөө угласан юмгүй буцаж иржээ. Тэр ч байтугай Урсула хөл залгаж ирсэн унааны нь хөлсөнд хоёр песо өгчээ. Тэр бээр усан цэргийн этгээд үгс холилдсон испани хэлээр ярина. Түүнийг хаана байсныг нь асуухад «Тэнд» гэж л хэлжээ. Өөрт нь гаргаж өгсөн өрөөнд дүүжин орон дээр гурван өдөр унтав. Сэрэхдээ арван зургаан аргуун өндөг гүвдэж орхиод, Катариногийн газар шууд очсонд сониуч хүүхнүүд аварга биетнийг хараад сүйд болжээ. Тэгээд өөрийнхөө мөнгөөр хажуудаа байгаа хүмүүст архи авч өгөн хөгжим захиалаад, тавуул нийлээд гарыг минь ширээ рүү нугал гэж таван харчуултай бооцоо тавьжээ. Цаадуул нь гарыг нь хөдөлгөж ч чадахгүйгээ мэдээд «Ямар ч аргагүй. Гартаа шившлэгтэй бугуйвч зүүсэн байна» гэлцжээ. Хүч тамирын тоглолтод итгэдэггүй Катарино босоо лангууг байрнаас нь хөдөлгөх юм бол арван хоёр песо өгнө гэж Хосе Аркадиотой мөрийцжээ. Тэгтэл цаадах нь лангууг толгой дээрээ өргөөд гудамжинд гаргажээ. Түүнийг арван нэгэн хүн арай хийж гэдрэг оруулжээ. Хосе Аркадио гэрийнхэнтэйгээ бараг ярилцдаггүй байв. Өдөр нь нойр аваад, шөнө нь янхны газар очно. Эх нь түүнийг хааяа нэг гэрийнхэнтэйгээ хамт хүчээр хоол идүүлэхэд алс холын оронд өөртөө учирсан адал явдлыг бүгдийн ам ангайтал ярьдаг байлаа. Түүний сууж явсан онгоц сүйрч, Япон тэнгист хоёр долоо хоног завинд балбуулж, наранд цохиулж үхсэн нөхрийнхөө хүүрийг идэж явжээ. Давслаад наранд борц болгон хатаасан мах нь горгор бөгөөд нялуундуу амттай байсан гэнэ. Нэгэн цэлмэг өдөр Бенгалийн буланд түүний сууж явсан онгоцны баг далайн луу алсанд гэдэснээс нь загалмайтан цэргийн дуулга, бүсний горхи, зэвсэг гарчээ. Карибын тэнгист Виктор Югийн21 дээрэмчний хөлөг онгоцны хий сүгийг үзсэн нь, дарвуулаа үхлийн хар салхинд салам уруулж, шураг, хөндлөвчөө далайн жоомонд идүүлсэн тэр хөлөг Гваделупт очих гэж хэчнээн зүтгэвч ямагт чигээ алдан хэзээ ч олж очихгүй төөрөгтэй болсон байсан гэнэ. Хосе Аркадиогийн алдар гавьяа, адал явдлаа бичсэн, өчнөөн хүлээвч огт ирээгүй захидлыг ахин дахин унших мэт Урсула дорхноо уйлж «Гэтэл, хүү минь, бид чинь энд ийм том байшинтай болсон. Бас тэгээд хэчнээн ч хоол гахайд хаяж өгч байв даа» гэж санаа алддаг байлаа. Цыгануудын аваад явчихсан хүүгээ нэг суудлаар өрөөл торой идчихдэг, цэцэг гундтал хүчтэй амьсгалдаг энэ зэрлэг эр гэхэд сэтгэлд нь яагаад ч багтаж өгөхгүй байжээ. Бусад нь ч тиймэрхүү байдаг байлаа. Амаранта түүний хоол идэж байхдаа хэхэрдэгт ой гутдагаа нууж үл чадна. Эцгээ угийн мэдэхгүй Аркадио өөрт нь нүүртэй болох гэж илт оролдох Хосе Аркадиогийн юм асуухад дуугарч ядна. Аурелиано багадаа хамт нэг өрөөнд унтаж, ойр дотно байснаа сануулах гэж оролдовч Хосе Аркадио далайд тэнүүчлэн элдэв юмтай тохиолдсоор тэр бүхнийг мартаж орхисон байжээ. Ганц Ребека л түүнийг анх харангуутаа унаж үхжээ. Тэр нэгэн орой Хосе Аркадиог унтлагын нь өрөөний дэргэдүүр өнгөрөхөд байшингийн хаана ч байсан дуулдахаар амьсгаалдаг энэ азарга шиг эрийн дэргэд Пьетро Креспи ердөө л дэгжирхэхээс цаашгүй хүний оронцог юм гэж бодогджээ. Ребека юухан хээхнээр шалтаглан түүнтэй уулзах гэж оролдоно. Нэг удаа Хосе Аркадио биеийг нь эрээ цээргүй хараад «Дүү минь, чи бүр хүүхэн болж шүү» гэснээс хойш Ребека биеэ барьж огт чадахгүй болжээ. Тэгээд хуучин шигээ шороо шохойг цадахыг мэдэхгүй хомхойрон идэж, хуруугаа эвэр ургатал салахгүй хөхжээ. Шөнө нь халуурсан мэт дагжин ухаан тавьчихгүй байх гэж байдгаараа мэрийн нойргүй хонож, Хосе Аркадиогийн байшин доргиулсаар ирэхийг үүр цайтал хүлээдэг байлаа. Нэг удаа Ребека үдийн амралтын үеэр тэсэж чадалгүй өрөөнд нь орвол цаадах нь завь аргамждаг бүдүүн татлагаар яс модонд бэхлэн тогтоосон дүүжин орон дээр дан өмдтэйгөө сур мэт сунаад хараастай хэвтэж байлаа. Ребека түүний асар том нүцгэн биеийг хараад сүрдэж буцдаг ч юм билүү гэж боджээ. «Өршөөгөөрэй, таныг энд байгааг мэдсэнгүй» гэж хүн сэрээчих вий хэмээн аяархан өршөөл эрэхэд цаадах нь «Нааш ир» гэжээ. Ребека яваад очтол бүсэлхийгээр нь залуу эрийн шүүрэн өргөсөнд эрчилсэн хуйд дайрагдан хийсэж байна уу гэж санаж, түүний сурмаг гэгч нь гуравхан дохиод л хувцсыг нь шувт татан, бяцхан шувуухай шиг шалдлаад тавьчихсанд үхчихгүй юм сан гэж өөртөө байшгүй их хүч гаргажээ.

	Тэр хоёр гурав хоноод үдшийн мөргөлийн үеэр гэрлэв. Урьд өдөр нь Хосе Аркадио Пьетро Креспийн дэлгүүрээр оржээ. Итали эр ятга хөгжмөөр хүүхдүүдэд хичээл зааж байсанд Хосе Аркадио хажуу тийш дуудсан ч үгүй.

	— Би Ребекатай сууна гэж шулуухан хэлжээ. Пьетро Креспийн царай нь цонхийн ятгаа нэг шавьдаа өгөөд «Хичээл дууссан» гэж хэлэв. Тэгээд хөгжмийн зэмсэг, оньст тоглоом дүүрсэн тасалгаанд хоёулхнаа үлдээд Пьетро Креспи:

	— Таны дүү шүү дээ гэжээ.

	— Тэр хамаагүй гэж Хосе Аркадио хариулав.

	Пьетро Креспи лаваанд түрхсэн алчуураар духаа арчив.

	— Энэ чинь ёсонд хазгай. Тэгээд ч хуульд харш гэж Пьетро Креспи тайлбарлав.

	Хосе Аркадио, Пьетро Креспийн тайлбар тавихад нь ундууцахаасаа царай нь зэвхийрч байгаад илүү ундууцаж,

	— Үхсэний чинь ёс мос. Таныг өөрийгөө ч бүү зовоог, Ребекаг ч бүү хоргоог гэж үүнийг хэлж байгаа юм гэжээ.

	Гэвч Пьетро Креспийн нүдэнд нулимс цийлгэнэсэнд тэр зөөлөрч огт өөр дуугаар:

	— За, за. Манайхан танд аятайхан байгаа бол Амаранта үлдэж байна шүү дээ гэжээ.

	Ням гарагийн мөргөл дээр, Никанор лам Хосе Аркадио, Ребека хоёрын төрсөн ах дүү биш гэдгийг хэлсэн боловч Урсула тэр хоёрын гэрлэснийг хэзээ ч уучилж чадахгүй, үүнийг ёс төргүй хэрэг гэж үзэж, шинээр гэрлэгсдийг сүмээс ирсэн тэр өдөр нь «Үүнээс хойш, түүнээс цааш гэрийн босго бүү алх!» гэж хөөжээ. Түүний хувьд тэд үхсэнтэй адил болжээ. Хоёр залуу оршуулгын газрын өөдөөс харсан бяцхан байшин хөлсөлж, Хосегийн дүүжин орыг л авч очсон нь эхний үед бүх тавилгыг орлож байлаа. Гэрлэсэн шөнө бүсгүйг гутал дотор нь орсон хилэнцэт хорхой хатгаж, хэл нь татсан боловч эр эм хоёрын бал сараа22 их л дуутай шуутай өнгөрөөхөд саад болсонгүй. Шөнө найман удаа, өдрийн амралтаар гурван удаа бүхэл хорооллыг сэртэл тэр хоёрын орилолдон янцаглахад хөрш нар нь айж, ийм хазааргүй тачаал үхэгсдийн ясыг бүү өндөлзүүлээсэй гэж мөргөдөг байлаа.

	Ганц Аурелиано л сая гэрлэгсдэд санаа тавьж байв. Тэр бээр Хосе Аркадиог юмыг бодитой ойлгож, гэрийнхээ дэргэдэх цулгуй газрыг боловсруулж эхэлтэл жаал зугаа тавилга тэдэнд худалдан авч өгч, мөнгөөр тусалж байлаа. Амарантагийн хувьд гэвэл огт санаа оноонд ороогүй байтал хорвоо эргэсэнд сэтгэл дүүрэн болсон боловч Ребекад хорссон нь тайлагдсангүй. Тохиолдсон гутамшгийг хэрхэн цагаатгах учраа олохгүй байсан Урсулагийн хүссэнээр Пьетро Креспи мягмар гараг бүрд тэднийд өдрийн хоол идэж, өөрт учирсан гамшгийг нам тайван бөгөөд нэр төртэй давжээ. Тэр айлыг хүндэтгэсээр байгаагийн тэмдэг болгон бүрх малгайдаа хар тууз урьдын адил хадаж, Урсулад португалын сардин загас, туркийн ягаан дэлбээний чанамал зэрэг сонин хачин бэлэг өгөн, сайныгаа илтгэн сэтгэлээ зогоож, нэг удаа тэр ч байтугай манилийн дэгжин урт алчуур барьжээ. Амаранта түүнтэй маш найрсаг, эелдэг байлаа. Залуугийн юунд дуртайг нь тааж, цамцных нь хамжаарын сөдийсөн утсыг хайчилж өгөн, төрсөн өдрөөр нь арван хоёр алчуур дээр овог нэрийнх нь эхний үсгийг хатгамаллажээ. Мягмар гараг бүрд өдрийн хоолны дараа гонхонд бүсгүй үйл мэтгэж байхад залуу эр түүнийг хичээнгүйлэн зугаацуулна. Хүүхэд шиг наадам хийдэг байсан бүсгүйгээ Пьетро Креспи огт өөр нүдээр олж харжээ. Тэр бээр гунхалзсан сайхан бус боловч хүний аяыг олж чаддаг, цаанаа наалинхай, ялдам ажээ. Пьетро Креспи, Амарантаг сууя гэж гуйна гэдэгт хэн ч эргэлзэхгүй байлаа. Үнэхээр ч нэг удаа ням гарагт өөртэйгөө суугаач гэж түүнээс гуйжээ. Амаранта ажлаа хийсээр чихнийхээ улайхыг болихыг хүлээж, хоолойгоо төв, тайван болгож,

	— Суулгүй яах вэ ээ, Креспи. Гэхдээ бид бие биеэ сайн мэдэх хэрэгтэй шүү дээ. Яарвал даарах гэж үг бий гэж хэлжээ.

	Урсула бүр эргэж хоцров. Пьетро Креспийг хэчнээн хүндэтгэдэг боловч Урсула түүнийг Ребекатай гэрлэхээр болсноо гэрлэж чадахгүй удаж баахан будилсны дараа Амарантатай суух гэх нь ёс суртахууны үүднээс үзвэл зөв үү буруу юу гэдгийг яагаад ч оноож чадахгүй байлаа. Тэгж тэгж өөртэй нь адилхан эргэлзэх хүн гарсангүйд Креспийн Амарантаг гуйсныг буянаараа болог гэх байдлаар бодож санасан юмгүй зөвшөөрчээ. Гэтэл өрхийн тэргүүн Аурелиано:

	— Одоо хурим бодож байх цаг биш гэж учир нь мэдэгдэхгүй эрс тэс цааргалаад эхийнхээ сэтгэлийг бүр үймрээж орхив.

	Хуримын төдийгүй, дайнаас бусад ямар ч явдлын талаар Аурелиано тэр үед үүнээс өөр юм хэлж чадахгүй байсныг Урсула хэдэн сарын дараа л ойлгожээ. Хэдэн жилийн хойно хайсны дэргэд буудуулах гэж зогсохдоо Аурелиано үнэхээр гарцаагүй атлаа үл мэдэгдэх ямар учралаар энд ирснээ өөрөө сайн тайлж чадахгүй байж билээ. Ремедиосын үхсэнд санаснаас гайгүй үймэрчээ. Эхлээд дотуур нэлээд автсан боловч яваандаа мартагнаад, найдаж байснаа бүтээгүйд гутрангуй, эмэгтэй хүнтэй хавьтахгүй гэж шийдэж байсан үеийнх шигээ сэтгэл алдрангуй болжээ. Тэгээд ажилдаа л бие сэтгэлээ зориулах болсон боловч хадам эцэгтэйгээ даалуу тоглодгоо больсонгүй билээ. Гашуудлын анир чимээгүйд умбасан байшинд үдшийн цагаар ярилцаж суусаар эрчүүл улам ч дасжээ. «Аурелиано минь, дахиад эхнэр ав аа. Надад зургаан охин байна, дуртайгаа ав» гэж дон Аполинар Москоте хэлнэ. Сонгуулийн өмнө Макондогийн түшмэл мужийн төв ордгоороо ороод улс орныхоо улс төрийн байдалд сэтгэл их зовчихсон буцаж иржээ. Либералууд дайн өдөөх гэж бэлтгэж байлаа. Тэр үед Аурелиано консервативчууд, либералуудын тухай тун бүдэг бадаг төсөөлөлтэй байсан учир хадам эцэг нь эдгээр намын ямар ялгаатайг ерөнхийд нь хэлж өгчээ. Либералууд байна шүү, дураараа улс, олхиогүй хүмүүс, лам нарыг дүүжилж, иргэний гэрлэх салахыг чөлөөтэй болгож, эцэгтэй, эцэггүй хүүхдийн тэгш эрхийг тогтоож, дээд засгийн газрыг унагаан улс орныг хувааж холбооны улс болгох гэж байгаа юм гэж түүнд ярьжээ. Консервативчууд бол тэдэнтэй адилгүй, тэнгэрийн мутраас төрийн жолоог гардан авсан, нийгмийн тогтвортой хэв журам, гэр бүлийн журамт ёсыг тогтоохыг номлож, христос тэнгэр хийгээд засгийн эрх барих зарчмыг хамгаалж, улс орныг тасчуулахгүйг хүсэж байгаа юм гэж тайлбарлаж өгчээ. Хүнлэг сэтгэлтэйн улмаас Аурелиано бутач хүүхдийн эрхийг хамгаалах талаар либералуудад талтай байсан боловч гараар бариад авч болохгүй хийсвэр юмны төлөө дайн дэгдээх дээр хүрнэ гэж ойлгохгүй байлаа. Сонгуулийн үеэр улс төрийн ямар ч баримтлалгүй хотод, хадам нь нэг түрүүчээр даргалуулсан зургаан зэвсэгт цэргийг шаардаж авчирсан нь дэндсэн юм шиг санагдлаа. Цэргүүд ирээд зогсоогүй бүх айлыг нэгжиж, ангийн буу, хадуур, тэр ч байтугай хоолны хутга хүртэл хурааж, дараа нь консервативчуудаас нэр дэвшигчдийн нэрс бүхий хөх, либералуудаас нэр дэвшигчдийн нэрс бүхий ягаан хуудсыг хорин хоёроос дээш насны бүх эрчүүлд тарааж өгөв. Сонгуулийн өмнөх бямба гарагт дон Аполинар Москоте шөнө дундаас эхлээд дөчин найман цагийн турш согтууруулах ундаа зарах, нэг гэрийн улс бус бол гурваас дээш хүн цугларахыг хориглосон хуулийг өөрийн биеэр дуудаж танилцуулав. Сонгууль тайван өнгөрлөө. Ням гарагийн өглөө найман цагт талбай дээр зургаан цэргээр мануулан модон хайрцаг тавив. Нэг хүн саналаа хоёр өгчих болуужин гэж Аурелиано хадамтайгаа өдөржин шахам хайрцгийн хажууд зогссон болохоор санал өгөх ажил туйлын чөлөөтэй байсныг биеэр үзэв. Дөрвөн цагт санал хурааж дууссаныг бөмбөрийн дуугаар мэдээлж, дон Аполинар Москоте өөрийн гарын үсэгтэй тэмдгээр хайрцгийг лацдав. Орой нь тэр бээр Аурелианотой даалуу тоглож суухдаа лацыг авч, саналыг тоол гэж түрүүчид тушаалаа. Ягаан хуудас хөхтэй бараг тэнцүү байсан боловч түрүүч ягаан хуудаснаас зөвхөн арвыг үлдээгээд хөхийн дутсаныг нөхөв. Дараа нь хайрцгийг шинээр лацдаад маргааш үүр хаяарч байхад мужийн төв авч явав.

	«Либералууд дайн гаргана даа» гэж Аурелиано хэлжээ. Аполинар модоо харсан чигээрээ «Хуудсыг сольсноос дайн гарна гэж бодож байгаа бол үгүй. Тэднийг хэл ам гаргуулахгүй гэж хэдэн ягааныг хайрцагт үлдээсэн шүү дээ» гэж хэлсэнд Аурелиано сөрөх хүчний байдал ашиггүй байгааг дотроо тунгаагаад «Би л либерал байсан бол энэ хуудасны явдлаас л дайн үүсгэх байсан» гэж хэлжээ. Хадам нь шилнийхээ дээгүүр харж, — Ай, Аурелиано минь, чамайг либерал байсан бол хэчнээн хүргэн минь ч гэсэн хуудас сольж байгааг харуулахгүй байсан гэж хэлжээ.

	Хотынхон сонгуулийн дүнд дургүйцсэнгүй, хурааж авсан хутга, ангийн бууг цэргүүдийн эргүүлж өгөхөөс татгалзсанд дургүйцжээ. Эмэгтэйчүүд Аурелианогоос хадамдаа хэлээд ядахдаа хоолны хутгыг эргүүлж өгүүлээч гэж гуйжээ. Цэргүүд дайнд либералуудын бэлтгэж байгаагийн эд мөрийн баримт болгож, хураасан зэвсгийг аваад явчихсан гэж дон Аполинар Москоте хүргэндээ ихэд аминчлан хэлжээ. Энэ хэлж байгаа зүйл даанч увайгүй байсанд залуу дотроо дургүй хүрч байжээ. Тэгэхдээ Аурелиано юу ч хэлсэнгүй боловч нэг орой Геринельдо Маркес, Магнифико Висбаль хоёр амьхнаараа хоолны хутганы явдлыг хэлэлцэж байхдаа өөрөөс нь либерал уу, консерватив уу гэж асуусанд хором ч тээнэгэлзсэнгүй, 

	— Энэ хоёрын аль нэг нь болох албатай бол либерал болсон минь дээр. Консервативчууд чинь луйварчин байдаг юм байна гэж хэлжээ.

	Маргааш нь нөхөд нь түүнийг Алирио Ногера докторынд очоод «Элгэн дээр өвдөөд байна, үзэж өгөөч» гэж гуй гэж шахсаар байгаад очуулжээ. Ингэж худал хэлэх ямар хэрэг байсныг Аурелиано огт ойлгохгүй байлаа. Алирио Ногера доктор хэдэн жилийн өмнө хэсэг амтгүй үрэлтэй, «Хорыг хороор тайлдаг» гэсэн нэлээд ойлгомжгүй эмнэлгийн уриатайгаар Макондод иржээ. Үнэндээ бол Ногера эмч болж тогложээ. Бүтэлгүйхэн эмчийн гэмгүй царайн цаана эсрэг үзэлтэн нуугдаж байжээ. Таван жил цөллөгт байхдаа тушаанд үрэгдсэн шилбэнийхээ сорвийг өвдгөө хүрсэн түрийтэй оймсоор халхалж явна. Холбооны үзэлтнүүдийн эхний үймээний дараа түүнийг баривчлахад хамгийн үзэж чаддаггүй ламын нөмрөг өмсөн Кюрасао руу оргож чаджээ. Харьд удтал цагаачлан явсны эцэст Карибын тэнгисийн бүх арлаас Кюрасаод цугларсан улс төрийн дүрвэгсдийн хэлж ирж байгаа баяртай мэдээнд зоригжсон тэр бээр хулгайн тээвэр хийдэг далбаат онгоцонд сууж, дан элсэн чихрээр хийсэн үрэл дүүргэсэн баахан гожгор шил, өөрөө дуурайлгаж хийсэн Лейпцигийн их сургуулийн дипломтойгоор Риоачад иржээ. Риоачад ирээд урам нь хугарсандаа тэр ч байтугай уйлжээ. Цагаачид холбооны үзэлтнүүдийг дэлбэрэхэд бэлхэн дарийн агуулахтай зүйрлэж байсан боловч тэд сонгуулийн өмнө бүдэг бадагхан найдвар төрүүлсэн байдал үүссэнд хууртаад гал цог нь нэгэнт унтарсан байлаа. Зорьсноо бүтээгүйд урам хугарсан хуурамч эмч насныхаа мухрыг тайван үзэх найдвартай газрыг л ганцхан мөрөөдсөндөө Макондод бүгжээ. Тэр бээр хэдэн жил хотын талбайн ойролцоох байшинд хоосон шил дүүргэсэн цухалхан өрөөнд эрлэгийн дансанд хэдийн орчихсон өвчтөнөөс авсан барьцаараа амь зуудаг байжээ. Цаадуул нь хамаг гоочоо бараад чихэрт үрлээр сэтгэлээ хуурах болжээ. Дон Аполинар Москоте эрх барьдаг нэрээс цаашгүй болохоор эмч ухуулга хийх авьяасаа гаргах хэрэггүй байв. Хамаг цагаа дуртгал бичих, мэнгэртэй тэмцэхэд зориулна. Сонгууль ойртсон нь засгийн тулгуурыг унагах утасны учгийг дахин олоход тусалжээ. Тэр бээр улс төрийн бодлого сайн мэдэхгүй хотын залуучуудтай холбоо тогтоож, өдөөн хатгах нууц, шаргуу ажил хийв. Сонгуулийн хайрцагт байсан, залуучуудын хөнгөн зан гэж дон Аполинар Москотегийн үзсэн олон ягаан хуудас бол Ногерагийн төлөвлөгөөний нэг хэсэг байсан бөгөөд сонгууль гэдэг нүд хуурсан зүйл гэдгийг өөрсдөө үзэж мэдэг гэж шавь нараараа санал өгүүлсэн нь тэр байжээ. «Хүч хэрэглэх л ганц явууртай зүйл» гэж тэдэнд хэлдэг байлаа. Аурелианогийн найз нарын олонх нь консерватив байгууллыг устгахын хүслэн болж байсан боловч, вангийн түшмэлтэй холбоотойгоос нь төдийгүй зожиг, булзаарамтгайгаас нь цэрвээд түүнд тэр тухай ярьдаггүй байжээ. Түүний дээр Аурелиано хадмынхаа заавраар хөх хуудсаар саналаа өгсөн нь тодорхой байлаа. Тийнхүү огт санамсаргүйгээр улс төрийн талаар хэнийг найршаадаг нь илэрч, тэр ч зөвхөн сониуч зандаа хөтлөгдөж, хүрээгүй өвчнөө эмчлүүлнэ гэж эмчийнд очин ойворгон юм хийжээ. Аалзны шүлс, гавар ханх тавьсан, нохойн хороо шиг бохир тасалгаанд орвол хөгширсөн игуан гүрвэлийн байдалтай амьтан харагдаж, цээжээ хэржигнүүлэн хяхтнуулан амьсгаадах нь сонсогджээ. Доктор Аурелианог юу ч хэлэлгүйгээр доод зовхины нь дотор талыг эргүүлэн үзсэнд Аурелиано нөхдийнхөө өөрт нь зааж өгснөөр «Тэнд өвдөөгүй ээ» гэж хэлээд «Энд өвдөөд унтуулахгүй байна» гээд хурууныхаа өндгөөр элгэн тус даржээ. Тэгэхэд Ногера эмч «Тасалгаанд нар дэндүү ороод байна» гэж шалтаглан цонхоо хаагаад, эх оронч хүн яагаад консервативчуудыг алах ёстойг энгийн үгээр тайлбарлажээ. Хэдэн өдрийн турш Аурелиано цамцныхаа халаасанд шилтэй үрэл авч явав. Хоёр цаг тутамд шилээ гаргаж, алган дээрээ гурван мөхлөг сэгсэрч унаган ам руугаа шидээд хэлэн дээрээ удаан уусгадаг байв. Дон Аполинар Москоте түүнийг хуурамч эмчид итгэлээ гэж дооглох боловч, хуйвалдаанд оролцогчид өөрийн талын хүн гэж үзэж байлаа. Макондогийн хууччуулын бүх хүүхэд хуйвалдаанд татагдан орсон боловч хэн нь ч чухам юу хийхээ сайн мэдэхгүй байжээ. Гэвч эмчийг нууцаа хэлэхэд Аурелиано дороо хуйвалдаанаас гарав. Аурелиано консервативчуудын дэглэмийг устгах хэрэгтэй гэдэгт итгэж байсан боловч эмчийн сэдэж байгааг дуулахдаа хирдхийн цочжээ. Алирио Ногера бол ганц ганцаар нь алах талын хүн байжээ. Тэр бээр хэд хэдэн хүний амь насанд халдах явуулгыг уялдаатай үйлдэн, улмаар нийт үндэсний нэгдмэл цохилт болгон лавшруулж, засгийн газрын бүх түшмэлийг гэр орныхны нь хамт, ялангуяа нуган хүүхдийг нь устгаж, ингэснээр консерватив үзлийн үрийг үндсээр нь таслах төлөвлөгөөтэй байжээ. Дон Аполинар Москоте гэргий, охидын хамт, мэдээж тэр хар дансанд орсон байлаа.

	— Та үхсэний нь либерал байх вэ, ердөө л яргачин байна гэж Аурелиано нүүрээ ч хувиргалгүй хэлэхэд,

	— Тэгвэл шилийг минь буцааж өг. Одоо энэ чамд хэрэггүй гэж эмч мөн л тайван өгүүлжээ.

	Эмч түүнийг ажилд ямар ч нэмэргүй, бөгс удаантай, бүр ганцаараа байгаад сурчихсан, нялуун зантай бүтэлгүй амьтан гэж хэлснийг Аурелиано хагас жилийн дараа л сая мэдэж билээ. Нөхөд нь Аурелианог хуйвалдааныг илчилж болзошгүй гэж болгоомжлон айлгах гэсэн боловч цаадах нь хэнд ч хэлэхгүй гэж тайвшруулаад харин Москотегийнхныг нухахаар очих шөнө тэднийг хаалган дээр нь тосож, үүдийг хамгаална гэдгээ хэлжээ. Хуйвалдагчид тийнхүү шийдэмгий байгаад нь хулчийж, төлөвлөснөө тодорхойгүй хугацаагаар хойшлуулжээ. Чухамхүү яг энэ үед Пьетро Креспи, Амаранта хоёрын хуримын тухай Урсула өөртэй нь зөвлөхөөр орсонд «Ийм юм бодож байх цаг биш» гэж хариулсан ажээ. Аурелиано галавын үеийн гэмээр гар бууг бүтэн долоо хоног өвөртлөн нөхдийнхөө байрыг ажин явжээ. Тэр бээр үдийн хоол идчихээд, гэрээ жаал зугаа өөд татах болсон Хосе Аркадио, Ребека хоёрынд кофе уухаар орж, оройн зургаан цагаас хойш хадамтайгаа даалуу тоглохоор очдог байлаа. Өглөө нь цай ууж байхдаа томоо эр болсон Аркадиотой ярилцвал цаадах нь дайн гарах нь гарцаагүй болж ирж байгаад улам хөөрөх болсныг мэджээ. Багшаасаа олон ах, сахалдаа торж ойчихоор болсон данхайсан хар юмнууд дөнгөж хэлд орж байгаа хүүхэдтэй хамт сурдаг сургууль дээрээ Аркадио либерализмын халдвар авчээ. Тэр бээр «Никанор ламыг буудаж алаад, сүмийг нь сургууль болгож, хайр сэтгэлийг чөлөөтэй гэж зарлана» гэж донгосно. Аурелиано омгийг нь дарах гэж хичээж, түүнийг дотроо бодолтой, дороо суурьтай байхыг зөвлөсөн боловч Аркадио тайван учирлан, ухаалаг юм хэлж байгааг нь шал тоохгүй бүүр ах захаа алдаж, түүнийг зүрх зориггүй гэж зэмлэжээ. Аурелиано байрыг харж байлаа. Тэгж байтал арван хоёрдугаар сарын шинэдээр Урсула ихэд сандарчихсан урланд орж ирээд,

	— Дайн гарчээ! гэж хэлэв.

	Үнэндээ бол дайн эхлээд гурван сар болсон байлаа. Улс орон даяар дайны цагийн байдал тогтоосон байлаа. Макондод үүнийг ганцхан хүн цагт нь мэдсэн нь дон Аполинар Москоте байлаа. Гэвч тэр бээр хотод гэнэдүүлэн орж ирэх тушаалтай баг цэрэг ирэхийг хүлээн, энэ тухай эхнэртээ ч хэлэхээс хаширлажээ. Үүрийн таван жингээр цэргүүд хоёр хөнгөн үхэр бууг луусаар чирсээр хотод сэмхэн орж ирээд, сургуулийн байранд хуарагнан буув. Оройн зургаан цагаас хойш хөл хорив. Айл бүрийг түрүүчийнхээс шийдэмгий нэгжиж, энэ удаа газар боловсруулдаг багажийг хүртэл хураав. Ногера эмчийг гэрээс нь чирч гулдран гаргаж ирээд, хотын талбай дээр модонд барьж хүлэн, шүүж байцаалгүй буудаж орхив. Никанор лам хөөрдөг идээ үзүүлэн тэдэнд нөлөөлөх гэсэн боловч нэг цэрэг бууныхаа бөгсөөр толгой руу нь байлгаад авав. Либералууд омог нь дарагдаж, айсандаа нам жим болов. Баргар царайлан, дуугаа хураасан Аурелиано хадамтайгаа даалуудсаар байлаа. Дон Аполинар Москоте хотын иргэний ба цэргийн захирагчийн хэргэм хүртсэн хэдий боловч дахиад л нэр хүлээснээс цаашгүй байгааг Аурелиано ойлгож байлаа. Сумангийн захирагч бүх юмыг шийдэж, өглөө бүр нийгмийн хэв журам сахиулагчдын хэрэгцээнд зориулж авах шинэ онцгой татварыг бодож олж байлаа. Түүний дөрвөн цэрэг галзуу нохойд зуулгасан эмэгтэйг гэрийнхнээс нь булаан авч, шууд гудамжнаа бууны бөгсөөр үхтэл занчжээ. Хот тийнхүү эзлэгдсэнээс хойш хоёр долоо хоноод ням гарагт Аурелиано Геринельдо Маркесийнд ирж, аяга чихэргүй кофе ууя гэж сурсан зангаараа ихэд болгоомжлонгуй гуйжээ. Гал тогоонд хоёулхнаа үлдэхдээ Аурелиано «Залуусыг бэлд. Бид дайнд мордоно» гэж урьд ер анзаарагддаггүй байсан захирангуй аялгуугаар хэлжээ. Геринельдо Маркес түүнд итгэсэнгүй,

	— Ямар зэвсгээр байлдах юм? гэж асуусанд Аурелиано:

	— Тэдний зэвсгээр гэж хариулжээ.

	Мягмар гарагийн шөнө гуч хүрээгүй насны хорин нэгэн залуу Аурелиано Буэндиагийн удирдлагаар хоолны хутга, үзүүрлэсэн төмрөөр зэвсэглэн, суманг гэнэдүүлэн эзэлж, буу зэвсгийг нь аваад, эмэгтэйг алсан дөрвөн цэргийг ахмадтай нь хамт талбай дээр буудан хороож, санаанд багтамгүй зоригтой юм хийжээ.

	Тэр шөнө талбай дээр буун дуу намдаагүй байхад Аркадио Макондогийн иргэний ба цэргийн захирагчаар томилогдов. Эхнэртэй босогчид тэдэнтэйгээ салах ёс дөнгөж гүйцэтгэсэн болоод зөн нь мэдэг гээд орхихоос өөр аргагүй болов. Аурелианогийн баг аллага хядлагаас ангижирсан зон олноороо үдүүлэн Манауре руу хөдөлсөн сурагтай байгаа хувьсгалч генерал Викторио Мединий цэрэгтэй Нийлэхээр Макондогоос үүрээр хөдлөв. Явахынхаа өмнө Аурелиано дон Аполинар Москотег шүүгээнээс гаргаж ирээд «Хадам минь, бүү ай. Шинэ засаг танд, танай гэрийнхэнд гар хүрэхгүй гэдгийг тангараглаж байна» гэж хэлжээ. Урт түрийтэй гутал өмсөж винтов үүрсэн босогч, оройн есөн цаг хүртэл даалууддаг байсан хүргэн хоёр нь нэг хүн гэдгийг дон Аполинар Москоте арайхийж танив.

	— Аурелиано, энэ ойворгон явдал! гэж дуу алдахад Аурелиано:

	— Энэ ойворгон явдал биш ээ. Энэ бол дайн. Намайг үүнээс хойш Аурелиано гэж бүү дуудаж бай. Одоо би хурандаа Аурелиано Буэндиа болсон гэж хэлжээ.

	 

	* * *

	 

	Хурандаа Аурелиано Буэндиа гучин хоёр зэвсэгт бослого гаргаад гучин хоёуланд нь ялагджээ. Тэр бээр арван долоон өөр эмэгтэйгээс арван долоон эрэгтэй хүүхэдтэй болсон боловч, ууганыгаа гучин тав ч хүрээгүй байхад тэд нь ганцхан шөнө цөм алагджээ. Тэр өөрөө амийг нь хорлох гэж арван дөрвөн удаа оролдоход ч, далан гурван удаа отоонд орсон ч, цаазлуулах ял заагдсан ч, нам алахаар хүнцэлтэй кофе уусан ч амьд үлджээ. Улсын ерөнхийлөгчийн шагнасан Хүндэтгэлийн одонг авахаас татгалзжээ. Улс орондоо шүүхийн ба цэргийн хэмжээлшгүй эрх дархтай хувьсгалт цэргийн ерөнхий дээд командлагч, засгийн газрынхны зүрхийг авсан хүн болсон боловч хэзээ ч зургаа авхуулсангүй. Дайны дараа насан туршид нь тэтгэвэр олгоход авалгүй, насан зүг болтлоо Макондо дахь урландаа алтан загас хийн орлогоор нь амь зуужээ. Ямагт цэргийнхээ магнайд тулалдаж явдаг байсан боловч ганцхан шарх олсон нь хорь шахам жил үргэлжилсэн иргэний дайныг дуусгаж Неерландад бууж өгөх гэрээнд гарын үсэг зурсныхаа дараа өөрөө өөрийгөө буудсанаас олсон шарх байжээ. Цээж рүү буудсан гар бууны сум нурууг нь нэвт гарсан боловч амин газрыг нь оноогүй байжээ. Энэ бүхнээс үлдсэн юм гэвэл түүний нэртэй ганц гудамж л Макондод байлаа. Өвгөрч үхэхийнхээ өмнө өөрийн нь хэлснээр, тэр өглөө хорин нэгэн хүнтэй багаа авч генерал Викторио Мединий цэрэгтэй нийлэхээр Макондогоос явахдаа ингэнэ гэж бодоогүй ажээ. Явахдаа Аурелиано Аркадиод:

	— Хотыг бид чамд даатгаж орхилоо. Ёс журам тогтлоо, биднийг эргэж ирэхэд улам сайн болсон байх ёстой гэж л хэлжээ.

	Аркадио түүний захиасыг тун өвөрмөцөөр ойлгожээ.

	Мелькиадесийн нэг номын эрээн хавчуулгаас санаа авч маршалын хиаз, эполеттэй дүрэмт хувцас өмсөж, буудуулсан ахмадын алтан цацагтай сэлэм бүсэндээ агсаж явах болов. Дараа нь хоёр үхэр бууг хотын хаалган дээр зоож, өөрийнх нь урианд урамшин хөөрсөн хуучин шавь нартаа цэргийн дүрэмт хувцас өмсгөн зэвсэг бариулж, хүн гаднаас харахад хотыг авахын аргагүй мэт бодогдуулах гэж тэднийг гудамжаар сэлгүүцүүлдэг байв. Түүний энэ заль хоёр талтай болсон нь, юу гэвэл үнэхээр ч засгийн газар бүтэн жил шахам Макондо цайзыг дайрах тушаал өгөхөөс зүрх алдсан боловч, тэгж тэгж нэг шийдэхдээ хот руу маш их хүч хаяж, эсэргүүцлийг хагасхан цагийн дотор нуга даржээ. Аркадио эрх барьсан цагаасаа хууль дүрэм дурдах дуртай байлаа. Заримдаа санаандаа орсон бүхнийг тушааж, өдөрт дөрөв хүртэл хууль тунхаглана. Тэр арван найман наснаас заавал цэргийн алба хаадаг болгож, оройн зургаан цагаас хойш гудамжаар явсан малыг нийгмийн хөрөнгө гэж зарлаж, ахимаг насны хүмүүсийг ханцуйдаа улаан даавуу хадаж явахыг үүрэг болгов. Никанор ламыг гэрт нь хорьж, «Гарвал буудаж ална» гэж сүрдүүлээд, либералуудын ялалтыг ёслон тэмдэглэх үед л хурал хурж, хонх дэлдэхийг зөвшөөрчээ. Аркадио огтхон ч тоглох бодолгүй байгаа гэдгээ бүгдэд ойлгуулахын тулд хотын талбай дээр мануухай буудаж сургууль хийхийг тасаг цэрэгтээ тушаажээ. Эхлээд үүнийг нь хэн ч юманд бодсонгүй. Тэр цэрэг нь явж явж том хүн болон тоглож байгаа сурагч багачуул л байлаа. Гэвч нэг шөнө Аркадиог Катариногийн газарт ороход найрал хөгжмийн бүрээч шинээр тохоон томилогдсон захирагчийг бүрээ татан угтаж олныг инээлгэжээ. Аркадио эрх баригчдыг хүндэлсэнгүй гэж бүрээчнийг буудахыг тушаав. Түүнийг нь зориглон эсэргүүцэгчдийг гавлаад сургуулийн нэг танхимд хорьж, «Талх уснаас өөр юм бүү өг!» гэжээ. Түүний дураар авирласныг дуулах бүрийдээ Урсула «Муу алуурчин! Аурелиано мэдэх юм бол чамайг буудаж, миний нар ганц гарна даа» гэж аашилдаг байлаа. Гэвч яагаад ч нэмэр байхгүй. Аркадио огт хэрэгцээгүй байхад харгис явуулгаа чангалан чангалсаар Макондод байсан захирагчдын дотроос хамгийн хүний үнэргүй нь боллоо. «Одоо тэд ялгааг нь олж мэдээ. Либералын энхжин гэдэг нь энэ» гэж Аполинар Москоте нэг удаа хэлжээ. Аркадиод нэг нь алтан хошуу хүргэсэн байлаа. Тэр бээр эргүүлийн цэргээ тэргүүлэн дон Аполинар Москотегийнд дайран орж, тавилгыг нь зомгол болгон, охидыг нь занчаад, вангийн хуучин түшмэлийг гудамжаар хуаран тийш чирч гулдран авч явав. Энэ явдлыг Урсула дуулаад ичиж зовсондоо орь дуу тавьж, давирхайдсан ташуураа ууртайяа гозгонуулан, хот дундуур ааг амьсгаагүй гүйсээр хуарангийн хашаанд харайлган орвол тасаг дон Аполинар Москотег буудахаар нэгэнт жагсаж, Аркадио буудах тушаалыг биеэр өгөх гэж байлаа.

	— Тэгээд үзээрэй, муу зулбадас! гэж Урсула зандрав.

	Аркадиог сэхээ авч амжаагүй байтал бухын шөрмөс гөрж хийсэн хүнд ташуур тасхийн буулаа. «Муу алуурчин, тэгээд үзээрэй. Муу гөлөг, намайг ч бас алаад аль. Ийм мангасыг юунд өсгөлөө гэж ядахдаа ичиж улайхгүй байхгүй юу» гэж аашилсаар Аркадиог нүүр нүдгүй шавхуурдаж, хашааны хамгийн алсын булан руу зугтан эмгэн хумс шиг атиран шигдтэл нь хөөн ороолгов. Урьд нь салам болтол буудуулсан мануухай өлгөөтэй байсан модонд хүлүүлсэн дон Аполинар Москоте ухаангүй байлаа. Тасгийн залуус Урсулаг уурынхаа хагасыг өөрсдөд нь гаргаж магадгүй гэж айгаад бут үсрэн зугтав. Гэвч Урсула тэдний зүг харсан ч үгүй, өвдсөн, уурласан хоёртоо урхиран байгаа Аркадиог орхин дон Аполинар Москотегийн хүлээсийг тайлан, тэнхрүүлээд гэр рүүгээ авч явав. Хуарангаас гарахдаа тэнд гав дөнгөтэй байсан бүх хүнийг суллав.

	Үүнээс хойш Урсула хотын хэргийг эрхлэх болов. Ням гарагийн мөргөлийг сэргээж, ханцуйд улаан даавуу уяж явдгийг болиулж, Аркадиогийн хатуу хуулийг хүчингүй гэж зарлав. Урсула хэчнээн хатан зориг гаргалаа ч гэсэн заяа муутайдаа сэмхэн уйлдаг байлаа. Бүр ганцаардахдаа туулайн бөөр модны дор мартагдсан нөхөртэйгөө ярьж сэтгэлээ зогоодог болов. Далдуу модны навчаар хийсэн саравчийг хуу татам зургаадугаар сарын аадрын шаагих чимээн дунд тэр бээр «Бид ийм л юм үздэг байж дээ. Хүүхдүүд минь мөр мөрөө хөөн тарж, гэр минь ханхайраад дахиад л чи бид хоёр хоёулхнаа үлдлээ» гэж ярихад Хосе Аркадио Буэндиа ухаангүй гөлийсөн чигээрээ, түүний гомдоллох үгийг тоосон шинжгүй байх ажээ. Буэндиа сандал дээрээ сууж, Урсула түүний гар, хөл, биеийг ээлжлэн угаангаа гэрийнхээ явдлыг ярина. «Аурелиано дайнд яваад дөрвөн сар болж байгаа боловч сураг ажиг байхгүй л байна, Хосе Аркадио буцаж ирсэн. Чамаас ч өндөр болжээ. Хамаг бие нь шивээс ээ. Ганцхан гэр орныхныхоо нэрийг хөөдсөнөөс л цаашгүй» хэмээн нөхрийнхөө нурууг савандсан алчуураар үрэнгээ ярина. Усан амлахад нь нөхрийнх нь санаа зовж байх мэт санагдахад түүнийг хууран «Би л худал бурж байхгүй юу, надад бүү итгэ. Хосе Аркадио, Ребека хоёр гэрлэсэн, тэнгэр тэгж таалсан юм байлгүй дээ, тэр хоёр жаргалтай сайхан байгаа» гэж ялгадас дээр нь үнс цацан хүрзээр авангаа ярина. Тэр бүр үнэмшмээр худал хэлж сураад, сүүлдээ түүгээрээ сэтгэлээ хуурах болов. «Аркадио их буурьтай, маш зоригтой эр болсон. Дүрэмт хувцсаа өмсөөд сэлмээ зүүчихлээр үү!» гэж ярина. Энэ нь үхсэн хүнтэй ярьж байгаатай адил байлаа. Учир нь Хосе Аркадио Буэндиа юунд ч баярлаж, юунд ч гутрахаас өнгөрчээ. Гэвч Урсула нөхөртэйгөө ярьсаар л байлаа. Түүний туйлын номхон, юуг ч мэдэхээ больсныг үзэхдээ хүлээсийг нь тайлахаар шийдэв. Хүлээсийг нь тайлсан ч байрнаасаа хөдөлсөнгүй. Нүдэнд үзэгдэх ямар ч хүлээснээс илүү хүчирхэг хүч туулайн бөөрөнд түүнийг хадсан учир тэр олс ямар ч хэрэггүй байсан мэт нар бороонд суусаар л байлаа. Өвөл их л урт болох нь гэж хүн бүрд санагдах болсон наймдугаар сард Урсула өөрийн үнэн гэж бодсоноо нөхөртөө хэлжээ.

	— Биднийг аз дан дагаж байх юм аа. Нөгөө оньст хууртай ноцолдоод байдаг итали хүү Амаранта хоёр удахгүй гэрлэнэ гэж хэлжээ.

	Пьетро Креспид Урсула итгэн, ирэхэд нь харж цагдаад байхын хэрэггүй гэж үзэж байснаас Амаранта тэр хоёр бие биедээ үнэхээр ойр дотно болжээ. Гэвч хүргэн болох эсэх нь үл мэдэгдэнэ. Пьетро Креспи зах дээрээ жүрүрийн цэцэг хадан үдэш ирж, Амарантад Петраркагийн арван дөрвөн мөртийг орчуулж өгнө.

	Хоёул шумуул хөдөлж зочдын өрөөнд орохоос аргагүй болох хүртэл сарнай, хахууна ханхалсан гонхонд сууцгаана. Эрэгтэй нь ном уншиж, эмэгтэй нь зүүгээр тор нэхэж дайн дажны эргэж хувирах, дээр доороо орохыг ер анзаарахгүй байлаа. Залуу эр Амарантагийн уриалгахан ааш, даруухан боловч сэтгэлийг зугуухан эзэмдэх ялдам занд батгана аалзны шүлсэнд орох адил оосорлогдож найман цагт явахаар босох бүрийдээ үл үзэгдэх энэ торыг биеэсээ салгах гэж зүдрэх болжээ. Амарантатай хамт тэр бээр Италиас авсан ил захидлын хуудсаар гайхалтай сайхан цомог хийжээ. Цэцэрлэгт хүрээлэнгийн мод цэцгийн дунд буйдхан нэг буланд суугаа дурлалт хос, сум сүлбэсэн зүрх буюу хоёр тагтаа үзүүрийг нь хошуундаа зуусан алтадсан тууз хуудас бүр дээр байна. Пьетро Креспи ил захидлын хуудсыг нэг нэгээр нь үзүүлэнгээ «Флоренцийн энэ цэцэрлэгт хүрээлэнг би мэднэ. Гараа сунгахад шувууд нь талхны үйрмэг идэхээр нисэж ирдэг юм» гэж ярина. Заримдаа Венецийн усан будгийн аль нэг зургийг харж эх нутгаа санан мөрөөдөхдөө, сувгаас ханхлах замаг, далайн ялзарсан дунгийн үнэрийг сэтгэлдээ цэцэгсийн анхилуун үнэр шиг болгон боддог байлаа. Амаранта санаа алдаж, инээж, хүүхдийн хэлээр ярьдаг гоё бүстэйчүүл, бүсгүйчүүлийн энэ орон, урьдын сүр жавхлангаас нь хог ухсан мигуйгаас өөр юм үлдээгүй эртний хотыг мөрөөднө. Пьетро Креспи хайр сэтгэл эрж тэнгис далай гаталсны эцэст, Ребекатай яарч тэвдэн, адтай шунан үнсэлдэж байснаа хайр сэтгэл гэж эндүүрч явсны эцэст жинхэнэ хайр сэтгэлтэйгээ сая учирчээ. Аз нь гозойгоод ирэхээр ажил үйлс нь мандаад өгөв. Пьетро Креспийн дэлгүүр бараг бүтэн дүүрэг эзэлж, жинхэнэ уран сэтгэмжийн цоморлог болжээ. Тэнд Флоренцийнхийг яг дуурайлган хийсэн цаг цагт жингэнэн дуугардаг хонхны гонхон, Сорентын хөгжмийн хайрцаг, тагийг нь нээхэд таван өнгөөр ая тоглодог хятад ооны хайрцаг, дүрслэн бодож болох хөгжмийн бүх зэмсэг, зохион бүтээж болох бүх оньст төхөөрөмжийг үзэж болох байлаа. Хөгжмийн сургууль эрхлэх авьяас байхгүй дүү Бруно Креспи нь дэлгүүрээ мэддэг байлаа. Түүний ачаар Туркийн гудамж арилсан орон болж, тэнд орохдоо хүмүүс Аркадиогийн харгислал, алсын дайны гамшгийн аль алиныг нь мартагнадаг байлаа. Урсулагийн тушааснаар ням гарагийн мөргөлийг дахин хийх болсонд Пьетро Креспи сүмд германы хөөрөгт төгөлдөр хуур бэлэглэж, хүүхдийн найрал дууны хэсэг зохион байгуулж, Грегорийн дүйцэн өдрөөр уншдаг эгшиглэнт уншлагыг тэдэнтэй сургуулилсан нь Никанор ламын мөргөлийг нэлээд өөд татжээ. Амаранта итали залуутай сууж жаргана гэдэгт хэн ч эргэлзэхгүй байлаа. Тэр хоёр сэтгэлээ яаруулалгүй зөнгөөр нь тавьж гэрлэх өдрийг товлон тогтоход бэлэн боллоо. Тэдэнд саад хийх хүн байхгүй байлаа. Ребекагийн хуримыг эцэс төгсгөлгүй хойшлуулсаар амьдралыг нь үрсэн гэж өөрийгөө дотроо зэмлэж байсан Урсула дахиж сэтгэлдээ лай хураахыг хүсэхгүй байв. Дайн дажин болж, Аурелиано явж, Аркадио харгис авирлан, Хосе Аркадио, Ребека хоёр гэрээс хөөгдсөнөөр Ремедиосыг үхэхэд зарласан гашуудал хойш тавигдав. Хурим заавал болно гэж Пьетро Креспи итгээд, Аурелиано Хосег бараг эцгээс нь дутуугүй хайрлаж, том хүүгээ болгох бодолтой байгаагаа цухуйлгажээ. Бүгдээс үзэхэд Амаранта насныхаа жаргалыг эдлэх дөхөж байна даа гэж бодогдохоор байв. Гэтэл сэтгэлээ ил гаргадаггүйгээрээ Ребекагаас өөр байлаа. Тэр бээр ширээний бүтээлэг хээлдэг, гайхамшигтай гоё саа нэхдэг, вангийн тогосыг хэрээслэн хатгадаг шигээ тайвнаар Пьетро Креспийг сэтгэлээ барьж чадахгүй болохыг хүлээж байлаа. Түүний хүлээсэн цаг аравдугаар сарын ширүүн бороотой хамт ирлээ. Пьетро Креспи Амарантагийн өвдөг дээрээс хатгамалтай сагсыг нь авч, гарыг нь алгандаа атгаад «Цааш хүлээх тэнхэлгүй боллоо. Энэ сард хоёул гэрлэе» гэжээ. Бүсгүй Креспийн хүв хүйтэн гар хүрэхэд ч давхийсэнгүй, гараа түүний гараас эвтэйхэн аваад дахин ажлаа үргэлжлүүлж,

	— Юун гэнэхэн юм бэ дээ, Креспи! Чамтай сууснаас үхсэн минь дээр гэж инээмсэглэн хэлжээ.

	Пьетро биеэ барьж чадсангүй. Огтхон ч ичиж зовох юмгүй енгэнэтэл уйлж, хуруугаа хугалчих шахан барилсан боловч бүсгүйн шийдсэнийг болиулж чадсангүй. «Хайран цагаа бүү үр ээ. Чи үнэхээр надад хайртай юм бол энэ гэрийн хаалгаар дахин бүү шагай» гэж Амаранта түүнд хариулжээ. Урсула ичсэндээ орох гарах газраа олж ядаж байлаа. Пьетро Креспи хамаг үгээ шавхан байж гуйлаа. Тэр ч байтугай бүр шалдаа буув. Оройжин Урсулагийн хормойд толгойгоо хийн уйлжээ. Урсула түүнийг тайтгаруулж байвал сүнсээ ч худалдсан хамаагүй болжээ. Бороотой шөнөөр торгон шүхэр барин байшин тойрон хөлхөж, Амарантагийн цонх гэрэлтэй байна уу үгүй юу гэдгийг ширтэн явахыг хүмүүс хардаг байлаа. Пьетро Креспи хэзээ ч энэ хэдэн өдрийнх шиг гоё хувцаслаж байсангүй. Зовсон эзэн хааных шиг түүний сайхан толгой улам сүрлэг болжээ. Тэр бээр тагтанд юм оёхоор ирсэн Амарантагийн найз бүсгүйчүүдийг нь хоргоожээ. Тэгээд бүх ажлаа хаялаа. Өдөржин дэлгүүрийн арын өрөөнд сууж, галзуу юм шиг захиа бичиж, дотор нь цэцгийн илтэс, хатаасан эрвээхэй хийн Амарантад явуулах боловч захидал нь наалттай хэвээрээ буцаж ирж байлаа. Хаалгаа түгжиж байгаад цитра даран хэдэн цагаар суучихна. Нэг шөнө тэр дуулж гарав. Макондогийнхон мэл гайхан сэрж, энэ ертөнцөд байшгүй цитрийн шидэт аялгуу, энэ дэлхийд байшгүй хүчтэй хайрын сэтгэл шингэсэн хоолойг уяран чагнажээ. Тэгээд Пьетро Креспи харвал ганц Амарантагийн цонхноос бусад бүх айлын цонх гэрэлтэй байлаа. Арван нэгдүгээр сарын хоёрт, үхэгсдэд буян үйлдэх өдөр дүү нь дэлгүүрийн хаалганы цоожийг онгойлгон орвол бүх дэнлүү асаатай, бүх хөгжим нь дуугараастай, бүх цагийн харанга зогсолтгүй хангинаастай байж, энэ хачин аялгуунаа арын өрөөнд Пьетро Креспийг бугуйныхаа судсыг огтлоод, анхилуун гүгэл дүүргэсэн угаагуурын төмпөнд хоёр гараа дүрээд үхчихсэн байхыг олжээ.

	Австай хүүрийг Урсула гэртээ тавиулна гэсээр байгаад тавиулав. Никанор лам «Амиа тэвчсэн хүний хойдохыг унших, буян хийх, ариун газар оршуулах цээртэй» гэв. «Энэ хүн хутаг оршжээ. Чухам яаж ингэснийг та ч мэдэхгүй, би ч мэдэхгүй. Таныг хэчнээн дургүйцлээ ч би түүнийг Мелькиадесийн хажууд тавина» гэж Урсула зөрөв. Тэгээд ч салах ёс хийх сүртэй ёслолын дараагаар, хотынхны цөмийнх нь нэгэн дуугаар сайшааснаар өөрийн хэлсэнд хүрчээ. Амаранта унтлагынхаа өрөөнөөс гарахгүй байлаа. Орондоо байхад нь Урсулагийн цурхиран уйлах, гэрт цугларсан улсын явах, шивнэн ярих, уйлагчдын23 гаслан орилох дуулдаж байснаа жигтэйхэн нам гүм болж, гагцхүү хөлд гишгэлэгдсэн цэцгийн үнэр л ханхлах болов. Оройдоо лаваандын үнэр ханхлаад байх шиг удтал бодогдоод галзуурахгүй юм сан гэж хэчнээн биеэ барьжээ. Урсула түүнд ойртохыг болив. Тэр нэгэн орой Амарантаг гал тогоонд орж, гараа цогоор төөнөн, гар нь өвдөх хорсох гэдэг туйлгүй болсноо сүүлдээ мэдээ алдаж гагцхүү түлэгдсэн махны хэншүү ханхалж байхад ч өрөвдөж харсангүй. Энэ нь сэтгэлийн зовлонг намжаах хамгийн хүчтэй эм байлаа. Хэдэн өдөр Амаранта гараа өндөгний шар уурагт дүрэн байшин дотуураа явбал, халанхай нь бага багаар эдгэж, үүнтэй хамт түүхий өндөг тусалсан мэт сэтгэлийнх нь шарх ч анилаа. Амарантагийн түлсэн гараа үхэн үхтлээ хар хив даавуугаар боож явсан нь тийм эмгэнэлтэй юм болсны цорын ганц тэмдэг болж үлдэнэ.

	Аркадио гэнэт уужим сэтгэл гаргаж, Пьетрогийн нас барсанд албан ёсны гашуудал зарлах шийд гаргав. Урсула үүнийг замаа алдсан хүүхдээ голомтдоо эргэж ирж байгаа хэрэг гэж боджээ. Гэвч эндүүрсэн байлаа. Аркадио түүний гараас нэгэнт алдагдаж, тэгэхдээ цэргийн хувцас өмссөн цагаасаа алдагдсан ч бус, ерөөсөө Урсулад дотно байсангүй ажээ. Түүнийг Ребекагийн л адил илүү ч үгүй, дутуу ч үгүй, төрсөн хүүхдээс ялгаагүй ав адил өсгөсөн билээ. Багад нь нойр хулжих тахал гарч, Урсула байшин барих гэж бужигнуулж, Хосе Аркадио Буэндиа галзуурч, Аурелиано гэрийн мухар сахиж, Амаранта, Ребека хоёр тангараг тасарч таарсан учир Аркадио зожиг, аймхай хүүхэд болжээ. Аурелиано түүнд бичиг зааж байхдаа хар элгийн хүн л ийм байдаг байх гэхээр огт өөр юм бодож байдаг байжээ. Тэр бээр Аркадиод хувцсаа өгдөг боловч бүр тамтаг нь тасарсан хойно өгдөг, түүнийг нь Виситасьон биед тааруулан оёж өгдөг байжээ. Аркадио хөлд нь таарахгүй том гуталтай, түмэн нөхөөстэй өмдтэй, эмэгтэй хүнийх шиг бөгстэйдөө их зовдог байжээ. Тэр ихэвчлэн Виситасьон, Катауре хоёртой л өөрийнх нь хэлээр ярина. Мелькиадес л Аркадиог үнэхээрийн сонирхдог ганц хүн байж, мэдэхгүйд эрээн цоохор бичгээ түүнд уншиж, зураг авах эрдэм зааж өгчээ. Аркадио өвгөний үхэхэд бусдаас далд яаж гашуудан уйлж, бичсэн юмыг нь ойлгохгүй мөртөө яаж үзэж, цыганыг дахин амилуулах аргыг яаж цөхрөнгөө бартал эрж хайсныг хэн ч гадарласангүй. Сургуульдаа нэр хүндтэй, хэлснээ л хийлгэдэг багш, дараа нь хатуу хууль гаргадаг, гоё дүрэмт хувцас өмсдөг их эрх мэдэлтэй хүн болсноор сэтгэлийн тэр бөөдий нь арилжээ. Нэг орой Катариногийн газарт нэг нь «Чи эцэг өвгийнхөө нэрийг бузарлаж байна» гэж түүнд хэлжээ. Энэ шазруун хүнийг ч Аркадио буудчих байх даа гэж цөмөөрөө бодож байтал харин тэгсэнгүй,

	— Миний аз болоход, би Буэндиа биш гэж хэлжээ. Аркадиогийн үрчлэгдсэн нууцыг мэддэг хүмүүс тэгж хариулахад нь цөмийг мэдчихэж гэж бодсон боловч үнэндээ бол Аркадио эцэг эхээ хэзээ ч мэдэлгүй өнгөрчээ. Тэр бээр төрсөн эх Пилар Тернерад Хосе Аркадио, Аурелиано хоёрын адил ихэд тачаадаг, зураг буулгаж байгаа харанхуй өрөөнд нь эхийгээ орж ирэхэд хамаг бие нь жирсхийгээд явчихдаг байжээ. Пилар Тернера урьдын сэтгэлийг булаах чадлаа алдаж сайхан инээдэг нь өнгөрсөн боловч Аркадио түүнийг хулмасны нь нялуун үнэрээр эрж олдог байлаа. Дайны өмнөхөн Пилар отгон хүүгээ авах гэж сургууль дээр урьдынхаасаа нэлээд оройтож иржээ. Урьд амрах өрөө байгаад сүүлд нь гав тушаа хадгалах болсон тасалгаанд Аркадио түүнийг отож байлаа. Хүүхэд гадаа тоглож байсан учир Аркадио дүүжин орон дээр хэвтээд, Пиларыг энэ тасалгаагаар заавал дайрна гэдгийг мэдэн, байж ядсандаа чичирч байжээ. Пилар ч ороод ирлээ. Аркадио гараас нь шүүрэн авч дүүжин ор руу чирэв. «Болохгүй, болохгүй. Чамайг жаргаая гэж би хэчнээн бодож байгааг чи мэдэхгүй. Гэвч тэнгэр хартугай, болохгүй» гэж Пилар Тернера хирдхийн хэлэв. Аркадио түүнийг Буэндиагийнхны удмын хар бяраар бүсэлхийгээр нь хаман тэвэртэл, бие нь мэдрэгдсэнд нүд нь харанхуйлаад явчхав. «Нэг их ариухан амьтан болох гэж бүү маягла. Чиний, буруу дуулаагүй бол «үгүй» гэдэггүйг толгойтой бүхэн андахгүй» гэж хэлэхэд Пилар Тернера өөдгүй заяатайдаа гомдохын дээдээр гомдож,

	— Хүүхэд харчихна. Өнөө шөнө хаалга бүү түгжээрэй гэж шивнэв.

	Шөнө нь Аркадио шүдээ хавчганатал чичирсээр дүүжин орон дээрээ хүлээж байлаа. Тэр бээр хүрэлзгэнэ тасралтгүй дуугарах, усны бух яг цагийн хуваарьтай юм шиг нэг л цагт урамдахыг чагнан, цурам хийлгүй байхдаа өөрийг нь хуурчээ гэж хором өнгөрөх тутам ойлгож байлаа. Сэтгэл үймрэн галзуурахад ганц хуруу дутуу байтал хаалга сэвхийтэл онгойв. Хэдэн сарын дараа Аркадио буудуулах гэж зогсохдоо энэ агшныг эргэн санана. Эхлээд хажуугийн өрөө рүү нэг хүн андууран ороод зүрх алдангуй явах, сандал түрхийтэл мөргөх нь дуулдсанаа харанхуйд бараа нь сүүтгэнэн харагдаж зүрхний нь түргэн түргэн цохиход агаар долгис үүсгэн чичирчээ. Энэ зүрх Аркадиогийн цээжин дэх зүрхнээс өөрөөр цохиж байлаа. Аркадиогийн гараа сунгавал нэг хуруундаа давхар бөлзөг зүүсэн гар таарлаа. Түүнийг харанхуйд алдагдан алдаж байхад нь ам мөлтөс тоссон нь тэр байжээ. Гүрийсэн судал, айснаас түргэн лугших судас, эрхий хурууных нь угт амьдралын зураасыг үхлийн мурий зураас огтолсон нойтон алга баригдав. Тэгэхэд л энэ бол өөрийн нь хүлээсэн эмэгтэй биш байна гэдгийг мэдэв. Хүүхнээс нөгөө нэг үнэр ханхлахгүй, өөр цэцгийн үнэр анхилна. Эрэгтэй хүнийх шиг хавтгай товчтой, хатуу мээмтэй аж. Янаглах нь эв дүйгүй бөгөөд эмх замбараагүй боловч эвсэнгүй ажээ. Энэ бол Санта Софи де ла Пьедад гэсэн туйлын хачин нэртэй бүсгүй байлаа. Пилар Тернера хадгаламжийнхаа тэн хагасыг буюу тавин песог түүнд төлж байж Аркадиогийн өвөрт оруулжээ. Аркадио энэ бүсгүйг хүнсний жижиг мухлагт аав ээждээ туслаад байж байхыг нь хэд хэд харсан боловч огт анзаардаггүй байжээ. Учир нь тэр бол шаардлага гартал хүнд анзаарагдахгүй байж чаддаг ховорхон чанартай хүн байлаа. Гэвч энэ шөнөөс хойш бүсгүй залуу эрийн суганд хоргодон мигуй шиг цагариглан хэвтэх болов. Пилар Тернера хадгаламжийнхаа үлдсэн хагасыг өгч байж эцэг эхээр нь зөвшөөрүүлсэн учир бүсгүй сургууль дээр өдрийн амралтаар ирдэг болов. Хожим нь засгийн газрын цэрэг тэр хоёрыг сургуулийн байрнаас гаргасан учир мухлагийн мухрын өрөөнд хайрцагтай цөцгийн тос, шуудайтай эрдэнэ шишийн дунд үүлэн борооны явдлыг үйлдэх болов. Аркадиог цэргийн ба иргэний захирагчаар томилогдож байх үеэр тэднийх охинтой болжээ.

	Үүнийг нь мэдэх цорын ганц хамаатан гэвэл Аркадиотой хамаатан садны хувиар гэхээс хань хамсаатны хувиар ойр дотно болсон байсан Хосе Аркадио, Ребека хоёр байлаа. Хосе Аркадио гэр бүлийн дөнгөнд ороод хүзүүгээ гүрдийтэл зүтгэж байлаа. Ребека зан чанга, хатуу, хуял ханахыг мэдэхгүй, нар хүндэд дуртайгаараа нөхрийнхөө гань галзуу занг хазаарлаж, тэр нь хойрго, хүүхэмсүү амьтан байснаа ажлын булиа хүчтэй шар болжээ. Гэр нь цэвэр цэмцгэр байдаг байлаа. Өглөө нь Ребека цонхоо цэлийтэл дэлгэж, оршуулгын газрын тэндээс үлээх салхи тасалгаанд орж ирэн хашааны хаалгаар нэвт гарахдаа хана туурга, тавилга саван дээр үхээрийн өлөн тоос суулгана. Шороо идэхийг хорхойсдог нь, эцэг эхийн яс харжигнадаг нь, хуял тачаал хөдөлдөг нь, Пьетро Креспийн номойхон шаналдаг нь нэгэнт улирч балран мартагджээ. Өдөржин Ребека цонхны дэргэд дайн дажин болж байна гэж бодох санах юмгүй, юм хатгамаллан сууж, тавиур дээр шавар ваар доргин хөдөлж эхлэхэд босож, цул шавар болчихсон тайган ноход, араас нь шувууны хоёр амтай буу үүрч, давируултай савхин гутал өмссөн тэнгэр баганадсан эрийн орж ирэхээс өмнө хоолыг нь халаадаг байлаа. Заримдаа нөхөр нь буга үүрчихсэн ирэх боловч ихэвчлэн хэдэн чандага буюу зэрлэг нугас холбочихсон барьж ирнэ. Захирагч болсныхоо дараахан нэг орой Аркадио тэднийд гэнэт иржээ. Аркадио тэдэнтэй гэрээсээ гарснаас нь хойш уулзаагүй боловч их садансан найрсаг байсанд цаадуул нь «Халуун хоол идээд яв» гэж урьжээ.

	Ребекаг кофе өгөхөд л Аркадио чухам ямар хэргээр ирснээ хэлэв. Хосе Аркадиогийн талаар түүнд хов мэдүүлсэн байжээ. «Хосе Аркадио хашаан дахь газраа хагалсныхаа дараагаар хажуугийн газар руу орж, шараараа айлын газрын хашааг буулгаж, барилгыг нь газартай тэгшлээд, орчныхоо хамгийн сайн бүх газрыг авчихлаа» гэж, «Зарим тариачдын газар хэрэггүй байсан тул авалгүй татвар ногдуулж, бямба гараг бүрд буугаа үүрч, нохдоо дагуулсаар ирж, гувчуур татдаг боллоо» гэж зэс хошуулсан байжээ. Хосе Аркадио «Тэгээгүй» гэж зүтгэсэнгүй. Түүний авсан газар бол Макондог байгуулах үед Хосе Аркадио Буэндиад анх хуваарилсан газар байсан гэж шалтаг зааж, угтаа өөрсдийнхөө мэдлийн газрыг бусдад өгснөөрөө эцэг нь тэгэхэд л ухаан санаа муудсан байсан гэж нотлоход бэлхэн байлаа. Аркадио үнэн мөнийг олох гэж ирсэнгүй учир тэгж учирлахын хэрэг огт байсангүй аж. Аркадио бүртгэх товчоо байгуулах саналтай байгаагаа хэлээд Хосе Аркадиог өөрөө татвар хураахаа болиод, нутгийн эрх баригчдыг татвар хураадаг болговол булааж авсан газраа хууль ёсоор эзэмших эрхийг Хосе Аркадиод уул товчоо өгнө гэжээ. Тэр хоёр за зүү болон тохиролцов. Хэдэн жилийн дараа хурандаа Аурелиано Буэндиа газар эзэмших эрхийг дахин хянахдаа ахынх нь нэр дээр тэдний хашаа байсан довцог дээрээс нүдний хараа хүрэх тарианы бүх газар, түүний дотор оршуулгын газрыг бичсэнийг, арван нэгэн сар хотыг захирч байхдаа Аркадио татварын мөнгө төдийгүй Хосе Аркадиогийн эзэмшил дээр үхэгсдийг оршуулах зөвшөөрөл олгосны мөнгийг хүртэл идэж байсныг үзнэ.

	Хэдэн сар болоод Урсула бүх улсын мэдчихээд сэтгэлийг нь улам зовоохын нэмэр гэж өөрөөс нь нуугаад байсан юмыг олж мэджээ. Эхлээд түүнд сэжиг төржээ. Нөхрийнхөө аманд тарвасны шүүс халбагадан хийх зуураа «Аркадио маань хувьдаа байшин барьж байгаа» гэж бахархсан дүртэй өгүүлжээ. Гэвч «Яагаад ч юм бүү мэд энэ нэг л биш дээ» гээд өөрийн эрхгүй шүүрс алджээ. Хожим нь Аркадиог байшингаа бариад дууссанаар барахгүй өөртөө австри тавилга захиалж байна гэж дуулахдаа сангийн мөнгө шамшиж байна гэдэгт нь эргэлзэхээ болив. Нэг удаа ням гарагийн мөргөлөөс буцаж явахдаа Урсула шинэ байшиндаа офицеруудтай хөзөр тоглож байгааг нь хараад, «Чи манай гэрийнхний нэрийг бузарлаж гүйцлээ» гэж хашхирчээ. Аркадио түүнийг юман чинээ тоосонгүй. Тэгэхэд л Урсула, түүний зургаан сартай охинтойг, ёс төргүй суусан Санта Софи де ла Пьедаг нь дахиад хөл хүнд болсныг мэджээ. Урсула Аурелиано Буэндиад хаана ч байлаа гэсэн захидал бичиж, энэ бүх байдлыг дуулгая гэж шийдсэн боловч дараа дараачийн өдөр болсон хэрэг явдлыг үзэхдээ захидал бичихээ больсон төдийгүй тэгж бичих гэж байсандаа тэр ч байтугай харамсжээ. Макондогийнхны хувьд зөвхөн ярьдаг, бүдэг бадаг, алс холын юм шиг санагддаг байсан дайн сэтгэл түгшим, барим тавим болж ирлээ. Хоёрдугаар сарын шувтаргаар хотын захад туужуу ачсан илжиг унаж туж тоос болсон эмгэн хүрч иржээ. Огт гэм хоргүй байдалтай тул харуулууд хөндийгөөс яваа энгийн нэг худалдаачин эхнэр гэж санаад илүү дутуу юм асуулгүй нэвтрүүлжээ. Эмгэн шууд хуаран тийш явж очив. Аркадио түүнийг хуучин ангид хүлээж авлаа. Одоо ар талын хуаран аятай болсон энэ тасалгаанд энд тэнд хуйлсан цагаригаас өлгөсөн дүүжин ор харагдаж, өнцөг булан бүрд нь сийрс овоолж, шалан дээр винтов, карабин, тэр ч байтугай ангийн буу хөглөрч байлаа. Эмгэн номхон зогсож ёслоод,

	— Хурандаа Грегорио Стивенсон гэж биеэ танилцуулжээ.

	Тэр муу мэдээтэй иржээ. Түүний үгээр бол либералуудын эсэргүүцлийн сүүлийн голомт дарагджээ. Риаочагаас байлдсаар ухарч яваа хурандаа Аурелиано Буэндиа түүнийг Аркадио руу хэл хүргүүлэхээр ирүүлжээ. «Либералуудын амь насыг өршөөж, эд хөрөнгөнд халдахгүй» гэж засгийн газрын цэрэг амлах юм бол Макондог эсэргүүцэлгүйгээр өгөх хэрэгтэй гэж хэлүүлсэн байлаа. Аркадио атигар эмгэнээс ялгарах юмгүй хачин элчийг жигших, өрөвдөх зэрэгцүүлэн хараад,

	— Танд бичгээр бичсэн тушаал байгаа биз дээ гэж хэлсэнд элч:

	— Яалаа гэж байх вэ. Байдал ийм байхад өөрийгөө барьж өгөх юм биедээ авч явж болохгүй гэдэг нь хэний ч мэдээжийн хэрэг гэж хэлжээ.

	Тэгтэл тэр өргөн бүснийхээ цаанаас алтан загас гаргаж ирээд ширээн дээр тавив. Энэ бол хурандаа Аурелиано Буэндиагийн хийсэн загасны нэг үнэхээр мөн гэж Аркадио танив. Гэвч энэ загасыг дайнаас өмнө хүн худалдаж авсан байж болох учир батлах тэмдэг болж чадахгүй. Өөртөө итгүүлэхийн тулд элч цэргийн нууцыг хүртэл задалж, Карибын тэнгисийн арлаас хөөгдөгсдийг элсүүлж, буу, сум хэрэгсэл олж аван, жилийн эцсээр эрэгт гарахаар оролдох чухал даалгавар биелүүлэхээр Кюрасао орж яваагаа хэлжээ. Гэвч Аркадио туйлбартай байлаа. Чухам хэн болохыг нь мэдтэлээ элчийг харуул хамгаалалттай байлгаж, Макондо цайзыг үхэх сэхэхээ үзэн хамгаалахаар шийджээ.

	Нэг их удсангүй, либералуудын ялагдаж байгаа мэдээ улам бүр батлагдсаар байлаа. Гуравдугаар сарын хуучдаар нэг шөнө, цагаасаа эрт орсон бороо Макондогийн гудамжийг үерлүүлж байхад бүрээний янхийх чимээ түрүүчийн хэдэн долоо хоногийн дүнсгэр тайван байдлыг эвдэж, хойноос нь их бууны дуу нирхийж, сум сүмийн гонхыг арчин хаяв. Эсэргүүцнэ гэдэг үнэндээ ямар ч ухаангүй хэрэг байв. Аркадио зэвсэг муутай, хорь хорьхон сумтай, дөнгөж тавин хүнтэй байлаа. Энэ хүмүүсийн дотор түүний сүржин урианд хөөрсөн, бүтэхгүй хэргийн төлөө утсан чинээ улаан амиа өгөхөөс сийхгүй шавь нар нь ч байлаа. Газар их бууны буудлагаас доргиж, буу замбараагүй тачигнах, хүмүүс пир пар гүйлдэх, эмхгүй тушаал өгөх, бүрээний утгагүй дуугарах чимээ сонстож байхад өөрийгөө хурандаа Стивенсон гэсэн хүн Аркадиотой арайхийж ярив. «Дөнгөтэй, эм хүний хувцастай ингэж шившигтэй үхэхээ байя. Үхэх заяатай бол тулалдаж байгаад үхье» гэж хэлсэнд Аркадио сая үнэмшиж, түүнд буу, хорин сум өгөхийг тушаагаад, таван хүнтэй хамт хуаран хамгаал гэж үлдээн, өөрөө хориглолтыг удирдахаар штабынхантайгаа гарав. Аркадио хөндийн зам дээр гарч амжсангүй. Макондо руу ордог хаалганы дэргэд байгуулсан бэхлэлт нурж, хотыг хамгаалагчид гудамжинд байшин байшин дамжин тулалдаж, сумаа дуустал винтовоор буудаад, сүүлд нь гардан тулалдаанд оров. Тэднийг дийлдэх байдалтай болж ирэхэд эмэгтэйчүүд хоолны хутгаа бариад гудамжинд гүйлдэн гарлаа. Ийм хөл толгойгүй юм болж байхад Аркадио нэг харвал Амаранта дан унтлагын цамцтай түүнийг эрэн явж байлаа. Хосе Аркадио Буэндиагийн хуучин гар бууг барьчихсан явах нь галзуу солио туссан мэт, Аркадио байлдаанд буугаа хаячихсан офицерт винтовоо өгөөд Амарантаг гэрт нь хүргэж өгөхөөр нарийн гудамж руу ухасхийв. Урсула их бууны сум исгэрэхийг ч, нэг сум зэргэлдээх байшингийн нүүрэн талыг цөм цохихыг ч тоохгүй үүдэндээ зогсож байлаа. Бороо зогссон боловч гудамж нялцайсан саван шиг гулсамтгай, нойтон болжээ. Шөнө харанхуй байсан учир хар таамгаар явах хэрэг гарав. Аркадио Урсулад Амарантаг орхиод эргэж, булангийн цаанаас өөр лүү нь гал нээсэн хоёр цэргийг буудав. Гэтэл шүүгээнд удтал хэвтсэн гар буу баарлаа. Урсула Аркадиог биеэр халхлан түүнийг байшинд оруулах гэж түлхэн,

	— Явъя гэм. Тэнэглэх чинь гүйцээ гэж загнажээ.

	Цэргүүд тэр хоёр руу буугаа шагайв.

	— Хатагтай, наад хүнээ орхи, тэгэхгүй бол амины чинь л хохь болно шүү! гэж нэг нь хашхирав.

	Аркадио Урсулаг өөрөөсөө хөндийрүүлээд бууж өгөв. Хэсэг байзнатал буун дуу намдаж, хонх хангиналаа. Эсэргүүцэл хагас цагт л дарагдав. Аркадиогийн хүмүүсээс нэг нь ч амьд гарсангүй боловч үхэхдээ үхэр буугаа гэгчээр гурван зуун цэргийн өөдөөс хатан зоригтой үзжээ. Хуаран тэдний сүүлийн түшиц газар болов. Засгийн газрын цэрэг хуаран руу шийдвэрлэх дайралт хийхээр бэлтгэж байхад өөрийгөө хурандаа Грегорио Стивенсон гэж нэрлэсэн хүн хоригдлуудыг суллаж, хүмүүсээ хуарангаас гарч гадаа тулалд гэж тушаав. Тэр хүн хэд хэдэн цонхоор амжин галлаж, дайсныг сум тоолон унагаж байсанд довтлогсод хуаранг маш сайн хамгаалалттай юм байна гэж бодоод, их буугаар буудан нураав. Байлдааны ажиллагааг удирдаж байсан ахмад, нурсан байшин дотор хоосон буу атгасан гараа их бууны суманд тастуулсан, дан дотуур өмдтэй үхсэн хүнээс өөр хэн ч байхгүй байсанд гайхаж хоцорчээ. Үхсэн хүний үс нь эмэгтэй хүнийх шиг өтгөн бөгөөд урт, дагзан дээр нь сам хатгаастай, хүзүүнд нь алтан загастай сахиус зүүлттэй байлаа. Ахмад нүүрийг нь харах гэж гутлынхаа хоншоороор хүүрийг эргүүлэн үзээд мэл гайхаж, «Юу гээч чөтгөр вэ!» гэж хараасанд бусад офицер хүрч ирэв.

	— Энэний хаанаас гарч байгааг хараач! Энэ чинь Грегорио Стивенсон байна гэж ахмад тэдэнд хэлэв.

	Үүрээр цэргийн хээрийн шүүхийн тогтоолоор Аркадиог оршуулгын газрын хайсны дэргэд цаазаар авав. Багаас өөрийг нь зовоодог байсан аймхай зан яагаад алга болчихсон учрыг амьд байх сүүлчийн хоёр цагт гайхаад гайхаад олсонгүй. Саяхан гэнэт зориг орсноо харуулах гэсэндээ л ялын учир нажиргүй олон заалтыг тийм тайван сонсож байсан уу гэвэл үгүй ээ. Тэр Урсулаг, Хосе Аркадио Буэндиатай туулайн бөөрний доор кофе ууж байгаа даа гэж бодов. Нэр өгч амжаагүй байсан найман сартай охин, мөн наймдугаар сард төрөх хүүхдээ бодлоо. Санта де ла Пьедад өчигдөр орой байлдахаар явахад нь бямба гарагийн үдийн хоолоор хэрэглэх бугын мах давсалж байсан нь санагдаж, мөр рүү нь намиран буудаг хар үс, хиймэл юм шиг санагддаг урт, өтгөн сормуус нь бодогдож, гуниг төржээ. Ойр дотнынхоо хүмүүсийг санахдаа уярч нялуураад байсангүй, яаж амьдарч ирж вэ гэж хатуухан бодоод үзэхэд хамгийн их үзэн яддаг байсан хүмүүсээ хэрэг дээрээ хэчнээн хайрладаг байснаа ойлгож эхэлжээ. Цэргийн хээрийн шүүхийн дарга төгсгөлийн үгээ эхэлж байхад Аркадио бүүр хоёр цаг өнгөрөөд байгааг анзаараагүй л байлаа. Даргын хэлсэн нь: «Дээр дурдсан ял ийм өдий төдий эд мөрийн баримтаар нотлогдоогүй байлаа ч гэсэн яллагдагч захиргаандаа байсан хүмүүсийг үхлийн өөдөөс явуулж амь насыг нь хий бүрэлгэн цагаандаа гарсан гэмт хэрэг үйлдсэнд нь л цаазаар авах ял онооход бүрэн болно» гэжээ. Сөнөсөн энэ сургуульд эрх мэдэл олохтой хамт анх удаа өөртөө итгэлтэй болсноо, хэдхэн алхмын цаадтайх тасалгаанд хүнд хайр сэтгэлтэй болсноос өөртөө итгэл алдахыг анх мэдэрснээ санан зогсохдоо алахын хооронд ийнхүү ёс төр болж байгаа нь утгагүй юм гэж санажээ. Үнэнийг хэлэхэд түүний хувьд үхэх ямар ч хэрэгцээ байхгүй, амьд явах хэрэгтэй байсан учир ялын төлөвлөгөө сонсохдоо айсангүй, харин уйтгарлажээ. «Хамгийн сүүлд юу хүсэж байна вэ?» гэж асуун асуутал ганц ч үг дуугарсангүй.

	— Охинд минь Урсула гэж эмээгийнх нь нэрийг өгөөрэй гэж эхнэрт хэлээрэй гээд хэсэг дуугүй байснаа нэмж мөн гэдсэнд байгаа хүүхдээ гарахад эрэгтэй бол авгыг нь бус, өвгийг нь дурсаж Хосе Аркадио гэж нэр өгөөрэй гэж бас хэлээрэй хэмээн цангинасан дуугаар хэлжээ.

	Аркадиог хайсны дэргэд аваачихын урьд Никанор лам нүглийг нь наманчлах гэв. «Надад наманчлаад байх нүгэл юу ч байхгүй» гэж хэлснээ аяга хар кофе уугаад цэргүүдийг «Яавал яа» хэмээжээ. Буудах тушаалыг ахмад өгөхөөр болов. Түүнийг Яргачин Роке гэдэг байсан нь учиртай ажээ. Тэр бол бөөнөөр нь цаазаар авах мэргэжилтэн байжээ. Тасралтгүй шиврэх бороон дунд оршуулгын газрын зүг алхаж явахад нь тэнгэрийн хаяанд лхагва гарагийн өглөөний ягаан туяа татаж эхэлж байлаа. Шөнийн манан арилахын хамт уйтгар нь ч арилж, туйлын сониуч зан нь хөдөлжээ. Хайс руу нуруугаа харуулаад зогсохыг тушаахад нь эргэхдээ нойтон үстэй, ягаан цэцэгтэй эдээр хийсэн палаажтай Ребекагийн цонхоо цэлийтэл нээж байхыг харжээ. Аркадио түүнд харагдах гэж байдгаараа чармайв. Ребека ч хайсыг гүйлгэн харж байснаа түүнийг гэнэт хараад айсандаа мэлэрч, тэгснээ биеэ барин салах ёс гүйцэтгэн гараа даллалаа. Аркадио ч гараа даллав. Яг л энэ агшинд винтов буунуудын тортогт ам өөр лүү нь чиглэж, Мелькиадесийн бичсэнээ үг үгээр нь дуудан унших, анги дотуур Санта Софи де ла Пьедадын төөрөн явах нь сонстож үхсэн Ремедиосын царайг харах үеийнх шиг хамар нь мөс шиг хатуу болж байгаа нь мэдэгдэв. «Өө, золиг гэж, охин гарвал Ремедиос хэмээн нэр өгөөрэй гэж хэлэхээ мартаж шүү дээ» гэж дөнгөж бодож амжив. Насан турш нь зовоож байсан тэр айдас дахин палхийтэл төрөв. Ахмад буудах тушаал өглөө. Аркадио дөнгөж цээжээ дэлгэж, толгойгоо өргөж амжаад, хонгыг нь дагаад халуун оргиулан урсаж байгаа нойтон юм хаанаас гарч байгааг ч ойлгосонгүй,

	— Новшнууд! Либералуудын нам мандтугай! гэж хашхирчээ...

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Qpay-гээр бол (линк)

Заметки

		[←1]
	 Рилү бүтээхүй ухаан буюу алхими бол хувилахуй ухаан шинжлэх ухаан болон хөгжихийн өмнө гарсан нэгэн чиглэл мөн. Манай эриний III-IV зууны үед Мисир газар үүсээд V—VI зууны үед Өрнөд Европт өргөн дэлгэрчээ. Рилү бүтээгчид (алхимичид) энгийн металлыг алт, мөнгө болгон хувиргах мөнхийн рашаан гаргаж авах рилү (философский камень) гэгчийг олох гол зорилго тавьж байв. — Орч.




	[←2]
	 Мисирийн цац, Эфис дэх Артемидагийн (ав хоморгын охин тэнгэр) дуган, Галикарнас дахь бунхан, Вавилон дахь Семирамидагийн «дүүжин цэцэрлэг», Олимп дахь Зевсийн хөшөө, Родос дахь Гелиосын хөшөө, Александрын гэрэлт цамхаг энэ долоог хийц хосгүй уран гоёын учир ертөнцийн долоон гайхамшиг гэнэ. Энд энэ долоотой тэнцэх найм дахь гайхамшиг гэсэн утгаар хэрэглэжээ. — Орч.

тавигчдын нэг Гермес Трисмегистийн нэрээр нэрлэжээ. — Орч.

